
Gaelscéal
ar Scoil
Istigh an 
tseachtain
seo L. 30–35

Stop le 
híocaíochtaí
CLG – beag
seans air i
Meiriceá
Máirtín Ó Catháin 

BEIDH Cumann
Lúthchleas  Gael ag iar-
raidh síniúcháin ó bhaill
choistí contae dá gcuid
ar fud na tíre roimh
dheireadh na bliana seo
ag deimhniú nach
bhfuiltear ag tabhairt
íocaíochtaí do bhainis-
teoirí ná do
thraenálaithe na
bhfoirne.  

Beifear ag cur na ndu-
algas céanna síniúcháin
ar choistí cumainn níos
deireannaí in 2013.  

Tá Ard-Stiúrthóir an
Chumainn Lúthchleas
Gael, Pádraic Ó Dúfaí,
ag dul géar ar an gceist
seo.  Ach cibé ar bith
caoi a n-éireoidh leis an
iarracht seo in Éirinn is
ar éigin go dtabharfar
mórán airde ar i Stáit
Aontaithe Mheiriceá. 

Ní ceist íocaíochta do
bhainisteoirí atá ann i
Meiriceá – ní
fhaigheann siad
íocaíocht.  Ach
faigheann roinnt
imreoirí íocaíochtaí ar
bhealach amháin nó ar
bhealach eile.
Tuairiscítear gur
leanadh ar aghaidh ag
íoc suimeanna sun-
tasacha airgid le roinnt
imreoirí a chuaigh go
Meiriceá i mbliana le n-
imirt sna craobh-
chomórtais.  

Ursula Ní
Shionnáin
le dul os
comhar
cúirte
amárach

Colm Ó Broin 

BEIDH an Poblachtánach agus
an gníomhaí Gaeilge, Ursula Ní
Shionnáin, os comhar cúirte
amárach i dtaca le cúiseanna a
bhain le heachtra in Uíbh
Fhailí an tseachtain seo caite. 

Ghabh na Gardaí an ball
aitheanta den pháirtí
Poblachtánach sóisialach Éirígí
agus triúr fear i Raithean, Uíbh
Fhailí, Dé Máirt seo caite.

Gaeilgeoir aitheanta
gafa faoi Alt 30 den
Acht um Chion-
taithe in Aghaidh
an Stáit

Lia N í Chasaide (8) ag seoladh leabhair an Ghúim, ‘Is é an féirín agat é  -  bronntanas don Nollaig’ . Ba í Éilís Ní Dhuibhne, an t-údar
clúiteach, a chuir rogha leabhar do dhaoine óga ón Gúm i láthair an tslua  a bhí bailithe le chéile i gceannáras Fhoras na Gaeilge.

Leabhair Ghaeilge don Nollaig

Touché 
a Aire, 
a chara!

L. 15

Athbheochan na
hEabhraise:  Ó na
mílte go dtí na
milliúin cainteoirí
L. 22 - 23

Dlí ginmhillte X le ‘oll-deacracht’
a chothú do shíciatraithe
Beidh sé easca a chur in iúl 
go bhfuil tú féinmharfach, 
a deir Cathaoirleach an Irish 
Association of Suicideology

Colm Ó Broin 

TÁ sé ráite ag Cathaoirleach an
Irish Association of Suicideology
(IAS) go gcothóidh reachtaíocht
bunaithe ar Chás X ‘oll-
deacracht lóistíochúil’ do shícia-
traithe.

Tá sé ina raic i bhFine Gael
faoin moladh go gcuirfí reach-
taíocht i bhfeidhm a cheadódh
do bhean ginmhilleadh a fháil
má bhíonn a saol i mbaol de
bharr bagairt a dhéanamh go
bhfuil sí féinmharfach.

De réir an Dr Justin Brophy,

síciatraí comhairleach le Seirbhís
Mheabhairshláinte Chill Mhan-
táin, beidh sé thar a bheith dea-
cair ar shíciatraithe breithiúnas a
dhéanamh an bhfuil duine éigin
féinmharfach i ndáiríre nó nach
bhfuil.

Ar lean ar leathanach 2



2 • GAELSCÉAL 
Dé Céadaoin, 5 Nollaig, 2012

NUACHTNÁISIÚNTA

Oifig an 

Colm Ó Broin
Iriseoir

colm.obroin@gaelsceal.ie

Méabh Ní Thuathaláin
Iriseoir

meabh.nithuathalain@gaelsceal.ie

Caroline Ní Chualáin

Gráinne McElwain
Spóirt

grainne.mcelwain@gaelsceal.ie

Patricia Ní Chonghaile
Comhordaitheoir Táirgíochta

Baineann Gaelscéal úsáid  as Gaelspell agus
Ceart, bogearraí a chabhraíonn le litriú agus
gramadach na Gaeilge, www.cruinneog.com

Stop le 
híocaíochtaí
CLG – beag
seans air i
Meiriceá
Ar lean ó leathanach a haon

Luaitear suimeanna idir
$7,000 agus $15,000 mar
íocaíochtaí a tugadh do chuid
acu –sin le cois an chostais
taistil, lóistín in aisce agus jab
curtha ar fáil dóibh. 

Cé go raibh drogall ar an
gCumann Lúthchleas Gael i
bPáirc an Chrócaigh a admháil
leis na blianta go bhfuil an
córas cúitimh agus íocaíochta
seo i Meiriceá, is beag séanadh
atá air thall.  Ní raibh aon scéal
faighte ar ais againn as Páirc an
Chrócaigh faoin gceist seo
agus muid ag scríobh. 

Fiú agus go bhfuil an daonra
Éireannach ag laghdú agus é
níos deacra airgead a bhailiú,
fós féin tá na cistí ann. “Má tá
cumann amháin á dhéanamh
is beag nach gcaithfidh tú féin
airgead a chaitheamh ar
imreoirí maithe,” a dúirt fear
amháin atá gníomhach sa
gCumann Lúthchleas Gael i
mBostún le scaitheamh maith.
“Ní bheidh mórán ratha ort
mura bhfuil imreoirí maithe
agat féin ina n-aghaidh agus
ciallaíonn sin airgead”. 

Tá roinnt Éireannach saibhir
sásta a dhul go doimhin ina
bpócaí ar mhaithe leis an
gcumann a bhfuil baint acu
leis.  Ach den chuid is mo
bailítear an t-airgead ar dhíol
ticéad, ócáideacha sóisialta
agus a leithéide.   

“Snámh in aghaidh easa atá
ann chuile bhliain ach tá an-
dílseacht i measc lucht an
Chumainn Lúthchleas Gael i
Meiriceá,” a deirtear. 

Ní fhaigheann ach na him-
reoirí is fearr na híocaíochtaí
móra.  Faigheann go leor
leaids a théann anonn taisteal
in aisce, lóistín agus jab agus
sin luach saothair maith
freisin ag go leor acu. 

Cur chuige
nua an 
Aontais ag
teacht tar
éis LEADER
Concubhar Ó Liatháin   

“BEIDH ar an Rialtas a aithint go
bhfuil an Ghaeltacht éagsúil ó
cheantracha eile agus beidh gá
riar a dhéanamh ar éilimh
éagsúla cheantracha Gaeltachta
nuair a bheidh ullmhú á
dhéanamh don chur chuige nua
maoinithe ón Eoraip a bheidh
ag teacht i réim in 2014.” 

B’shin a bhí le rá ag an
bhFeisire Eorpach, Seán Kelly,
agus é ag labhairt le Gaelscéal
faoin phlean atá ag teacht ó
Choimisiún na hEorpa maidir
leis an scéim nó an cur chuige a
bheidh ag teacht i gcomharbas
ar LEADER a éagfaidh ag
deireadh na bliana seo
chugainn. 

Dar leis an bhFeisire Kelly, tá
riachtanais ag na Gaeltachtaí atá
éagsúil ó cheantracha eile agus
caithfear an méid sin a chur san
áireamh. Luaigh sé go sonrach
an gá go ndéanfaí gnó le pobail
Ghaeltachta ina dteanga féin. 

Thug sé le fios go raibh
Coimisiún an Aontais tar éis sás-
tacht leis an dul chun cinn a léir-
iú maidir le LEADER in Éirinn
agus go mbeadh an cur chuige
‘ón bpobal aníos’ a bhí i gceist le
LEADER i gceist trasna
scéimeanna maoinithe agus
cistí uile an Aontais ó 2014 ar
aghaidh nuair a thiocfadh
buiséad nua an Aontais i bhfei-
dhm. 

Beidh na cistí sóisialta,
talamhaíochta, réigiúnda agus

eile cuimsithe ag an gcur chuige
nua, CLLD, Community Led
Local Development Nó Forbairt
Áitiúil Faoi Cheannas an
Phobail.

“Teastaíonn ón gCoimisiún
an cur chuige seo a chur i bhfei-
dhm ach é a leathnú amach
chun gach dream a chur san
áireamh agus a thabhairt ar
bord,” a dúirt sé.

Tar éis gur cuireadh deireadh
le Meitheal Forbartha na
Gaeltachta anuraidh agus gur
cuireadh an t-eagras i lámha an
leachtóra, cuireadh na
Gaeltachtaí éagsúla faoi
choimirce na mbord páirtíochta
a bhí láimh leo ina gceantracha
éagsúla.  Anois tá maoiniú
LEADER agus tacaíocht LDCP,
an Clár Forbartha Pobail Áitiúil,
á chur ar fáil sna Gaeltachtaí ag
comhlachtaí ar nós Páirtíocht
Forbartha Iarthar Chorcaí atá ag
déanamh riar ar Mhúscraí.

Ceist a bheidh le fiosrú agus
an cur chuige nua á chur i bhfei-
dhm cé acu ar cheart do na
Gaeltachtaí éagsúla a theacht le
chéile agus comhiarratas a
dhéanamh faoi scátheagraíocht
nua nó an fearr do na Gaeltach-
taí éagsúla ionadaíocht a lorg ar
na boird pháirtíochta atá ag
comhoibriú leo faoi láthair.

“Tá aigne oscailte ag an
gCoimisiún ar na ceisteanna
seo,” dúirt an Feisire Kelly.
“Beidh sé suas don Rialtais sna
ballstáit éagsúla a socruithe féin
a dhéanamh.”

Socrú le déanamh maidir leis
an SNM roimh an Nollaig
Anton Mac Cába

TÁ Airí ón dá rialtas ag
teacht le gcéile don Sruth
Teangan den
Comhaireacht
Thuaidh/Theas Dé
Céadaoin, an 12ú lá de Nol-
laig. Tuigtear go bhfuil siad
le socrú a dhéanamh maid-
ir le scéim mhaoinithe ó
Fhoras na Gaeilge do na
heagrais Ghaeilge.

Deir foinsí sna heagrais ó
Thuaidh nár pléadh moltaí
leo go dtí seo. Mar sin féin,

tuigtear go bhfuil sé
‘cheanneagraíocht’ le bhei-
th ann agus iad seo uilig
lonnaithe ó Dheas. Gheob-
haidh eagrais eile
fochonarthaí 18 mí uathu
siúd.   Tá an tAisaonad i
gColáiste Ollscoile Naomh
Muire i mBéal Feirste le dul
faoin nGúm. Ní fios an
mbeidh athruithe ar choin-
níollacha agus ar tuarastail
dá bharr sin.

“Tá an tSamhail Nua
Mhaoinithe ag dul ar
aghaidh faoi chulaith éadaí

nua,” a mhínigh foinse. Bhí
an tSamhail Nua
Mhaoinithe iontach con-
spóideach nuair a mhol
Foras na Gaeilge í ach rinne
an Foras í a tharraingt siar
ag tús na bliana seo.

Is iad an bheirt Airí ná
Cearál Ní Chuilín agus
Donncha Mac
Fhionnlaoich. 

Tuigtear go bhfuil sé ar
intinn ag cuid de na hea-
grais dúshlán dlíthiúil a
thabhairt, má glacann na
hAirí leis na moltaí.

Seoladh Tóstál 2013 go hoigifiúil in Stóras Guinnesss i mBaile Átha Cliath inné. Thuas tá  Eoin
O'Sullivan ón bhfoireann peile Meiriceánaigh, Drogheda Lightning, an tAire Iompair,
Turasóireachta agus Spóirt, Leo Varadkar, Peter Kavanagh ón bhfoireann baseball, Dublin City
Hurricanes agus an réalta rugbaí Alen Quinlen. GRIANGHRAF: MARK STEDMAN/PHOTOCALL IRELAND.

Beidh Scrúdú CI TEG (Ardleibhéal 1) ar siúl in Ollscoil na hÉireann Má
Nuad ar an 25 & 26 Eanáir 2013.

Is é an spriocdháta d’iarratais ná an 7 Eanáir 2012.

Tuilleadh eolais ar www.teg.ie nó ó 01-708 6417 / 708 3737
Páirtchreidiúint ar fáil anois: Is féidir an scrúdú cainte amháin a

dhéanamh anois agus páirtchreidiúint a bhaint amach.

Ar lean ó leathanach a haon

Nuair a thagann duine chuig shí-
ciatraí faoi láthair, is annamh a
bhíonn cúis acu le rá go bhfuil siad
féinmharfach mura bhfuil, dar leis. 

“Is bail atá éasca a chumadh é
féinmharú, go háirithe i leith dúla-
gair. Is féidir le síciatraí a chruthú
go bhfuil duine féinmharfach, ach
tá sé deacair a chruthú nach bhfuil
duine féinmharfach, agus ní hé an
jab atá ag síciatraí a chruthú nach
bhfuil duine féinmharfach.

“Beidh síciatraithe idir dhá thine
Bealtaine (on a hiding to nothing).
Ní dóigh liom go mbeidh sé inoib-
rithe ag síciatraithe cinntí dá lei-
théid a dhéanamh.

“Tagann daoine chugainn chun
cúnamh agus comhairle a fháil,
agus bíonn lochtanna ar bhreithiú-
nas na ndochtúirí in amanna, agus
bheadh sé an-deacair ar reach-
taíocht nó rialacháin dul i ngleic leis
sin. ‘Tromluí’ lóistíochúil a bheas
ann.”

D’fhéadfaí fadhbanna a chothú dá
ndéanfadh síciatraí cinneadh nach
bhfuil bean féinmharfach, dar leis.

“Bheadh sé an-simplí ag duine
iompar a spréachadh; d’fhéadfá
cásanna a shamhlú ina dtógadh
cailín ina déaga ródháileog drugaí
dá ndiúltófaí di.

“Gan amhras, bheadh uafás as
cuimse ann dá mba rud é gur chuir
bean lámh ina bás féin tar éis diúl-

taithe ó shíciatraí.”
Tá an rialtas ag plé reachtaíocht a

bheidh bunaithe ar Bhreithiúnas X
a chur i bhfeidhm i láthair na
huaire. Mhol grúpa saineolaithe ar
ghinmhilleadh go mbeadh ar bhean
a bheadh féinmharfach dearbhú a
fháil ó bheirt shíciatraithe agus ó
chnáimhseoir amháin go raibh sí
amhlaidh sula dtabharfaí cead dí
ginmhilleadh a fháil.

Dar le Brophy, bheadh cosúlach-
taí idir na cásanna ginmhillte agus
cásanna inniúlachta chun oibre (fit-
ness to work).

“Tógann siadsan míonna agus
bíonn achomhairc i gceist; bíonn
siad faoi iomaidh go minic (highly
contested). Le toircheas d’fhéadfaí

a bheith ag lorg cinneadh laistigh
de sheachtain.”

“Ní fhéadfaí srian téarma a chur
leis ach an oiread. Ní a rá go
mbeadh an ceart ag bean ginmhil-
leadh a fháil de bharr bagartha
uaithi go raibh sí féinmharfach don
chéad 12 nó 22 seachtain,” ar
seisean.

De réir Brophy, ní bheidh ‘gin-
mhilleadh ar éileamh’ mar thoradh
ar reachtaíocht bunaithe ar Bhrei-
thiúnas X.

“Ní bheidh ginmhilleadh ar
éileamh ann, mar a ghlaoitear air
óir beidh ceangaltas ag baint leis.
An rud a thiocfaidh as ná go leath-
nófar na cúinsí ina mbeidh ginmhil-
leadh ceadaithe.”

Dar leis, ní thagann mná atá féin-
mharfach de bharr toirchis chuig
síciatraithe in Éirinn.

“Go hiondúil téann siad le
haghaidh ginmhillte sa Bhreatain.
Is léir go bhfuil mná mar sin ann a
mhothaíonn mar sin, ach is mion-
lach iad, dar liom.”

Bhunaigh an Dr John Connolly,
an Dr Michael Kelleher, nach maire-
ann, agus an Teachta Dála, Dan
Neville, an IAS in 1996.

Rinne Gaelscéal teagmháil le
Coláiste Síciatracha na hÉireann
agus leis an bhFondúireacht
Náisiúnta um Thaighde ar Fhéin-
mharú maidir leis an gceist seo ach
ní raibh freagra faighte ag an
nuachtán agus é ag dul i gcló.

Dlí ginmhillte le ‘oll-deacracht’
a chothú do shíciatraithe

Go leor míshuaimhnis
léirithe ag cruinniú faoi
RTÉ agus an Ghaeilge 
Méabh Ní Thuathaláin 

AG cruinniú a bhí i gCois
Fharraige Déardaoin seo
caite, léiríodh cuid mhór
míshuaimhnis faoin “gcó-
nascadh” atá bearthaithe idir
nuacht RnaG agus TG4, faoi
chaighdeán na gclár Gaeilge
agus faoin bhfreastal atá á
dhéanamh ar mhuintir na
Gaeltachta.

Bhí timpeall scór duine, idir
chraoltóirí agus iriseoirí de
chuid TG4 agus RnaG agus
muintir an phobail, ag an
chruinniú a dhírigh ar mholtaí
a chur chun cinn i dtaobh
dréachtú polasaithe RTÉ i
leith na Gaeilge. 

Iarradh orthu siúd a bhí i
láthair a gcuid moltaí a chur
chun tosaigh maidir leis an
gcineál seirbhíse ba mhaith
leo ó RTÉ. 

Rinneadh aird a tharraingt
ar an dualgas reachtaíochta
atá ar an gcraoltóir náisiúnta
an Ghaeilge a chur chun cinn
ach chreid roinnt daoine go
raibh fáilí a dhéanamh i
dtaobh an dualgais sin le fada. 

Maíodh nár cheart go
mbeadh aon laghdú ar an
mbuiséad atá ar fáil do
chraoltóireacht na Gaeilge
agus gur cheart líon agus
caighdeán na gclár ar RTÉ a
fheabhsú. 

Bhí roinnt daoine buartha
nach ionann an cur chuige atá
ag RTÉ i leith chaighdeán na
gclár Béarla agus caighdeán
na gclár Gaeilge.

Dúradh go raibh gá soiléiriú

a fháil ar ‘ceard is clár Gaeilge
ann’ mar go raibh cuid mhaith
cláracha ar RTÉ  a bhí ag titim
faoi scáth na gclár Gaeilge ‘ar
bheagán Gaeilge’ nó ‘ar
dhrochchaighdeán Gaeilge’.
Moladh gur cheart tús áite a
thabhairt do chraoltóireacht
atá dírithe ar chainteoirí
dúchais agus ar chainteoirí
maithe Gaeilge. 

Bhí cuid mhór dá raibh i
láthair ag aontú gur cheart
freastal níos fearr a dhéanamh
ar ghasúir ag aois réamh-
scoile, bunscoile agus meán-
scoile agus go raibh easnamh
ann maidir le craoltóireacht
atá dírithe ar daoine faoi 35
bliain d’aois. 

Is é an “cónascadh”  a
chothaigh ábhar buairimh ina
measc úd a bhí i láthair, go
háirithe mar gheall ar an
‘dátheangachas’ a bheas i
gceist leis an seomra nuachta
nua. Cé go raibh na craoltóirí i
gcoinne an chónasctha,
dúradh go raibh
féidearthachtaí ann maidir le
comhoibriú. 

Léiríodh imní faoin tuaraisc
neamhspleách a rinne RTÉ a
choimisiúnú agus a chuir Still-
water Communications i
gcrích. Bhí doiléireacht maid-
ir le bunús na moltaí a rinne
siad agus an tuiscint a bhí ag
an tuaraisc ar phobal na
Gaeltachta. 

Tá go dtí an Aoine, 7 Nol-
laig, ag an bpobal lena gcuid
tuairimí a chur in iúl do RTÉ
maidir le polasaithe i leith na
Gaeilge. 

Raic mar
gheall ar
imeacht an
Union Jack 
BHRIS círéib amach i mBéal
Feirste oíche de Luain, nuair a
tháinig timpeall 1,000 Aon-
tachtóir chuig Halla na Cathrach
i ndiaidh do na na comhairleoirí
vótáil chun an Union Jack a
bhaint ó bharr Halla na
Cathrach. 

D’ardaigh páirtí an Alliance an
cheist gur cheart an brat a thógáil
aníos ach amháin ar 17 lá áirithe
sa bhliain a mbeadh sé in airde. 

Gortaíodh beirt ghardaí
slándála, cúigear póilíní de
chuid an PSNI agus gri-
anghrafadóir le linn na tri-
oblóide..   

An Craoltóir iomráiteach Rónán Mac Aodha Bhuí agus an piobaire Robbie Hannan as Co. an Dúin, le mic léinn Archie Murray as an
Bhruiséal (ar dheis)  agus David Broome as Manchain, Sasana (ar chlé) roimh sheoladh Scoil Gheimridh Frankie Kennedy, taobh
amuigh d'Ollscoil na Banríona ar an Déadaoin seo caite. Grainghraf: Paul McErlane

Cúisíodh an ceathrar sa Chúirt
Choiriúil Speisialta Déardaoin seo
caite i leith gunna agus armlón a
bheith ina seilbh acu. Cúisíodh beirt
de na fir i leith ballraíocht in
eagraíocht mhídhleathach a ghlaonn
an IRA orthu féin.

Beidh deis ag Ní Shionnáin bannaí
a lorg ón gcúirt amárach.

Dúirt Breandán Mac Cionnaith ó
Éirígí nach raibh an triúr a gabhadh le
hUrsula Ní Shionnáin mar bhaill den

pháirtí, fad is eol dó.
Shéan sé go láidir tuairimíocht sna

meáin go bhfuil eite armtha bunaithe
ag an ngrúpa Poblachtánach.

“Tá seasamh an pháirtí ríshoiléir ó
tús,” arsa Mac Cionnaith,, “ní
shíleann muid go bhfuil na coinníol-
lacha cearta ann le haghaidh
streachailt armtha.”

Dúirt sé chomh maith go raibh an
páirtí ag seasamh le hIníon Ní Shion-
náin. 

Duine de bhunaitheoirí an ghrúpa
Gaeilge Misneach is ea í, thosaigh sí

leathanach Facebook na heagraíochta
agus labhair sí sna meáin faoin ngrú-
pa nua.

Bhí an chéad chruinniú poiblí le
bheith ag Misneach Déardaoin seo
caite ach cuireadh ar ceal é tar éis
bhás athair Fhearghal Mhic Ionnrach-
taigh, a bhí le labhairt ag an ócáid.

Fógraíodh go mbeadh an cruinniú
ar siúl arís i mí Feabhra.

Ag caint le Gaelscéal inné, dúirt
urlabhraí ón ngrúpa Misneach go
mbeadh na baill ag bualadh le chéile
chun stráitéis do 2013 a chur i dtoll a

chéile. Níl dáta socruithe don chruin-
niú go fóill.

“Tá go leor daoine ag léiriú suime
sa ghrúpa, idir óg agus aosta, daoine a
bhí páirteach i Misneach sna 1960í
san áireamh,” arsa an t-urlabhraí.

Tá amhras léirithe ag daoine
áirithe atá luaite le Misneach, áfach,
maidir le cé chomh réalaíoch is a
bheas sé leanúint leis an togra ach tá
an chuid is mó acu sin luaite leis cin-
nte nach gcuirfidh gabhadh Ní Shion-
náin isteach ar fhorbairt na hea-
graíochta. 

Ursula Ní Shionnáin le dul
os comhar cúirte amárach

Bíodh Misneach againn
NUAIR a bunaíodh ‘Misneach’ sna
1960aí, freagra don riachtanas do
ghníomhaíocht radacach ar son na
Gaeilge a bhí ann agus don
ghéarghá chun guth láidir neamh-
spleách a fhorbairt do lucht na
Gaeilge agus na Gaeltachta. Ba
ghrúpa feachtasaíochta cróga iad a
chur dúshlán faoin stát agus a
bhain úsáid as modhanna
agóidíochta ar leith chun aird a
tharraingt ar chás na Gaeilge.

Bhí Máirtín Ó Cadhain ar dhuine
de na ceannródaithe Gaeilge a bhu-
naigh ‘Misneach’ agus thóg sé a
pholaitíocht agus a idéalachas féin
isteach sa ghrúpa, rud a mhúnlaigh
meon an ghrúpa agus a d’idird-
healaigh an grúpa ó ghrúpaí
Gaeilge eile. 

Chreid an Cadhnach nach rab-
hthas ábalta ceist na teanga a
scaradh óna ceisteanna sóisialta,
eacnamaíochta agus polaitíochta a
bhí ag bagairt uirthi agus a bhí á
dúnmharú. 

Thuig sé gur cheist pholaitiúil
agus ceist chumhachta í ceist na
Gaeilge agus ceist gach miontean-
ga a bhí á scriosadh ag ollteangacha
ar fud an domhain. I ngeall ar an
meon seo a bhí ag an gCadhnach
agus ag lucht ‘Mhisneach’,
ghníomhaigh an grúpa chun cearta
na nGael a chuimsiú i ngach gné a
bhain le saolta na ndaoine. 

Thug Misneach aghaidh ar na
fadhbanna sóisialta agus eacna-
maíochta a bhí ag scriosadh na
bpobal ina raibh sí á labhairt agus
throid siad ar son chearta teanga
do na Gaeil sa Ghalltacht chomh
maith.

Bhí suntas ar leith ag baint leis an
meon a bhí ag an gCadhnach sa
chaoi is gur thuig sé go raibh bás na

mionteangacha,  an Ghaeilge san
áireamh, ag baint le mórcheist níos
mó. Thuig sé go raibh an caip-
itleachas ina namhaid nimhiúil
don Ghaeilge agus dhírigh roinnt
mhaith de na hagóidí a d’eagraigh
‘Misneach’ ar cheisteanna sóisialta
a bhain le lucht na Gaeilge agus na
Gaeltachta.

Le bunú an ghrúpa nua ‘Mis-
neach’ in 2012, feictear dúinn go
bhfuil riachtanas ann chun guth
neamhspleách a thabhairt do na
Gaeil arís trí ghrúpa feach-
tasaíochta a bhunú atá neamh-
spleách ar mhaoiniú stáit agus ar
pháirtithe polaitiúla. Tá tábhacht
an neamhspleáchais feicthe againn
le déanaí ach seasann cás amháin
amach níos soiléire ná aon chás
eile i gcomhthéacs eagraíochtaí
deonacha. Is é sin na tionscnaimh
fhorbartha pobail. 

Sular cuireadh Fianna Fáil
amach as an rialtas, bheartaigh
siad smacht a fháil ar na tionsc-
naimh seo trí bhainistíocht na
dtionscnamh a athrú ó choiste
bainistíochta neamhspleách déan-
ta suas de ghnáthmhuintir an
phobail go coiste na Comh-
pháirtíochta, comhlacht forbartha
áitiúil ar a bhfuil polaiteoirí áitiúla
agus ionadaithe ó áisíneachtaí stáit
ar an gcoiste acu. 

Ar ndóigh, bunaíodh na tionsc-
naimh fhorbartha pobail chun guth
a thabhairt do phobail áitiúla faoi
mhíbhuntáiste agus chun tabhairt
faoi chumhachtú an duine féin.
Ach is léir sa chás seo nach raibh
Fianna Fáil sásta leis an gcáineadh
ná leis an tréan-agóidíocht ar
mhaithe lena bpobail a bhí ar bun
ag na tionscnaimh seo, tionsc-
naimh a bhí ina n-ionadaithe ar

phobail atá fós i sáinn na
bochtaineachta agus chuaigh an
rialtas i mbun díchumhachtú chun
bac a chur orthu. Agus bhí siad lán-
ábalta an t-athrú sin a chur i bhfei-
dhm toisc gurbh iad féin a bhí ag
maoiniú na dtionscnamh.  

Feictear go soiléir an deacracht
atá ann do ghrúpaí agus d’ea-
graíochtaí maoinithe atá ag iar-
raidh a bheith criticiúil faoin stát i
leith a chuid polasaithe. Cuireann
an maoiniú bac ar ghrúpaí a
theacht amach agus gnímh an stáit
a cháineadh ar eagla go gcaillfidh
siad an t-airgead a chuirtear ar fáil
dóibh. 

Beidh an neamhspleáchas ina
bhunchloch ag ‘Misneach’ amach
anseo agus creideann muid go dtu-
gann an saoirse seo seasamh níos
láidre do phobail na Gaeilge agus
guth gan srian do lucht na Gaeilge.

Tá sé beartaithe ag ‘Misneach’
seasamh in aghaidh léirscrios an
chaipitleachais agus an impir-
iúlachais agus creideann muid go
gcaithfidh lucht na Gaeilge
aghaidh a thabhairt ar chonstaicí
na hathbheochana mar chroí faid-
hbe bhás na Gaeilge agus na mion-
teangacha ar fud na cruinne. 

Tá an dá cheist seo, an caip-
itleachas agus an t-impiriúlachas,
aitheanta ag saineolaithe teanga
mar scriostóirí mhionteangacha.
Mar sin, ní féidir le díograiseoirí
teanga neamhaird a dhéanamh ar
na mórcheisteanna seo a
bhaineann le bás teangacha agus
tá sé riachtanach dioscúrsa ar na
ceisteanna seo a spreagadh chun
réiteach réadúil a aithint.

Is ceist dhomhanda í ceist na
mionteangacha agus molann ‘Mis-
neach’ breathnú ar mhodhanna

oibre ghrúpaí teanga eile agus
ceachtanna tábhachtacha a fhogh-
laim ón obair fhiúntach atá déanta
acu go dtí seo. Ní mór dúinn na
grúpaí teanga a bhfuil rath orthu
agus an dul chun cinn suntasach
atá déanta acu maidir le cásanna a
gcuid mionteangacha féin a aithint
mar eiseamláir agus na rathanna
sin a chur i bhfeidhm i gcás na
Gaeilge. Beidh an taighde riach-
tanach seo ina ghníomh ag ‘Mis-
neach’ chomh maith chun bealaí
chun tosaigh nua a aithint don
Ghaeilge mar mhionteanga.

Tá práinn ann do ghníomh rada-
cach chun athréimniú na Gaeilge a
fhíorú agus caithfear comhluadar
láidir Gaelach a fhorbairt chun an
fhís seo a bhaint amach. Tá ról ar
leith ann do dhaoine óige in
athghabháil na Gaeilge agus beidh
sé ina phríomhsprioc ag ‘Mis-
neach’ iad a mhealladh i dtreo na
físe seo agus glúin nua de dhío-
graiseoirí teanga a spreagadh chun
todhchaí nua bhisiúil don teanga a
fhorbairt. 

Caithfidh muid aghaidh a thab-
hairt ar na ceisteanna deacra a
bhaineann le meath na Gaeilge
agus dioscúrsa fiúntach nua a
spreagadh a chinnteoidh cearta
teanga agus daonna na nGael agus
a thabharfaidh muid céim níos
cóngaraí i dtreo an athréimnithe. is
í ár dteanga í. is í ár dtodhchaí í.
Bíodh ‘Misneach’ againn.

Nóta ón Eagarthóir  
Coimisiúnaíodh agus fuarthas an

píosa seo sular gabhadh Ursula Ní
Shionnáin.  Níor ciontaíodh í ar rud
ar bith, mar sin níl aon chúis
againn gan é a chur i gcló. 

Tuairim:Ursula Ní Shionnáin ar an ngá le gluaiseacht nua Gaeilge – ‘Misneach’

Ursula Ní Shionnáin.

Fear ciontach
i ndúnmharú
agus in ionsaí
gnéasach ar
leanbh, bliain
go leith d’aois
Méabh Ní Thuathaláin

FUARTHAS fear as Co. Fhear
Manaigh ciontach i ndúnmharú
agus in ionsaí gnéasach ar Millie
Martin, a bhí bliain go leath
d’aois ag am a báis. 

Fuarthas a máthair neamh-
chiontach as bás an linbh ‘a
chéadú’.  Fuair an leanbh Millie
bás mar gheall gur ndearnadh
dochar mór dá hinchinn i mí na
Nollag, 2009.

Shéan an máthair, Rachel Mar-
tin, as an gCheis, agus iarpháirtí
léi, Barry Michael McCarney, as
Trileac nach raibh baint acu le
bás an linbh. 

Rinne coiste de dháréag mach-
naimh ar an gcás inné agus fuar-
thas McCarney ciontach. Fuar-
thas nach raibh aon bhaint ag
Rachel Martin le bás an linbh,
Millie. 

Mille Martin, a maríodh agus í 15
mhí d'aois i mí na Nollag 2009.  

CLUAS SA CHEANNÁRAS
Le Colm Ó Broin

www.nuigalway.ie

Spriocdháta: Déardaoin, an 13 Nollaig 2012.

Sonraí/nós imeachta Iarratais:
Chun eolas breise a fháil agus chun iarratas a dhéanamh ar an 
bpost thuas téigh chuig www.nuigalway.ie/about-us/jobs/

Is fostóir comhionannas deiseanna í Ollscoil na hÉireann, Gaillimh.

Léachtóir (Téarma Socraithe, Leatham)  
le Cleachtas Cliniciúil (Dochtúireacht 
Teaghlaigh) in Acadamh Leighis Chaisleán 
an Bharraigh

Iarrtar iarratais ar an bpost seo a leanas: 

Mac na Samhla Nua Maoinithe
Tá sé ina raic idir

Fhoras na Gaeilge
agus an 19 n-
eagraíocht bhun-
mhaoinithe le cei-

thre bliana anuas. Bhí an
chosúlacht ann go raibh an
lámh in uachtar faighte ag na
heagraíochtaí nuair a d’fhógair
an Foras i mí Meithimh go
raibh siad chun deireadh a
chur leis ‘an tSamhail Nua
Maoinithe’. Ach d’fhógair an
Foras i mí Dheireadh Fómhair
go raibh mac na Samhla Nua
Maoinithe tagtha ar an saol, an
Múnla Nua Maoinithe. 

De réir an méid a sceitheadh
faoin múnla, beidh sé
phríomheagraíocht ag fáil
maoinithe ón bhForas. Beidh
siad in ann maoiniú a thab-
hairt don 13 eagraíocht eile ar
feadh tréimhse 18 mí, ach
beidh gá le comhtháthú de
shaghas éigin ina diaidh sin.
Beidh na heagraíochtaí ag fei-
dhmiú ar bhonn Uile-Éireann,
rud a chiallaíonn go mbeidh
deireadh leis na cinn atá ag
obair ó Thuaidh amháin, ach
glacaim leis nach mbeidh
daoine a bhíonn ag gearán faoi
chríochdheighilt ag cur in
éadan an mholta sin!

Bhí lear mór ceisteanna

faoin ábhar seo ag Teachtaí
Dála éagsúla an tseachtain seo
caite, Léirigh Michael Kitt ó
Fhianna Fáil imní go dtiocfadh
deireadh le Conradh na
Gaeilge nó le Comhdháil
Náisiúnta na Gaeilge faoin
bplean seo, ag brath ar cén
cheann acu a bheas mar
phríomheagraíocht sa réimse
Ardú Feasachta agus Ion-
adaíochta faoin múnla nua.  

D’iarr Martin Ferris,
Jonathan O’Brien (SF)agus ag

Teachta Neamhspleách,
Catherine Murphy, ar an Aire
míniú a thabhairt ar an múnla
nua maoinithe, na himpleach-
taí a bheadh aige agus an
bhfuil anailís costas/tairbhe
déanta air nó nach bhfuil.

Ag freagairt na gceisteanna
ar fad, dúirt an tAire gur
cuireadh tús leis an bpróiseas
in 2008 chun an luach is fearr
ar airgead a fháil ó na hea-
graíochtaí bunmhaoinithe. Is
amhlaidh go raibh Foras na

Gaeilge ag cur 40% dá
bhuiséad in 2008, is é sin €8m,
ar fáil do 19 n-eagraíocht
bhunmhaoinithe, de réir an
Aire. Bhí os cionn 50% den
bhunmhaoiniú sin á
chaitheamh ag na hea-
graíochtaí ar thuarastail
amháin, ar seisean.

Dar leis, léirigh athbhreith-
niú a rinne an comhlacht
comhairliúcháin Mazars in
2009 go raibh “mí-éifeacht” ag
baint le seirbhísí a
sheachadadh trí 19 n-
eagraíocht do phobal na
Gaeilge.

Tá an maoiniú a chuireann
an Foras ar fáil do na hea-
graíochtaí laghdaithe go dtí
€6.5 milliún, ach deir an tAire
go bhfuil 77% den airgid á
chaitheamh ar chostais
riaracháin, “rud a fhágann
nach mbeidh ach 23% den
bhuiséad á chaitheamh ar
sheirbhísí do phobal na
Gaeilge.” 

Dúirt sé nach bhféadfadh sé
níos mó a rá faoin múnla nó go
mmbeadh na sonraí ar fad ag
an gComhairle Aireachta
Thuaidh/Theas ar 12 Nollaig.

Tá an Foras ag cur béime ar
an méid airgid a chaitheann na
heagraíochtaí ar thuarastal ó

thosaigh an chonspóid seo,
ach ceist a chuir roinnt de na
heagraíochtaí ná cé mhéad a
chaitheann an Foras féin ar
thuarastal?

Fuair Dessie Ellis ó Shinn
Féin roinnt eolais i leith na
ceiste sin an tseachtain seo
caite. Thug an tAire Ealaíon,
Oidhreachta agus Gaeltachta,
Jimmy Deenihan, le fios dó gur
chaith an Foras 16% dá chuid
maoinithe ar thuarastal in 2011
agus 2% eile ar phinsin na n-
iarfhostaithe. D’ardaigh na
céatadáin seo ó 11% agus 1% in
2008 faoi seach. Ar ndóigh, má

bhaineann tú an caiteachas a
théann ón bhForas chuig an 19
eagraíocht as an áireamh
bheadh an céatadán a
chaitheann an Foras ar
thuarastal níos airde.

Idir an dá linn, thug an tAire
McGinley eolas do Mary Lou
McDonald chomh maith, faoi
na híocaíochtaí pinsean atá á
dhéanamh ag Údarás na
Gaeltachta. Tá ceathrar a bhí
ag obair leis an Údarás ag fáil
idir €70,000 agus €80,000 in
aghaidh na bliana agus 28 ag
fáil níos lú ná €10,000. Seo na
figiúirí ar fad.

Tá imní ar Michael Kitt ó Fhianna Fáil go dtiocfaidh deireadh le
Comhdháil Náisiúnta na Gaeilge nó le Conradh na Gaeilge.

Luach an phinsin bhliantúil 

€ Líon atá á fháil 
0 – 10,000 28
10,001 – 20,000 38
20,001 – 30,000 18
30,001 – 40,000 13
40,001 – 50,000 18
50,001 – 60,000 12
60,001 – 70,000 5
70,001 – 80,000 4

Léiríonn figiúirí atá curtha ar fáil
ag an Aire Stáit Gaeltachta go
bhfuil dul chun cinn mall á
dhéanamh ar dháileadh
pacáistí eolais sa Ghaeltacht.

Tá na pacáistí mar chuid den Chlár
Tacaíochta Teaghlaigh, a fógraíodh i mí
Aibreán seo caite mar chomharba ar
Scéim Labhairt na Gaeilge, nó Scéim na
nDeich bPunt mar a glaodh air fadó. Chuir
3,370 teaghlach isteach ar an scéim in 2011
sular tháinig deireadh leis.

Go dtí seo tá 57 teaghlach sa Ghaeltacht
tar éis iarratas a dhéanamh le haghaidh
pacáiste. Ar a laghad is ardú é seo ó mhí an
Mheithimh, tráth a raibh pacáistí iarrtha
ag 12 theaghlach.

Tá cúrsaí níos fearr lasmuigh den
Ghaeltacht de réir dealraimh, óir tá 243
pacáiste seolta chuig teaghlaigh, ardú ó 32
sé mhí ó shin.

Chuir an tAire Stáit McGinley na sonraí
ar fáil do Tom Fleming, Teachta Dála
Neamhspleách  do Chiarraí Theas, sa Dáil
an tseachtain seo caite.

Dúirt sé chomh maith go bhfuil bileog,
Ag tógáil do pháiste le Gaeilge, á
dháileadh ag an tseirbhís réamhbhreithe
in Ospidéal Thrá Lí agus ag ionaid sláinte i
nGaeltacht Chiarraí. Dúirt sé go mbeadh

siad á ndáileadh ag Comhar Naíonraí na
Gaeltachta Teo agus go mbeadh an
eagraíocht réamhscolaíochta ag cur
físeáin a d’fhorbair an Roinn faoi na bun-
táistí a bhaineann leis an nGaeilge mar
theanga an tí ar fáil do thuismitheoirí.
Bheadh ról lárnach ag Comharchumann
Forbartha Chorca Dhuibhne i gcur chun
cinn an cláir freisin, arsa an tAire.

Dúirt sé chomh maith go raibh €241,075
curtha ar fáil ag an Roinn d’Oidhreacht

Chorca Dhuibhne chun cúntóirí teanga a
earcú sa chontae. 

Le cúnamh Dé, ní thabharfaidh an t-
éileamh reatha do na pacáistí eolais léar-
gas dúinn ar an ráth a bheas ar na gnéithe
eile den Chlár Tacaíochta Teaghlaigh a
luaigh an tAire.

Is cosúil go bhfuil neart ar bun ag an
Roinn ó thaobh an Chláir de ach is léir
nach bhfuil mórán rátha ar na pacáistí
eolais go dtí seo.

300 pacáiste eolais iarrtha ag tuismitheoirí

Cainteanna faoi Athrú
Aeráide i dTír na hOla
Anailís 
le Fionán Ó Muircheartaigh 

An tseachtain seo caite
nuair a bhí Éire agus an
Bhreatain faoi léigear
tuillte báistí, bhí lucht
comhshaoil, grúpaí tion-

sclaíochta agus lucht maorlathais
idirnáisiúnta ag bailiú le chéile in
Doha, sa Chatar, do cainteanna
bliantúla athrú aeráide na Náisiún
Aontaithe. 

Ní féidir slabhra cúisíochta díreach
a cheangal idir an dá eachtra, ach tar-
raingíonn sé aird an duine mar sin
féin. Cad go díreach atá á dhéanamh
againn don domhain ina bhfuilimid? 

Agus cad is féidir linn a dhéanamh
chun stop a chur leis an athrú
aeráide?

Bailíonn tíortha na cruinne le
chéile gach bliain chun na ceisteanna
seo a phlé agus straitéis a aontú a
théann i ngleic le hathrú aeráide. 

Tháinig an chéad chomhaontú,
Prótacal Kyoto, i bhfeidhm in 2005.
Dhiúltaigh Meiriceá don chomhaontú
seo, agus ní raibh dualgas ar thíortha
ar nós na Síne agus na hIndia gásanna
a laghdú in aon chor. Chomh maith
leis sin, ní raibh bac ar bith ar thíortha
an comhaontú a thréigean, rud a
rinne Ceanada agus an Nua-
Shéalainn an bhliain seo. 

Fadhb dhomhanda is ea an t-athrú
aeráide. Ní leor do scata tíortha
áirithe srian a chur le hastúchán car-
bóin má tá an chuid eile den domhan
ag caitheamh leo. Is gá go mbeadh cur
chuige comhaontaithe ann. 

Dá bharr, ní leor Prótacal Kyoto
chun iarmhairtí athraithe aeráide a
sheachaint. 

Mar sin féin, tá Éire, an Eoraip, agus
cuid mhaith tíortha eile ina mbaill de
Phrótacal Kyoto, a chríochnaíonn ag
deireadh na bliana seo. Cuirfidh cain-
teanna na seachtaine seo síneadh leis
an bPrótacal ar feadh cúpla bliain eile. 

Tá comhaontú domhanda fós in
easnamh, áfach, agus ní léir go n-
athróidh cúrsaí i mbliana. 

Anuraidh, réitíodh “comhaontú ar
chomhaontú”, is é sin, socrú go
ndéanfaí spriocanna nua giorrúchán
gáis a leagan síos faoi 2015. Is beag an
baol go dtarlóidh sé sin i mbliana. In
ainneoin an ghleo i measc lucht
comhshaoil nuair a toghadh Obama
in 2008, tá suim caillte ag Meiriceá i
gcomhaontú idirnáisiúnta aeráide
agus tá drogall ar an tSín agus ar an
India polasaithe a chur i bhfeidhm a
chuirfeadh moill ar a bhfás
fiabhrasach eacnamaíochta. 

Astaíonn an tSín níos mó ná 25%
d’astúchán bliantúil na cruinne agus
tá siad ag fás go tapa. Tá Meiriceá frea-
grach as 16% agus an India 7%.  Lena

chéile tá trí thír freagrach as leath
d’astúcháin na cruinne. Is beag
éifeacht a bhéas ag Kyoto a 2 mura n-
aontóidh na tíortha seo le giorrúcháin
gás a chur i bhfeidhm. 

I mbliana, mar is gnách, beidh na
cainteanna leamh agus díomách. Ní
hionann sin agus a rá nach bhfuil siad
tábhachtach. De ghnáth cuireann an
ócáid idirnáisiúnta brú ar rialtais
náisiúnta polasaithe a chor i bhfei-
dhm go neamhspleách. In ainneoin
nach bhfuil an tSín mar pháirt de
Phrótacal Kyoto tá infheistíocht
ollmhór déanta acu i bhfuinneamh
inathnuaite, mar shampla. 

Chomh maith leis sin, tá béim i
mbliana ar pholasaí nua: oiriúnú. Le
fiche bliain anuas bhí na cainteanna
bliantúla seo dírithe ar charbón a
laghdú agus iarmhairtí athraithe
aeráide a mhaolú. Straitéis iomlán
éagsúil é oiriúnú. An aidhm atá leis ná
éifeachtaí athraithe aeráide a
thuiscint agus pleanáil a chur i bhfei-
dhm chun déileáil leo. 

Athrú suntasach atá sa pholasaí
seo. Sa chéad áit, aithníonn sé go
bhfuil an domhan ag téamh agus go
bhfuil polasaithe maolaithe na cru-
inne easnamhach chun athruithe
móra aeráide a sheachaint. Sa dara
háit, admhaíonn sé nach féidir leis an
bpobal idirnáisiúnta a theacht ar
chomhréiteach dhomhanda faoi
ghiorrúcháin gás. 

Tar éis fiche bliain de chainteanna,
tuigeann muid nach fadhb don chéad
ghlúin eile amháin an t-athrú aeráide.
Ach fós níor éirigh linn comhaontú
domhanda a chothú chun dul i ngleic
leis.  

Níl aon ábhar díospóireachta ann níos mó, tá ár ndomhan ag téamh agus á
théamh. 

Príomhchathair Chatar,  Doha. Cathair tógtha ar ola agus a úsáideann an-
chuid ola í féin.   

Láthair na
gCainteanna:
Cathair Doha

Dá mba rud é nár
aimsíodh ola sa
Chatar sna 1940í,
bheadh Doha fós
ina bhaile beag. Ní

bheadh cathair ann in aon chor.
Aimsíodh, áfach, agus tá mil-
liún go leith duine ina gcónaí
ann inniu. 

Tá aeráid dhoicheallach ann.
Bíonn meánteocht 40 céim Cel-
cius ann i rith an tsamhraidh
agus is beag báistí a thiteann
ann. Chun an chathair a
dhéanamh inmharthana, tá gá
le córas ollmhór aerchóirithe, a
fhuaraíonn oifigí agus tithe.
Chun go mbeadh uisce le n-ól
caitear uisce na farraige a
dhíshalandú, próiseas atá dian
ar chaipiteal agus ar fhuin-
neamh. 

Dá bharr, tá Doha ar cheann
de na cathracha is salaí ar
domhan. Astaítear beagnach 50
tonna carbóin in aghaidh an
duine gach bliain. Tá sé sin
thart ar cheithre huaire níos mó
ná mar a tharlaíonn in Éirinn
agus ar cheann de na tíortha is
measa ar domhan.

Braitheann an tír go hiomlán
ar ola agus gás agus cruthaíonn
sé formhór an €80 billiún GDP
atá ag an tír. Tá 14% de stoc gáis
an domhan suite san Éimíríocht
bheag, an tríú stoc is mó sa
chruinne. 

In 2022, beidh Corn Peile an
Domhan ar siúl sa Chatar. Níl
formhór na staideanna peile
tógtha go fóill, ach nuair a bhei-
dh, beidh córas aerchóirithe
iontu chomh maith. 

An Domhan ag Téamh…

Astaítear gásanna ceaptha teasa (green-
house gases) nuair a dhóitear breoslaí ar
nós ola agus gáis agus nuair a ídítear
foraoisí a ionsúnn carbóin. Cuirtear le
téamh chomh maith nuair a leánn oighear

san Artach a frithchaitheann gásanna amach ón atma-
isféar. 

Fanann na gásanna seo san atmaisféar ar feadh na
céadta bliain agus dá bharr, beidh an éifeacht is measa
den athrú aeráide le feiceáil 50 nó 100 bliain amach
anseo. 

Ní fadhb don chéad ghlúin eile amháin é, áfach. Dar
leis an IPCC, comhairle domhanda eolaithe a

bhailíonn fianaise ar athrú aeráide, tá éifeachtaí téimh
le feiceáil cheana féin. Tá fásach na Nigéire ag dul i
méid, ag scriosadh talaimh arúil feirme agus ag baint
beatha agus áit chónaithe ó na pobail a chónaíonn
ann. Síltear freisin go gcuireann athrú aeráide leis an
dóchúlacht adhaimsir (extreme weather) againn níos
minice – ar nós na stoirmeacha agus dtuillte a tharla in
Éirinn, sa Bhreatain agus i Meiriceá le déanaí. 

In 2009 aontaíodh go gcoimeádfaí srian de 2 chéim
Celcius ar théamh domhanda, ach dar leis an mBanc
Domhanda tá sé sin indéanta anois, a bheag nó a
mhór. Deir siad go mbeidh ardú 4 chéim ann faoi 2100,
de réir na bpolasaithe reatha.  

An Chatalóin : Toghchán  eile  ar na  bacáin?
Tomás Mac Síomóin sa Chatalóin

NÍ bhfuair páirtí ar bith móramh glan
i dtoghcháin na Catalóine ar na mal-
laibh. Fágann torthaí an toghcháin
seo trí roghain ag polaiteoirí: comhri-
altas nó rialtas mionlaigh a chur le
chéile nó toghchán nua a ghairm.
Caithfear a theacht ar réiteach roimh
an 20ú lá den mhí seo, nuair a scoir-
fear an rialtas reatha. Leis an gcuma
atá ar na cainteanna idir na páirtithe
faoi láthair, tá an tríú roghain thuas
ag éirí níos dóchúla in aghaidh an lae. 

Roimh an toghcháin, mhaígh Artur
Más, Ceannaire Convergencia I Uniò
(CiU), páirtí an  rialtais mhionlaigh
reatha, le tacaíocht an Partido Popu-
lar (an páirtí nualiobrálach atá ag
rialú na Spáinne faoi láthair), go raibh

móramh iomlán uaidh.  Chuige sin,
bhí 68 suíochán, ar a laghad, ag teast-
áil. Leis an móramh sin, d’féadfadh
sé reifreann a ghairm le toil an
phobail i leith an naisc leis an Spáinn
a mheas agus a bhuiséad a chur i
bhfeidhm gan tacaíocht ó pháirtí ar
bith eile. Níor bhronn na toghthóirí
an móramh sin air, áfach. Níl ach 50
suíochán fágtha ag CiU, tar éis an
toghcháin, titim mhór ón 62
suíochán atá acu sa rialtas reatha.

Na vótaí a chaill CiU, ba iad
sóisialaigh Esquerre Republicana de
Catalunya (ERC), Clé Poblachtánach
na Catalóine, a ghnóthaigh iad.
D’fhág sin ERC sa dara háit le 21
suíochán, ardú mór ón 10 suíochán
atá acu sa rialtas reatha. Meastar gur
chuir na ciorruithe a bhí á mbagairt

ag Mas faitíos ar thoghthóirí, agus
thréigeadar é le cloí le ERC. 

Tá ERC níos tiomanta do stát saor
Catalónach a bhaint amach ná Mas.
Agus leis na suíocháin atá acu anois,
d’fhéadfadh siad comhrialtas a chur
le chéile le CiU. Nó, le tacaíocht ERC,
d’fhéadfadh rialtas mionlaigh de
chuid CiU feidhmiú.  Go teoiriciúil,
d’fhéadfadh dhá pháirtí eile freisin, a
bhfuil 20 suíochán an ceann acu,
rialú i dteannta  CiU nó tacú le rialtas
mionlaigh CiU: Páirtí Sóisialach na
Catalóine nó an PP.

Ach cibé conlán a nascfadh nó a
thacódh le CiU, bheadh air dhá
choinníoll atá leagtha síos ag Mas a
shásamh: tacú le reifreann le toil na
gCatalónach i leith an nasc  leis an
Spáinn a thomhais agus tacú le

buiséad 2013 CiU, ina bhfuil cior-
ruithe de €4bn beartaithe.  ERC
amháin a thacaíonn leis an gcéad
choinníoll. An PP an t-aon pháirtí eile
a thacódh le buiséad CiU. 

Mar sin, ní réitíonn ceann ar bith
de na páirtithe eile leis an dá choin-
níoll atá leagtha síos ag CiU.  Ach
tharla gurbh é saoirse na Catalóine
ón Spáinn an chloch is mó ar
phaidrín Artur Mas, Ceannaire CiU,
ba mhian leis comhrialtas le ERC a
chur le chéile. Deir ERC, áfach, nach
ndéanfar réiteach ar bith le CiU, mura
maolófar go mór na ciorruithe atá
beartaithe i mbuiséad 2013 CiU.
Leanann na cainteanna idir an dá
chonlán seo.

Tá castacht eile sa scéal, áfach. Dhá
pháirtí nasctha atá in CiU : Conver-

gencia féin agus Uniò, eite
dhaonchríostúil, a bhfuil Antoni
Duran i Lleida mar cheannaire uirthi.
Tá sé tugtha le fios aige siúd nach
bhfuil Uniò i bhfách le saorstát
Catalónach. Bheadh Uniò sásta le
saoirsí breise a bheith ag an gCatalóin
taobh istigh de stát feidearálach
Spáinneach.  Ní mian leis siúd a bhei-
th i gcomhrialtas le ERC, dá réir. 

Tá an bhearna idir na conláin
éagsúla chomh leathan sin, de réir
dealraimh, gur doiligh do thráchtairí
aon chomhréiteach a shamhlú ag
teacht as na cainteanna atá ar siúl
eatarthu. Is díol suntais é gur mhaígh
Duran i Lleida, atá páirteach sna
cainteanna seo, go bhféadfadh
toghchán eile a bheith ar na bacáin
go luath.  

Comhlacht tógála Murphy’s ag cuidiú le
himirceoirí Éireannacha ar thuras abhaile
Máirtín Ó Catháin

TIOCFAIDH daréag Éireannach
abhaile  Dé Sathairn seo chugainn
faoi scáth Ionad Aisling i Londain –
cuid acu nár thaobhaigh a dtír
dhúchais le blianta fada.  

Caithfidh siad seachtain anseo
agus beidh cuid acu ag déanamh
teagmhála aríst lena dteaghlaigh.  

Ar chúis éicínt, níor éirigh leis na
daoine seo dul chun cinn a
dhéanamh i Sasana – sin nó chuaigh
an saol amú orthu sa tír sin.  

Íocfar a gcostais uilig agus tá an
comhlacht tógála Murphy’s a bhu-
naigh John Murphy, as Cathair Saidh-
bhín ó dhúchas, i Sasana ar cheann

de na dreamanna atá ag tacú leis an
gciste.  

Rinneadh ceiliúradh i mbliana ar
bhunú cheann de chomhlachtaí
tógála Murphys i Sasana leathchéad
bliain go ham seo.  D’ullmhaigh Mur-
phys leabhar inár dearnadh cuir síos
ar stair an chomhlachta agus scai-
peadh é go forleathan i measc oib-
rithe agus iar-oibrithe.  

Bailíodh £8,000 dá bharr sin.
Shocraigh an comhlacht go dtabhar-
faí chuile phingin dó sin d’Ionad Ais-
ling.  Ach dúirt fear labhartha thar
cheann na heagraíochta go dtugann
Murphys síneadh láimhe dóibh ó
ham go chéile chomh maith leis an
airgead a bailíodh ar an leabhar. 

Bhásaigh John Murphy féin trí
bliana ó shin.  Bhí sé 96 bliain d’aois.
D’fhág sé Cathair Saidhbhín taobh le
hoideachas bunscoile ach rinne sé
forbairt ar cheann de na comhlachtaí
tógála ba mhó cáil sa mBreatain.  Tá a
ainm luaite sa seanachas a
bhaineann le suíomhanna tógála
agus tá sé luaite san amhrán mór
imirce de chuid Chonamara “Mé féin
agus mo mhéit” (“is dúirt Murphy
féin nár tháinig aon ‘bhéar’ as Éirinn
mar é fós”). 

Go tráthúil anois tá an comhlacht a
bhunaigh John Murphy ag tabhairt
lámh chúnta an Nollaig seo
d’imirceoirí nár éirigh go maith leo.
Eagraíonn Ionad Aisling cúig thuras

sa mbliain go hÉirinn.  Tá na céadta
Éireannach tugtha anall acu in
imeacht na mblianta, cuid acu nár
leag cois in Éirinn le cúpla scór bliain
roimhe sin.  

“Bhíodh náire ar an dream nár
éirigh go maith leo san aimsir a cait-
headh filleadh abhaile,” a dúirt fear
labhartha in Ionad Aisling.
“Féachann muid le ceangal a
dhéanamh leosan agus deis a thab-
hairt dóibh cuairt a thabhairt abhaile
agus ceangal a dhéanamh lena muin-
tir.” 

Beidh cuid dó sin ag tarlú ar an
Satharn beag seo amach romhainn
agus beidh lámh ag Murphys sa turas
sin. 

Imní go mbeidh Éireannaigh gan
dídean i Londain arís

John Murphy

Grianghraif sa Tate Modern, Londain, le Don McCullin. "Home-
less Irishman, Spitalfields, London 1969" an teideal atá air. 

Máirtín Ó Catháin

TÁ sé ina imní ar eagraíochtaí
fóirithinte Éireannacha i
Londain go mbeidh níos mó
daoine gan teach agus gan
dídean ansin aríst de bharr
ciorruithe ar liúntais cíosa.   

“Tá súil agam nach bhfuil
muid ag filleadh ar  an
ngéarchéim a bhí againn sna
1990í” a deir Alex McDonald
atá ag obair i seirbhísí na hea-
graíochta Aisling i gceantar
Camden Town.  

Tarraingíodh go leor airde ar
an mbail a bhí ar chuid mhór
Éireannach i dtuaisceart
Londain sna blianta sin;
’speáin dhá shuirbhé a rin-
neadh go mba Éireannaigh iad

idir 30% agus 40% de na
daoine a bhí ar an tsráid.
“B’shin rud suntasach,” arsa
Alex McDonald.  

“Is as Éirinn idir 5% agus 8%
de dhaonra cheantar cathrach
Camden.  Ba dhona an cás é go
raibh coibhneas chomh hard
acu i measc na ndaoine a bhí
ina gcónaí ar an tsráid nó ag
fiach ar áit chodlata.”

Ba mhinic go mba fir oibre a
chuaigh anonn ar na
bildeálacha i Sasana sna 1950í
agus sna 1960í a fágadh gan áit
chónaithe.  Bhíodh faisean ag
roinnt acu a dhul ar an ól agus
ní bhíodh socruithe pinsin ná
leasa shóisialaigh déanta acu.  

Bhí blianta fada caite ag
cuid de na daoine seo i Sasana

agus tá cuid acu ar shlí na
firinne anois.  Ansin cuireadh
cóir níos fearr ar dhaoine eile.  

“Rinne an córas rialtais
áitiúil anseo obair mhaith ag
tabhairt áiteacha cónaithe do
dhaoine sna blianta ina dhi-
aidh sin,” a deir Alex McDon-
ald, “agus bhí an liúntas cíosa
maith go leor.  Réitíodh go leor
de na fadhbanna ba mheasa.”

Tá Comhairlí áitiúla ag díol
cuid de na tithe agus na
hárasáin atá acu. Baineann seo
leis an mbrú atá ar chistí Stáit
sa mBreatain.  Sa mullach air
sin, táthar ag spáráil airgid de
bharr ciorruithe ar na liúntais
chíosa.  “Tuigeann úinéirí
tithe agus árasáin phríob-
háideacha é sin,” a deir Alex

McDonald.  “Ní ligfidh siadsan
daoine isteach má fheictear
dóibh nach bhfuil an tacaíocht
acu ón Stát.” 

Tá feachtas eile tosaithe
anois ag eagraíochtaí ar nós
Eaglaisí éagsúla agus
eagraíochtaí fóirithinte le
faoiseamh a thabhairt i
gcaitheamh an gheimhreadh i
Londain.  As seo go Márta,
beidh comhoibriú idir na drea-
manna seo le foscadh a thab-
hairt do dhaoine atá ar an
tsráid.  “Scaití baintear leas as
hallaí in aice le séipéil agus
áiseanna mar sin,” a deir Alex
McDonald.  “Mairfidh an
feachtas seo go Márta.  Níl ann
ach sop in áit na scuaibe ach is
fearr ann ná as é.”



Gaillimh 
Amhrán Lily
Mae ar 
bharr na
gcairteanna
Séamus Ó Fatharta 

“TÁ an t-amhrán Tiny Dancer- A Song
for Lily Mae ag uimhir a 1 sna cairtean-
na ar iTunes ó Dé hAoine seo caite,” a
deir Judith Sibley, máthair Lily Mae.
Teastaíonn ó theaghlach Lily Mae
anois í a choinneáil ag uimhir a haon
don Nollag, ach tá a fhios acu go mbei-
dh sé crua agus iad i gcomórtas le X
Factor.

“Tá chuile dhuine in ann an t-

amhrán a cheannacht 3 huaire ar a
gcuntas iTunes, agus bheadh sé ion-
tach dá dtabharfadh duine é mar
bhronntanas Nollag in áit cártaí Nol-
laig a sheoladh,” a dúirt Judith.

Teastóidh idir €750,000-
€1,000,0000 ó mhuintir Lily Mae má
thagann an ailse ar ais uirthi théis
tréimhse 2 bhliain a chaitheamh ar

cheimiteiripe, rud a bhfuil sí air faoi
láthair. Ní bheidh aon rogha eile acu
ach an bád bán a thabhairt orthu féin
agus  dul go tír éigin eile, ag brath ar an
sórt ailse a thiocfaidh ar ais, má tha-
gann sé. Tagann an ailse ar ais ar 70%
de na daoine taobh istigh de 2 bhliain.

“Thit mé as a chéile nuair a fuair
muid an drochscéala ar dtús in
Ospidéal na hOllscoile Gaillimh. Chea-
pais gur matán a tharraing sí ina droim
nó rud éigin seafóideach mar sin, ach
nuair a chuaigh muid isteach chuig ár
ndochtúir áitiúil chuir sí isteach le
haghaidh tuilleadh scrúdaithe muid.
Bhí a fhios againn taobh istigh de 30
uair an chloig go raibh ailse ar Lily
Mae. Ní raibh na dochtúirí in ann an
ailse a fheiceáil ar an ultrafhuaim, ach
fuair an dochtúir meall lena lámh i
mbolg Lily Mae. 

Níor cheapais riamh go ndéanfaí
tada ar dheireadh seachtaine fada in
aon ospidéal ach a mhalairt a bhí i
gceist nuair a chuaigh muid chuig
Ospidéal na Leanaí, i gCromghlinn.
Níor chuala mé ariamh faoi Neurob-
lastoma go dtí an lá ar dhúirt na
dochtúirí liom go raibh céim a 4 de ar
Lily Mae,” a deir Judith. 

Tá deartháir níos óige atá dhá bhli-
ain go leith d’aois ag Lily Mae chomh
maith. Bíonn sé an-deacair ar a thui-
smitheoirí é a fhágáil sa mbaile agus
iad ag dul go Baile Átha Cliath. “Slán
Mam, agus cuir biseach ar Mae,” a
deireann sé nuair a bhíonn siad ag

bualadh bóthair.
Beidh Lily Mae anois i seomra leith-

lise thar an Nollaig agus í ag fáil an
chéad chéim eile den cheimiteiripe.
“Ní maith liom ailse,” a dheireann Lily
Mae agus tuigeann sí go bhfuil sí tinn.
Tá sí an-chróga agus sásta i gcónaí,” a
deir Judith.

Tá clann Lily Mae ag impí ar
dhaoine dul agus an singil a chean-
nacht agus an scéal a scaipeadh ar a
gcairde chomh maith. Is féidir é a
cheannacht ar iTunes nó in aon siopa
HMV.  “Scaip an scéal is beidh Tiny
Dancer ag uimhir a haon don Nollag le
cúnamh Dé,” a deir Judith.

Ní chuirfidh
cáipéis
Comhairle 
Contae athrú 
ar pholasaí
gaoithe
Máirtín Ó Catháin 

CUIRFIDH an ceannasaí pleanála i
gComhairle Contae na Gaillimhe
cáipéis eolais faoi mhuilte gaoithe faoi

bhráid na gComhairleoirí Contae go
luath san athbhliain ach ní dóigh go
gcuirfear aon athrú ar an bpolasaí
pleanála dá bharr sin. 

Dúirt an bainisteoir pleanála,
Caoimhín Ó Ceallaigh, le Gaelscéal an
tseachtain seo go dtabharfaidh an
cháipéis seo deis do Chomhairleoirí
staidéar a dhéanamh ar an ábhar sula
dtosófar ag plé Plean Forbartha an
Chontae sa mBealtaine seo chugainn.
Is cuid de Phlean Forbartha na Gail-
limhe 2009-2015 an polasaí fuinnimh
gaoithe atá i bhfeidhm faoi láthair.  Tá
go leor conspóide tarraingthe ag an
bpolasaí seo agus bhí agóid eile faoi
taobh amuigh d’Áras an Chontae i
nGaillimh nuair a tionóladh cruinniú
den Chomhairle Contae an tseachtain
seo caite.  Ba ansin a gheall an cean-
nasaí pleanála go gcuirfí plécháipéis ar
fáil. 

Dúirt an Ceallach le Gaelscéal nach
bhfuil sé ar intinn aige féin aon
athruithe a mholadh ar an bpolasaí
forbartha muilte gaoithe anois. 

“Tá treoirlínte náisiúnta leagtha
síos leis seo,” a dúirt sé “agus ní
bheinnse ag moladh aon athrú mura
gcuirfear athrú orthu sin.” 

Is féidir iarracht a dhéanamh ag
tráth ar bith le hathrú a chuir ar Phlean
Contae.  Ach mhínigh Caoimhín Ó
Ceallaigh gur hiondúil gur i lár téarma
an Phlean Contae a moltar athruithe
ar an bPlean sin.  Mairfidh téarma an
Phlean atá ann faoi láthair go dtí 2015

Céim síos do Ros an Mhíl – iarratas pleanála
ar na bacáin i gCalafort na Gaillimhe
Máirtín Ó Catháin 

CÉIM síos do Chalafort Ros an Mhíl
go bhfuil sé fágtha as an
gcomhaireamh mar ionad feiliú-
nach do sheirbhísí do thionscail
fuinnimh a bheadh lonnaithe
amach ón gcósta – sin de réir
tuarascála rinneadh le gairid.  Oifig
Forbartha Mara na hÉireann atá
faoi scáth Roinn na Mara a rinne an
tuarascáil seo.  Bhí rannóg A, B
agus C luaite sa tuarascáil ach níor
tháinig Ros an Mhíl i dtír i gceann
ar bith acu.  Tugadh aitheantas do
Chalafort na Gaillimhe sa dara ran-
nóg is tábhachtaí, sin rannóg B. 

Tá an cinneadh seo ina údar mór
diomú do Choiste Tacaíochta Cha-
lafort Ros an Mhíl.  Creideann siad-
san go raibh cás  maith ann go
dtabharfaí stádas “B”, ar a laghad,
do Ros an Mhíl.  

“Ina dhiaidh sin féin tá cead
pleanála againn do chalafort
domhainfharraige,” a deir fear lab-
hartha dá gcuid.  “Níl cead for-

bartha ar bith ag comhlacht Cha-
lafort na Gaillimhe fós.” 

Is í an tuairisc is deireanaí as
Gaillimh ná go mbeifear ag cur iar-
ratais faoi bhráid an Bhoird
Phleanála go luath san athbhliain
ar an gcéad chéim den phlean for-

bartha atá acu don chalafort.  Cuir-
fear an t-iarratas seo isteach faoi
scáth an chórais IROPI – sin córas
faoina gcuireann an t-iarrthóir cás
chun cinn gur infrastruchtúr riach-
tanach náisiúnta atá i gceist.
D’fhéadfadh moill fada  go maith a

bheith ar a leithéíd d’iarratas sa
gcóras pleanála. 

Rinneadh athnuachan ar an
gcead pleanála le haghaidh
síneadh ar Chéibh Ros an Mhíl anu-
raidh ach níl aon chosúlacht ann go
gcuirfear airgead Stáit ar fáil.  Sa
gcás sin, bheadh sé ina imní i Ros
an Mhíl go bhfágfaí an calafort sin
ar an ngannchuid má éiríonn le
Gaillimh tosú ag forbairt.  

Chuir lucht tacaíochta Chalafort
Ros an Mhíl an cás chun cinn i gcó-
naí go mbeadh an áit an-fheiliú-
nach mar ionad freastail ar mhuilte
gaoithe, toibreacha gáis nó forbairtí
fuinnimh eile amach ón gcósta.   

“Ní fheicim cén chaoi ar fágadh
muide as an áireamh agus gur
tugadh stádas “B” do Ghaillimh sa
tuarascáil a bhain le seirbhísí fuin-
nimh mara,” a deir ball de Choiste
Tacaíochta Ros an Mhíl.  

Tá iarrtha ag an gCoiste sin anois
ar an Teachta Dála Seán Kyne an
cheist a tharraingt anuas ag an Aire
Mara, Simon Coveney. 

Calafort Ros an Mhíl 

ach tosófar ag plé an Phlean a bheidh
ann ina dhiaidh sin sa mBealtaine seo
chugainn.   Ach bíonn tuairim bliain
go leith oibre ag baint leis sin, idir
chruinnithe Comhairle Contae, tais-
peáint phoiblí agus moltaí.

Tá cead pleanála tugtha le haghaidh
103 muileann gaoithe sa gceantar idir
an Spidéal, Maigh Cuillin, Uachtar Ard
agus anuas i dtreo Ros an Mhíl.  Meas-
tar go bhféadfaí 270 muileann gaoithe
eile a chur sa gceantar sin de réir an
pholasaí atá ann anois. 

Tá siad siúd atá in aghaidh muilte
gaoithe, nó amhrasach fúthu, ag iar-
raidh go gcuirfí athrú ar an gcóras
pleanála le srian a chuir ar an fhorbairt
seo.  Ach d’fhéadfadh sé go mbeadh
fanacht orthu sula sroichfear an cheist
sin sna meastacháin ar an gcóras
pleanála.   

Cáipéisí chás
Mhaolra Seoige
ar fáil don
phobal
Colm Ó Broin 

TÁ bailiúchán de thaifid stáit a
bhaineann le dúnmharuithe Mhám
Trasna agus crochadh Mhaolra
Seoighe le fáil ar an suíomh idirlín
www.anghaeltacht.net.

An Chartlann Náisiúnta a chuir cói-
peanna de na taifid ar fáil agus ina
measc tá an chéad teileagram inar
tugadh faisnéis faoi na dúnmharuithe
a tharla in 1882, a seoladh ó stáisiún
an RIC i gConga chuig Caisleán Bhaile
Átha Cliath.

Mar aon leis sin, tá teileagram ó
Fhear Ionaid na Banríona, an tIarla
Spenser, san Vice Regal Lodge i
mBaile Átha Cliath (Áras an
Uachtaráin inniu) chuig gobharnóir
phríosún na Gaillimhe ag diúltú do na
hachomhairc agus ag treorú Maolra
Seoighe a chrochadh. Dhearbhaigh sé
sa teileagram sin: “The law must take
its course”.

Creidtear go forleathan gur

crochadh an tUasal Seoige,  nach raibh
Béarla ar bith aige, go héagórach i leith
dúnmharaithe Mhám Trasna. Beidh
ócáid chomórtha don fhear ar siúl ag
Músaem Cathrach na Gaillimhe, leis
an gCoimisinéir Teanga agus Conradh
na Gaeilge i nGaillimh ar 15 Nollaig.  

Tá litir ó bhean chéile Mhaolra
Seoighe ag impí go saorfaí a fear céile
le feiceáil freisin ar an suíomh
gréasáin chomh maith le deimhniú ó
ghobharnóir phríosún na Gaillimhe ar
an 15 Nollaig 1882 do na húdaráis chuí
gur crochadh an triúr príosúnach,
Maolra Seoighe san áireamh, níos
luaithe an lá sin. Tá cóip le feiceáil
freisin de thuairisc ón gcoiste
cróinéara ar bhás Mhaolra Seoighe
chomh maith le go leor doiciméid
stairiúla eile. 

Is féidir na doiciméid a fheiceáil ag
www.anghaeltacht.net/mam1882. 

Beidh doiciméad eile á chur ar tais-
peáint don phobal níos déanaí an mhí
seo i Músaem Cathrach na Gaillimhe.
Tá seilbh faighte le gairid ag an
Músaem ar an mBarántas Cúirte, an
bundoiciméad oifigiúil a eisíodh ina
dtreoraítear go gcuirfí Maolra Seoighe
chun báis. Is é seo an chéad uair a
bheidh an barántas ar taispeáint don
phobal. Dearbhaítear sa bharántas, a
eisíodh i mBaile Átha Cliath, go
bhfuarthas ciontach é i ndúnmharú
‘Margaret Joyce the younger’ ar an 18
Samhain 1882. Seoladh an barántas ó
Chúirt Shráid na Faiche i mBaile Átha
Cliath chuig Sirriam Chontae na Gail-
limhe ar an 30 Samhain 1882. 

Treoraítear ann Maolra Seoighe a
chur chun báis ar an 15 Nollaig 1882
agus a chorp a chur i dtalamh laistigh
de theorainn an phríosúin.

Duine príobháideach a bhronn an
barántas stairiúil seo ar Mhúsaem na
Cathrach roinnt bheag míonna ó shin. 

“Cé go gcloiseann muid daoine ag
caint faoi a bheith ‘ag síneadh barán-
tas báis’, is annamh go deo a d’fheicfí
a leithéidí.  Is é an cineál doiciméad é a
chuirfeadh scanradh agus sceimhle ar
dhuine ar bith agus ní féidir linn ach
samhlú go mbeadh sé ina chúis uafáis
amach is amach i gcás duine a mhaígh
i gcónaí go raibh sé neamhchiontach
agus a gcreidtear go láidir faoi anois go
raibh iomrall ceartais i gceist ina chás,”

a dúirt Breandán Ó hEaghra ó
Mhúsaem Cathrach an Gaillimhe.

Saibhreas na
Gaeilge ar fáil i
gCois Fharraige 
Séamus Ó Fatharta 

TÁ an Crann Taca sa gCnoc in Indreab-
hán, théis tús a chuir seisiún
Saibhreas Teanga. Sé seo an tríú
seisiún ó thosaigh sé. Sraith seisiún
iad seo ina roinntear saibhreas teanga
an cheantair le daoine a bhfuil suim
acu sa gcaint nádúrtha. Beidh seisiún
na míosa seo dírithe ar bhia agus
deoch. Tá na seisiúin seo dírithe ar
chainteoirí maithe Gaeilge agus
d’fheilfeadh siad do thuismitheoirí atá
ag tógáil a gclainne le Gaeilge, múin-
teoirí, daoine atá ag obair sna meáin
agus daoine a bhfuil suim acu i
nGaeilge Chois Fharraige.

Tá réimse eile seirbhísí ar fáil san
Ionad a fhreastalaíonn ar pháistí ó 6
mhí ar aghaidh. Tá béim ar leith ar lab-
hairt na Gaeilge sna seirbhísí trí chéile
agus spreagann an fhoireann oibre

labhairt na Gaeilge i measc na bpáistí
ar bhealach taitneamhach, nádúrtha,
spraíúil. Tá an tIonad suite i
bhfoirgneamh fairsing, geal, te agus
nua-aimseartha ina bhfuil neart

áiseanna agus spás spraoi do pháistí
taobh istigh agus taobh amuigh. Tá an
t-eolas uilig faoin ionad ar fáil ar
www.ancranntaca.ie nó is féidir dul i
dteagmháil leo ar 091-595132.

Maigh Eo

Ceadúnais i bhfad 
ó bhaile…agus cáin
bóthar ag dul an 
treo céanna?
Máirtín Ó Catháin 

CEAPTAR anois gur i Maigh Eo a
bheidh an lárionad eisiúna ceadú-
nas tiomána lonnaithe ach a dtioc-
faidh an córas nua i bhfeidhm an
chéad bhliain eile.  

Tarlaíonn sé gur i Maigh Eo atá
an tÚdarás um Shábháilteacht
Bóthair lonnaithe freisin agus tá
siadsan go láidir ar son an chórais
nua.  

Ach tá daoine sa bpolaitíocht a
déarfadh go bhfuil an áisíneacht
nua ag dul go Maigh Eo ó thárla
gurb é toghcheantar an Taoisigh é. 

Cibé cúis atá leis, beidh athrú
mór i gceist ar an gcaoi a n-eisítear
ceadúnais agus déanfar go leor dó
ar an ríomhaire. 

Tosófar ag eisiúint na gceadúnas
tiomána ón lároifig nua go luath
san athbhliain.  Idir sin agus mí
Mheán Fómhair seo chugainn is
iad na hoifigí sna Comhairlí Contae
a bheidh ag láimhsiú na n-iarratas.  

Ach cuirfear chuile shórt anonn
chuig an áisíneacht agus an lároifig
nua i mí Mheán an Fhómhair seo
chugainn.  As sin amach is leis an
oifig sin – a ceaptar a bheidh i
Maigh Eo – a bheidh chuile
chomhfhreagras ag dul ón iar-
rthóir. 

Ceaptar go mbeifear ag iarraidh,
de réir a chéile, gur ar an idirlíon a
dhéanfar an chuid is mo den ghnó. 

Cárta beag a bheidh ann feasta
mar cheadúnas tiomána i leaba na
doiciméide atá ann faoi láthair.  As
an Eoraip atá an treoir seo ag
teacht agus táthar ag iarraidh go
mbeadh an córas céanna cártaí ar
fud an Aontais. 

Bhí an Comhairleoir Jim Cuddy
ar dhuine acu siúd – bhí go leor acu
ann – a dúirt ag cruinniú na seach-
taine seo caite de Chomhairle Con-
tae na Gaillimhe gur céim ar gcúl
atá ann.  “Bhí obair na gceadúnas á
déanamh go maith sna Comhairlí
Contae,” a dúirt an Comhairleoir
Cuddy.  

“Níl aon lucht agam ar chárta
mar cheadúnas ach táim cinnte nár
iarr an tAontas Eorpach go dtab-
harfaí an córas uilig isteach in oifig
lárnach náisiúnta.  Drochbheart é
seo.  Féach céard a thárla do chóras
na ndeontas tríú leibhéil
oideachais nuair a cuireadh suas
go Baile Átha Cliath iad.  Sa mul-
lach air sin uilig, an ceart go mbeifí
ag brú daoine atá gaite amach sna
blianta i dtreo córais ríomhairí?  

Níl ríomhaire ar bith ag cuid
mhaith acu, ní áirím iad a úsáid,” a
dúirt sé. 

Dúirt roinnt de Chomhairleoirí
na Gaillimhe go mba facthas
dóibhsean gurb é an chéad rud eile
ná go gcuirfí an cháin bóthair ar
charranna faoi stiúir córais
náisiúnta. 

An tAire Stáit Donnchadh Mac Fhionnlaoich, a rinne Ionad Cúram Leanaí na Ceathrún Rua, Co na Gaillimhe, a oscailt
ar an Aoine seo caite, in éineacht le grúpa páistí atá ag freastal ar an Ionad. GRIANGHRAF: SEÁN Ó MAINNÍN

Ag oscailt oifigiúil Ionad Cúram Leanaí na Ceathrún Rua, Co na Gaillimhe, bhí, ó chlé: An Comhairleoir Cathrach
Catherine Connolly, Stiofán Ó Cúláin Príomhfheidhmeannach Údarás na Gaeltachta, An Seanadóir Trevor Ó Clochar-
taigh, An tAthair Ciarán Blake Sagart Paróiste na Ceathrún Rua, An Comhairleoir Condae Seosamh Ó Laoi, An Teach-
ta Dála Seán Kyne, An tAire Stáit Donnchadh Mac Fhionnlaoich, a rinne an oscailt; Máiréad Mac Con Iomaire Bainis-
teoir Chomhar Naíonraí na Gaeltachta Teo, Máire Uí Fhlatharta Bainisteoir Ionad Cúram Leanaí na Ceathrún Rua,
Dairíona Nic An Iomaire Comhalta ar Bhord Údarás na Gaeltachta, Sorcha Ní Chéilleachair Rúnaí Choiste Tacaíochta
an Ionaid, Tina Uí Fhlatharta, Cisteoir Choiste Tacaíochta an Ionaid: Taobh Thiar Tomás Mac Con Iomaire Cathaoir-
leach Choiste Tacaíochta an Ionaid, An Comhairleoir Contae Seán Ó Tuairisg agus Seán Mac Donncha ball de choiste
stiúrtha an Ionaid. [PIC: SEÁN Ó MAINNÍN].



Pobal Gaeilge Laighean ar Google Maps
TÁ eolas faoi Chúige Laighean
curtha ag Gaelscéal ar an léarscáil
‘Pobal na Gaeilge’ ar Google Maps.
Seoladh an léarscáil an mhí seo caite
le heolas faoi phobal na Gaeilge i
mBaile Átha Cliath. Tá os cionn
4,000 amas faighte aige ó shin i
leith. Tá fáisnéis faoin gcuid eile den
Chúige curtha ar líne anois. Díríonn
an léarscáil ar chúrsaí Gaeilge taobh
amuigh de scoileanna nó ranganna
do dhaoine fásta.

I measc an eolais air tá ciorcail
chomhrá, clubanna  óige, seirbhísí
eaglasta, clubanna leabhar, grúpaí
tuismitheoirí agus leanaí, cumainn
Ghaelacha tríú leibhéal agus
eagraíochtaí pobail Ghaeilge ar nós
craobhacha de chuid Chonradh na
Gaeilge. Tá tograí aonair ar nós grú-
paí drámaíochta, sléibhteoireachta

agus spóirt ann chomh maith.
Tá naoi ngrúpa tuismitheoirí agus

leanaí ag Comhluadar i gCúige
Laighean, seacht gcinn acu las-
muigh den ardchathair. Tá 13
chraobh ag Conradh na Gaeilge las-
muigh den ardchathair, ceithre cinn
acu i gContae na Mí. Tá 22 club óige
ag Cumann na bhFiann i gCúige
Laighean, seacht gcinn i mBaile
Átha Cliath.

Ní haon ionadh gurb í Gaeltacht
Ráth Chairn an ceantar is gníomhaí
ó thaobh na Gaeilge de. Seachas
Gaeltachtaí na Mí, is iad bailte
Cheatharlach agus Loch Garman na
ceantair is gníomhaí ó thaobh na
teanga de. Spéisiúil go leor go bhfuil
eagraíochtaí pobail láidre iontu
araon, Glór Cheatharlach agus Na
Macallaí. Tá dhá chiorcal chomhrá

do dhaoine fásta agus dhá chlub
óige sa dá bhaile freisin.

Mar aon leis sin, tá grúpa tui-
smitheoirí agus leanaí, aifreann
Gaeilge agus compántas ais-
teoireachta (Aisteoirí an Lochrainn)
i gCeatharlach.

Tá ionad pobail ag na Macallaí - An
Tobar, agus club leabhar, i mBaile
Loch Garman chomh maith. De réir
an eolais atá curtha ar fáil ag deoisí i
gCúige Laighean, níl an oiread aifre-
ann Gaeilge lasmuigh de Bhaile Átha
Cliath is atá sa chathair féin. Beidh
an léarscáil á fhorbairt amach anseo
chun an tír ar fad a chlúdach. Is
féidir a theacht ar an léarscáil ar
www.gaelsceal.ie agus ar leathanach
Facebook Ghaelscéal. Is féidir eolas
breise don léarscáil a sheoladh chuig
colm.obroin@gaelsceal.ie.

Na Gaeil Óga:
Tús Láidir don
Fhoireann
Iománaíochta
Lenár dtuairisceoir 

THUG iománaithe fonnmhara
faobhracha na nGael Óg faoina
gcéad chluiche riamh ar an Domh-
nach tar éis a bheith ag traenáil le
tamall de mhíonna anuas.

Cluiche dúshlánach a bhí ann a
imríodh sa bháisteach agus sa
bhfuacht ach mar sin féin ní raibh
aon easpa inspreagtha na misnigh
idir imreoirí an dá fhoireann.

Ba é Adam Ó Faoláin a d’aimsigh
an chéad scór iománaíochta riamh
do Ghaeil Óga na hardchathrach le
poc saor gleoite gan ach cúpla
nóiméad imithe sa chluiche. Bhí
tionchar nach beag ag Ó Faoláin ar
an gcluiche ina iomláine agus é i lár
an ghoirt.

Beirt eile a raibh tionchar mór
acu ar an gcluiche ná
deartháireacha cumasacha Uí
Cheallaigh as Rinn Ó gCuanach ó
dhúchas. Le hAodhán sa chúl
cuireadh iarrachtaí an fhreasúra ó
dhoras arís is arís eile. Ba luach
cúpla pointe ann féin iad na poic
amach cruinn fada a bhí aige. 

D’imir a dheartháir, Illy Ó Ceal-
laigh,  leis an díograis ceannann
céanna. Thug sé leibhéil fisiceach
níos airde chuig an gcoimhlint agus
d'éirigh leis cúl agus dhá phointe a
aimsiú.   

Bhí sruth na himeartha ag dul ó
cheann ceann na páirce agus is beag
a bhí idir na foirne ó thús go
deireadh an chluiche. Ag leatham,
bhí na foirne ar comhscór agus 0-6
go 0-6 ag an dá thaobh. 

Thug leithéidí Ruadhán ‘An
Capall’ Ó Feinneadha, Moss Land-
man agus Richard Greene taispeán-
tais an-láidre agus bhí an chuma ar
an scéal go raibh na Gaeil Óga chun
a theacht as a gcéad dúshláin le bua.

Bhí an lámh in uachtar ag na
Gaeil Óga ar feadh fhormhór an
dara leatha agus chuadar ceithre
phointe chun tosaigh agus gan ach
deich nóiméad fágtha sa choimh-
lint. Tháinig Réalt Dearg ar ais sa
chluiche go láidir chun an bua a
ghnóthú le dhá phointe.

Níor éirigh leis Na Gaeil Óga scór
ar bith a aimsiú in ainneoin go raibh
neart deiseanna acu chun an brat
bán a ardú agus an bua a bhaint
amach dóibh féin. Mar sin féin, ba
thús iontach maith a bhí ann agus
níl aon dabht ann ach go mbeidh
siad in iomaíocht an bhliain seo
chugainn.  

Beidh dhá sheisiúin traenála acu
sula scoireann siad do cheiliúradh
na Nollag agus tá siad ag cur fáilte
roimh imreoirí nua i gcónaí. Má tá
spéis agat a bheith páirteach sa chu-
mann ar bhealach ar bith is féidir
teagmháil a dhéanamh ar Face-
book, Twitter nó ag
cumannclg@gmail.com.

Méabh Ní Thuathaláin 

TÁ gearán déanta ag Aontas na Mac
Léinn i gColáiste Phádraig, Droim
Conrach mar gheall ar an ardú atá
tagtha ar thaillí do chúrsaí Gaeltach-
ta, atá mar chuid riachtanach den
chéim. 

Rinneadh an gearán chuig an Aire
Oideachais, Ruairí Quinn, agus chuig

na ranna Gaeilge sna Coláistí Oiliúna
Múinteoirí mar chuid de na hiar-
rachtaí atá ar bun acu aird a thar-
raingt ar an gceist seo. 

Is gá do na hoiliúnaí €1,700 a íoc as
dhá chúrsa coicíse a dhéanamh
anois, i ndiaidh gur tháinig deireadh
leis an maoiniú i mbliana, rud a
chuirfidh “brú millteanach ar mhic
léinn”, dar le Síomha Ní Mhuirí,
Oifigeach na Gaeilge i gColáiste
Phádraig. 

Chuir an Chomhairle Múin-
teoireachta in iúl don Roinn
Oideachas gur ábhar buairimh iad na
táillí arda agus go raibh mic léinn ag

lorg mínithe ar cén fáth a raibh na
costais chomh hard sin. 

“Aontaíonn muid gur fiú go mór
tréimhse a chaitheamh sa
Ghaeltacht ach ní thuigeann muid
cén fáth a bhfuil sé chomh daor sin
agus tá amhras orainn faoi chomh
fiúntach is atá an chúrsa seo do
mhuintir na Gaeltachta ach go
háirithe,” a dúirt Ní Mhuirí.  

“Tá roinnt de na mic léinn fágtha
gan deontas i mbliana agus tháinig
ísliú suntasach ar roinnt deontas
eile. Tá mic léinn ag teacht chugam
agus iad buartha go mbeidh orthu an
choláiste a fhágáil,” a dúirt sí.  

10 • RÉIGIÚNACH GAELSCÉAL 
Dé Céadaoin, 5 Nollaig, 2012

LAIGHIN
NUACHT

Seoltar scéalta chuig:
nuacht@gaelsceal.ie

Aighneas i
dtaobh cúrsaí
Gaeltachtaí sna
Coláistí Oiliúna
Múinteoirí

Eoin Mac Cárthaigh, eagarthóir, Féilscríbhinn do Chathal Ó Háin-
le, Cathal Ó Háinle, an tOllamh Máire Ní Annracháin, UCD agus
Jurgen Uhlich, eagathóir Féilscríbhinn do Chathal Ó Háinle.

Ag comóradh drámaíochta i Ráth Cairn ar an Satharn seo caite, nuair a rinne Seán Ó
Morónaigh, stiúrthóir an Chomhlachais Náisiúnta Drámaíochta, pictiúr de Chumann
Drámaíochta Ráth Cairn a nochtadh i gClub Ráth Cairn. Labhair Beartla Ó Curraoin faoin
méid a bhí bainte amach ag an gcumann thar na blianta agus ar a bhfuil beartaithe don
bhliain romhainn. 

Niamh Ní Chadhla as Tamhlacht i mBaile Átha Cliath, i láthair ag bronnadh
na céime don chúrsa máistreachta 'Scríobh agus Cumarsáide na Gaeilge', sa
Choláiste Ollscoile, Baile Átha Cliath ar an Luan, in éineacht lena dheirfiúir
Maire agus a máthair Caitlín.  

Síomha Ní Mhuirí, Oifigeach na Gaeilge i gColáiste Phádraig  agus múinteoirí
faoi oiliúint ag gearán maidir le costas na gcúrsaí Gaeltachta. 

Scéalta 
Chorca Dhuibhne 
Breandán Mac Gearailt

Logainmneacha
Dhún Chaoin ... nó
an Dún Choin é? 
TÁ daichead bliain caite ag an
nDochtúir Breandán Ó Cíobháin ó
Cheann Trá i bparóiste Fhinn Trá i
mbun staidéir ar logainmneacha sa
tír seo. Sin a dúirt Breandán agus é
ag caint fé logainmneacha Dhún
Chaoin óiche Dé hAoine seo caite i
láthair an Bhlascaoid Mhóir i nDún
Chaoin. Bhí slua maith i láthair agus
ba ghearr gur chuir an Cíobhánach
daoine ag smaoineamh. Ag tagairt
don ainm Dún Chaoin dúirt sé, aon
uair a fheiceann tú Dún gur gnáthaí
gur í chéad ainm an duine, ní
sloinne a bhíonn i gceist. Mar sin is
Dún Choin, Chonn nó Chuinn a
bheadh i gceist. Níl aon bhaile ann
mar is eolach d’aon duine a thugann
geábhadh ar Dhún Chaoin ach
measann Breandán go raibh sé in
aice le Dún Binne. Focal eile a
chuireann daoine amú ná Cam Dhí-
neoil. Dar leis an gCíobhánach gur
duine tábhachtach a raibh réimse
talún aige ab ea Dineóil. Bíonn
daoine ag caint fé Bhaile Uí Cinn,
ach is bunaithe ar mhuintir Fhinn
atá sé, mar atá ‘Bóthar a’ Cinn’, i
bhFionn Trá, Níl aon duine do
mhuintir Fhinn sa pharóiste fé
láthair. ‘Ceathrú an Fhirtéaraigh’,
baile eile as a n-eascraíonn
míthuiscint mar cé go bhfuil tomhas
áirithe talún ann ar a dtugtar
‘ceathrú’, is ar stráice áirithe talún is
gnáthaí é, dar le Breandán. ‘Bheadh
ceantar go ndéanfaí Ceathrúna dhó
nó fiú paróiste. Is gnáthaí gur
ceathrú do cheantar mór nó de
bhaile nó d’fheirm a bíonn i gceist.
Nuair a cuireadh an cheist, fé Ghort
an Ulla, mheas daoine gur olann a
d’fhéadfadh a bheith i gceist, nó
‘gort na fola’ mar atá baistithe ina
lán áiteanna ar fuaid na tíre, ach is
reilig nó ait adhlactha is ea ‘ulla’ nó
‘uladhn ullaigh’ nó ullachán an
uimhir iolra. 

‘Tá trí bhaile leis na hainmneacha
san sa cheantar, agus níl aon fhuil ag
baint le haon cheann acu mar gur
‘uailigh’ nó uaigheanna iad. Sa chás

go mbíonn aon fhocal nó ainm
naoimh luaite, níl sé sin chomh
láidir, ná seans cumtha, in ionad
sloinneadh nó ainm an naoimh mar
Bríd, Pádraig, Colm Cille. Dúirt sé
chomh maith go raibh scata de
logainmneacha Éireann bainteach
leis an eaglais cé go bhfuil iarsmaí
Danaracha agus cinn ó thíortha mar
an Afganastáin, an Iaráin, agus an
Iaráic D’aontaigh sé go raibh scata
ainmneacha molta ag ‘Sasanaigh
ghustalacha a d’fhéach chuige go
mbeadh a n-ainm luaite leis an
mbaile. Agus fágadh mar sin iad.
Dar leis gur cleas roinnt na talún ina
ghabháltais bheaga roinnte ar an
gclann agus ar a gclann sin arís mar
bheartas le breis cíosa a bhailiú agus

bhí cuid den smaoineamh san le
feiscint as a bhfuil in Acht Talún
Ghriffith. Dúradh leis go raibh na
Sasanaigh á éileamh le feirmeoirí a
choimeád bocht dearóil gan gustal
gan misneach. Tá cuid dos na hain-
mneacha ag dul siar i bhfad, fiú
roimh Chríost a dúirt sé, agus scata
eile anseo agus ansúd ná fuil puinn
do stair ag baint leo. Mhínigh sé mar
a d’aithneofá má tá ceangal idir
ainm Danar agus Gaolainne mar gur
minic an ‘s’ a bheith fágtha ar lár
agus ‘í’ ina ionad. Thug sé míniú ar
ionchur ainmneacha Breatnaise,
cinn i ndáiríre, ná fuil anso. Tá cei-
thre leabhar foilsithe aige le tamall
de bhlianta, ach níl aon bogadh ó na
húdaráis le cheithre leabhar eile atá

réidh, le fhoilsiú. “Is dócha go lean-
far ag stracadh linn,” arsa an Cíobhá-
nach a chaith tamall dá shaol ina
leachtóir Ollscoile. Is léir gur fearr
leis a bheith ag tochailt agus ag adú
lena shaothar. Bhí sé i Loch Garman
le déanaí le láthair áirithe a dheimh-
niú agus i ndeireadh an fothraga
fuair sé é. “Bhíos ana shásta’, ar sé.
Is in Uíbh Ráthach a thosaigh an
Cíobhánach ag staidéar ar dtús agus
tar éis dianstaidéir fhada bhí saothar
breá a thuill ard-mholadh, réitithe
aige. Is iontach mar is féidir le Bre-
andán ábhar a mheasfadh scata a
bheith tor leamh a chasadh i slí go
mbíonn daoine ar bís ag éisteacht le
gach focal a spalpann sé. Scoláire
cruthanta.

‘Saor gan dada’
BHÍOS istigh i Siopa i Lios Póil ar an
nDomhnach agus cad é, níl aon
leathanbhanda ann agus go leor
leor tithe sa cheantar ná fuil agus
gan aon teacht ar an idirlíon fós
acu. Dar le Máire Uí Chatháin, go
raibh san náireach. I gceantar
Bhaile an Fhirtéaraigh tá ‘Saor
View’ saor, ach is minic as é ná ann.
“Aon chith báistí a bhuaileann sinn
- agus mar atá ‘s ag an saol is minic
síorbháisteach agus gaoth againn,”
arsa Cáit Uí Chonchúir, “léann,
mheasfá, an pictiúir. N’fheadar in
aon chor, mar dheineamar, agus
scata eile, mar a treoraíodh dúinn,
ach níl sé sásúil agus i gcásanna
áirithe níl sé ann in aon chor. Tá,” ar
sí, “bailte mar Chathair Scoilbín atá
breis agus deich míle ó bhaile agus
measann siad san ná fuil tóin na
ceann leis an gcóras.” 

“Conas,” arsa fear a bhí ag éis-
teacht, “a fhéadfadh an húdaráis a
bheith ag éileamh airgid ceadúnais
ar chóras ná fuil ann in aon chor?”
“Ní dóigh liom,” dúirt Cáit, “go
bhfuil ’fhios ag na húdaráis cé
chomh dona agus atá, agus ba chóir
do dhaoine an t-easnamh a chur in
iúl, sula mbíonn sé ródhéanach. Is
minc atá labhartha againn leo,” ar
sí, “ach cé go measfá go bhfuil siad
ag déanamh a ndíchill, is léir go
bhfuil glacadóir ag teastail in áit
éigin a réiteodh an fhadhb agus
níor ghá ach an fearas a cheangal le
cuaille éigin atá ann cheana,” ar sí.
Más mar seo atá, agus creidim iad,
is aisteach é mar scéal, bailte nó
tithe sa cheantar ná fuil dada ar a
dteilifíseán tar éis dóibh na fearais a
cheannach agus go leor tithe gan a
theacht ar an gcóras idirlín fós! Sin
córais ná fuil saor ná daor sna cean-
tair seo.

MUMHAIN
NUACHT

Seoltar scéalta chuig:
nuacht@gaelsceal.ie

An-deireadh seachtaine do Dhiarmuidín 
Concubhar Ó Liatháin   

CÉ go bhfuil Diarmuidín Ó Suilleab-
háin caillte le breis agus scór bliain,
bhí spiorad an tsár-amhránaí agus
an iriseora le braistint ar a fhód
dúchais i Múscraí le linn na
deireadh seachtaine agus an Éigse a
bhunaigh a mhuintir chun é a
chomóradh faoi lán seoil. 

Thosaigh an ceiliúradh ar an
Déardaoin nuair a d’oscail Nuala
Rua Ní Dhomhnaill an taispeántas
ealaíne ‘I gCliabhán na hAigne’ san
Ionad Cultúrtha.  

Taispeántas é seo a bhí á sprea-
gadh ag saothar an fhile, Dónal Ó
Liatháin, a cailleadh um an dtaca
seo ceithre bliain ó shin, agus b’iad
Ealaíontóirí Mhúscraí a bhí ina
bhun. Bhí idir obair phéintéireach-
ta, saothar gloine, adhmadóireacht
agus dealbhóireacht faoi chaibidil
ag na healaíontóirí agus iad ar fad
bunaithe ar línte agus véarsaí ó
dhánta an fhile.   Agus í ag seoladh
an taispeántais, rinne Nuala Rua
ceangal idir na saothair agus línte
áirithe óna saothair a bhí crochta ar
na ballaí in aice leis na bpíosaí
ealaíne a spreag iad. 

“Chuir mise aithne ar Dhónal sna
80aí agus mé i mo chónaí i gCorca
Dhuibhne nuair a bhíodh muintir
Chúil Aodha ag teacht siar go dtí an
Daingean don Oireachtas,” a dúirt
sí. 

“Ba léir go raibh máistreacht agus
ceardaíocht aige sna hagallaimh
agus na lúibíní a chum sé.”

Tar éis na hoscailte bhí amhráin
agus dánta le clann Uí Liatháin san
amharclann.  Chan Cathal Ó Riada,
leathbhádóir Dhónail agus an bheirt
ag buachaint go leor duaiseanna
Oireachtais i gcomórtais na lúibíní
agus na n-agallamh beirte, “Im’
Long Mé Measaim” agus bhí
amhráin freisin ó mhac Dhónail,
Dónal Óg, a chan ‘Bímis ag Ól’,
amhrán ó pheann Dhónail a bhíonn
á chanadh go coitianta, agus a
iníon, Bríd Bhreatnach, a chan ‘The
Ancient Priceless Horn’. Deineann
an amhrán seo cur síos ar thuras a
thug Cór Chúil Aodha in 1987 chun
páirt a ghlacadh i sraith coirmeacha
ceoil in ómós do Sheán Ó Riada.   Ar
an lá deireannach den dturas,
deineadh an bus ina raibh siad ag
taisteal a robáil agus goideadh go
leor rudaí, ina measc adharc seilge a

bhí ag duine den bhuíon, Eugie
Johnny Eoin Ó Suilleabháin.
Cuireadh Eugie faoi agallamh ina
dhiaidh sin ar chlár raidió Gay
Byrne agus dúirt sé leis an
gcraoltóir iomráiteach agus é ag cur
síos ar an adharc go raibh sé
‘ancient’ agus ‘priceless’.    

Ar an Aoine ba é Seán Bán
Breathnach, an craoltóir a aitheanta
a shaothraigh cáil náisiúnta  níos
luaithe i mbliana mar gheall ar a
thráchtaireacht spreagúil ar bhua
Katie Taylor ag na Cluichí
Oilimpeacha, a d’oscail an Éigse go
hoifigiúil.   An oíche chéanna, thug
Billy Ó hÉalaithe agus Rúth Ó Riada
eolas faoi An Stáisiún, an plean atá
cumtha ag Peadar Ó Riada le
haghaidh Tóstal 2013. An chéad
deireadh seachtaine de mhí Lúnasa
na bliana seo chugainn beidh
cuireadh ag muintir Chúil Aodha pé
áit atá siad ar fuaid an domhain
teacht go dtí Múscraí le haghaidh
‘staisiún’ traidisiúnta.

Dé Satharn bhí ceardlanna ceoil
ar bun i réimse leathan ionstraimí
mar aon le hamhránaíocht ar an
sean-nós i nGaeilge agus i mBéarla.
An oíche sin, bhí coirm cheoil mhór

na hÉigse ar siúl le hoirfidigh ar nós
Danny Meehan, Nell Ní Chróinín,
Jimí Ó Ceannabháin, Cór Ban Chúil
Aodha, Jimmy Crowley agus Steve
Cooney, Peadar Ó Riada agus Cór
Chúil Aodha. 

Chraol RTÉ Raidió na Gaeltachta
Aifreann na hÉigse ar an Domhnach
agus tar éis Aifrinn thug an slua
aghaidh ar Halla Chúil Aodha don
Aonach Nollag a bhí á reáchtáil
ansin ag Comharchumann For-
bartha Mhúscraí. Tháinig Daidí na
Nollag ann agus dhearbhaigh go
mbeadh sé ag cur faoi sa Mhuileann
i mBaile Bhuirne as seo dtí an Nol-
laig.  “Tá roinnt Gaoluinne agam
ach táim ag iarraidh feabhas a chur
uirthi,” a dúirt sé. “Tá’s ag an saol go
bhfuil an Ghaoluinn is binne anseo i
Múscraí”.  

Ceann de bhuaicphointí na
hÉigse ab ea an tAmhránathon,
beartas na scéime amhránaíochta
dúchasaí, Aisling Gheal, chun
airgead a bhailiú.  Bhí idir amhrá-
naithe óga agus níos sine ann chun
páirt a ghlacadh sa bhfiontar.
Ghlac daltaí ó Scoil Chúil Aodha /
Barr Duínse agus  Scoil Abán Naofa
ó Bhaile Bhuirne páirt san ócáid.

Nell Ní Chróinín ar stáitse le linn choirm cheoil cheiliúrtha 40 bliain Raidió na Gaeltachta i Halla na Feothanaí ar na
mallaibh. 

Craobh Chorca
Dhuibhne de
Chonradh na
Gaeilge
IS ar an 21ú lá den mhí, Aoine, a
bheidh a n-oíche ag Craobh Chorca
Dhuibhne de Chonradh na Gaeilge.
Ní raibh dáta againn go dtí seo.
Cuireadh in iúl go mbeadh oíche
scléipe, cainte, rince, dánta, ceoil
agus amhráin á reáchtáil. Is í an
bhuaicphointe, ná na gradaim a
bhronnfar orthu siúd sa phobal, a
léirigh a bhfiúntas ‘ar mhacha na
Gaolainne agus an Chultúir’. Beidh
blaistíní blasta ann chomh maith.
Ní dúradh cá mbeidh sé ar siúl, ach
cinnte measaim gur ar an mBuailtín
a bheidh an spraoi.

Is ar an mBóthar i bParóiste
Modhrach/Chill Chuáin a bheidh a
mbéile Nollag ag foireann
Chomharchumann Forbartha Chor-
ca Dhuibhne ar an gCéadaoin an 19ú
lá. 

Cruinniú
Bliantúil Chairde
Choláiste Íde
LE déanaí bhí a gcruinniú Bliantúil
ag Cairde Choláiste Íde agus óna
gcloisimid bhí bliain ana shásúil
acu. Tá sé beartaithe, a dúradh, go
ndéanfaí feabhsuithe ar chúpla
foirgneamh, ach caithfear fuin-
neamh de réir na mine. Is léir go
bhfuil cúrsaí curtha ar bhonn sláin-
tiúil rud is dócha a chuireann mis-
neach orthu siúd atá i gceannas.

“Beam coitianta ag feabhsú san áit
gur gábhadh san agus ar an airdeall
d’aon lúb ar lár,” arsa duine den
fhoireann linn. Is é an fear éach-
tach, Mícheál Ó Muircheartaigh, an
Chathaoirleach ar bhord na
stiúrthóirí. Bhí a dheartháir,
Pádraig, sa chathaoir roimis.
Deirtear go forleathan gur
chuireadar suim thar na bearta sa
Choláiste agus go bhfuil a rian ar an
gColáiste agus a mbaineann leis de
thoradh a n-éifeacht. 

‘Leader’
‘CÉ go bhfuil caint, caint agus caint
fé airgead Leader - níl cáithne
tagtha fós,” arsa fear atá, “bréan
glan den scaothaireacht a cloisimid
ar na meáin.” An é go mbíonn rudaí
maithe mall?

CLG
BEIDH a gcruinniú bliantúil ag
Cumann caide na Gaeltachta ar an
15ú lá i nGallaras ar a 7.30 i.n. Níl
aon chinnteacht fós cé atá ag éirí as
oifig nó an mó duine a bheidh ag
cuartú áite ar an gcoiste. Ar an
nDomhnach seo chughain, an 9ú lá,
ag meán lae, a bheidh a gcruinniú
bliantúil ag Bord na nÓg CLG i
gceannáras an Chumainn i nGal-
laras.

Cárta
FUAIREAS mo chead chartaí Bliain
Nua seachtain ó shin agus sruth cár-
taí Nollag sa sála ortha. Is dócha gur
fearr a bheith ag cuimhneamh ar
shólás na Nollag ná a bheith ag
gearán fén drochaimsir agus ‘Angela
Merkel.’ 

An Clár

Séamus Ó Fatharta 

D’FHOILSIGH ‘Gaeltacht Chon-
tae an Chláir’ an chéad eagrán de
‘In Ard an tráthnóna siar’ Dé
hAoine seo caite, 30 Samhain. “Is
nuachtlitir a d’fhoilsigh muid i
mbliana ach tá siúl againn
irisleabhar a fhoilsiú an chéad
bhliain eile. Tá sé an-daor  a lei-
théid a fhoilsiú sa lá atá inniu
ann. Tá grúpa maith daoine ag
obair linn ach tá neart eile ag
teastáil,” a dúirt eagarthóir na
nuachtlitreach, Seosamh Mac
Ionnrachtaigh.

Tríd is tríd, d’éirigh go maith
leo an Aoine seo caite. Bhí slua
maith i láthair ina raibh 23 duine
fásta ann agus beirt ghasúr. Ba as
ceantar Chill Rois a bhformhór
acu sin.

Chosain an nuacht litir a
d’fhoilsiú Dé hAoine seo caite
thart air €260 ina iomlán, agus
cosnóidh irisleabhar na bliana seo
chugainn “níos mó mar go mbei-
dh i bhfad níos mó inti.”

Ní bhfuair an grúpa ach €200 i
mbliana ó Chomhairle Contae an

Chláir faoi scéim na Gaeilge. “Tá
súil againn fógraí a chur san
irisleabhar an chéad bhliain eile le
roinnt de na costais a chlúdach.
Níl a fhios againn aon áit le cab-
hair a fháil mar níl aon taithí
againn a bheith ag foilsiú,” a deir
Seosamh

“Orm féin amháin atá an locht
ar fad má tá botúin chló i gceist
anseo is ansiúd. An rud is
annamh is iontach. Tá a fhios
againn anois go bhfuil an cumas
againn irisleabhar a fhoilsiú. Tá
grianghrafadóir iontach againn
anseo,” a dúirt Seosamh. Tá scríb-
hneoirí nua, pleanálaithe teanga
agus comhairleoirí teicniúla a
bhfuil suim acu cur síos a
dhéanamh ar phleanáil teanga nó
ar Chontae an Chláir mar sprioc-
cheantar Gaeilge nó ar thógáil
clainne le Gaeilge ag teastáil. Aon
duine a bhfuil suim acu cabhrú ar
aon bhealach, ba chóir dóibh a
dhul i dteagmháil leis an
eagarthóir, Seosamh Mac Ion-
nrachtaigh, ar
joseph.r.enright@gmail.com nó
(087) 1379018.

Irisleabhar seolta ag muintir
Chorca Bhaiscinn

Cnoc an Anfa

‘Costais’ na
Gaeilge ag
laghdú  
Anton Mac Cába

TÁ laghdú £2,150 tagtha ar chostas
measúnuithe agus marcála scrú-
duithe trí mheán na Gaeilge ó
Thuaidh le cúig bliain anuas.

£9,217 €11,365.63 an costas sa bhli-
ain a bhí i gceist in 2007/8 ach £7,067
(€8,714) a bhí i gceist sa scoilbhliain
is déanaí.

Thug an tAire Oideachais ó
Thuaidh, John O’Dowd, an t-eolas i
bhfreagra scríofa sa Tionól ar cheist

ó Mervyn Storey, urlabhraí
oideachais an DUP. 

Cloich Chionnaola
Cead Pleanála do
52 theach ar na
Croisbhealaí
diúltaithe 
Anton Mac Cába

DHIÚLTAIGH Comhairle Contae
Dhún na nGall cead síneadh cúig
bliana a chur le cead pleanála le 52
theach a thógáil ar Bhóthar an
Stáisiúin ar an bhFál Carrach le
gairid. Thug an Chomhairle cead do
Michael Whoriskey cúig bliana ó

ULAIDH
NUACHT

Seoltar scéalta chuig:
nuacht@gaelsceal.ie

Fear Manach

Iontas ar an ‘Tele’ go raibh na
Gaeil chomh ‘sofaisticiúil’ sin!
Anton Mac Cába

TÁ crannóg ar imeall Inis Ceithleann
ar cheann de na crannóga is táb-
hachtaí ar tháinig seandálaithe
riamh orthu sa Tuaisceart. 

Dar le Fred Carroll, caomhantóir,
tá sé níos tábhachtaí go bhfuil trí
dhumha dóite ón Ré Neoiliteach ar
an láthair.

Tá seandálaithe ag tochailt ar an
suíomh faoi láthair agus tá bóthar
ceangal ar an taobh thoir d’Inis
Ceithleann le cur tríd nuair a bheidh
sin réidh.

Bhí cónaí ar an gcrannóg ón séú go
dtí an 17ú Céad. Bhí daoine eile ar an
suíomh sular tógadh an chrannóg.

Dúirt Carroll go raibh alltacht air
go raibh an bóthar le cur tríd an
suíomh. Tá an chrannóg le feiceáil
go soiléir ar léarscáileanna na Suirb-
héireachta Ordanáis ó 1835 agus
1908: bhí loch ann in 1835, bogach in
1908. Dúirt Carroll go raibh gach ar

tharla “náireach”. “Caithfidh go
raibh fios ag an tSeirbhís Phleanála
go raibh sé ann, ach bhí siad sásta é a
ligint tríd gan seans tochailt a
dhéanamh,” ar seisean.

Sa Tuaisceart, níl mórán eolais go
raibh stair ann roimh an bPlándáil ag
tús an 17ú Céad. 

Dúirt an Belfast Telegraph: “A Fer-
managh bog is revealing how our
ancient farming ancestors were far
more sophisticated than we could
ever have imagined.”

Tá cuid mhór iarsmaí i bhFear
Manach. Tháinig Malcolm Lake ar
bhóthar Meánaoiseach ag dul trí Lios
na Sceiche. Níor dhearnadh caomh-
nú ar bith air.

Bhí an tUas Lake ina Oifigeach
Caomhnaithe leis an tSeirbhís
Phleanála sa Chontae le blianta. Dar
leis gur gnáthchleachtas a bhí ann an
bóthar a ligint tríd. Ba mhinic a mho-
ladh sé go ndéanfaí caomhnú, ach
dhéanfadh an bhainistíocht an
moladh a chur ar neamhní.

“Tig liom smaointiú ar cuid mhór
cásanna mar seo,” ar seisean. “Tá an
lámh in uachtar ag an bhforbairt ar
cheisteanna níos leochailí.”

Nuair a bheidh an tochailt thart,
scriosfar an chrannóg agus tógfar an
bóthar sa mhullach air.

Muintir Frankie Kennedy, nach maireann, Karen Ní Mhaonaigh (neach), Anne Kennedy (deirfiúr), Agnes (máthair),
an ceoltóir Conor Byrne agus Gearóid Ó Maonaigh (deartháir céile) ag an seoladh oifigiúil de Scoil Gheimhridh
Frankie Kennedy in Áras na Mac Léinn, Ollscoil na Banríona, Béal Feirste ar an Déardaoin seo caite. PIC : PAUL MCERLANE

shin. Suíomh 2.35 heicteár (5.8 acra)
atá i gceist. Dhiúltaigh an Chomhair-
le don iarrtas ar an mbonn gur
sháraigh sé Plean Forbartha an
Chontae. Faoin phlean nua, tá an
suíomh i gceantar tuaithe.

San iarrtas, dúirt ionadaí Who-
riskey go raibh sé ag iarraidh sínadh
ama: “Due to the current economic
climate no funds available to com-
mence the works.”

Cheana féin, tá eastát nach bhfuil
críochnaithe ag Whoriskey ar
Bhóthar an Stáisiúin. B’fhorbairt í
seo ina raibh 25 theach. Tugadh cead
do Michael agus Linda Whoriskey
fána choinne seo in 2004. Is as an
gceantar do Whoriskey, ach bhí seo-
ladh aige féin agus Linda Whoriskey
in  Middlesex, Sasana, ag an am.
Chuir Údarás na Gaeltachta agóid
isteach chuig an mBord Pleanála
maidir leis an bhforbairt seo, ach
cheadaigh an Bord é. 

Scríobh Sinéad McClafferty,
pleanálaí ón gComhairle: “I inspect-
ed this site on Friday 30/04/2010.
Works appear to have ceased on the
site completely as there was no evi-
dence of any activity at all taking
place.”

Ní hé seo an chéad uair ar theip ar

Whoriskey eastát a chríochnú agus
tharla sé sin fiú sular thosaigh an
meathlú. Thóg sé eastát beag ar
imeall Leitir Ceanainn. I mí Eanáir
2007, scríobh áitritheoir, John Orr,
agóid chuig an gComhairle: “To date,
the developers has not finished the
road, footpath, street-lights, electrici-
ty, surface water drainage etc., to
Local Government specifications…”

Bhíodh Michael Whoriskey ina
stiúrthóir ar Whoriskey Workforce sa
Ríocht Aontaithe. Scaoileadh an
comhlacht. Bhíodh Linda Whoriskey
ina stiúrthóir ar an chomhlacht
chéanna. Tá sí anois ina stiúrthóir ar
Steelfixing Services. 

Mar choinníoll leis an gcead
pleanála a fuair Whoriskey don 52
theach, bhí Gaeilge le bheith in 40%
den líon tithe san eastát.

Borradh faoin
teanga i bhFear
Manach 
Anton Mac Cába

TÁ borradh faoin Gaeilge i bhFear
Manach agus buaileann ciorcal

comhrá lena chéile in Blakes of the
Hollow i Sráid na hEaglaise in Inis
Ceithleann gach Céadaoin.

Bhí Tommy Maguire, oibrí
ollmhargaidh agus comhairleoir, ar
dhuine den mhuintir a bhunaigh an
ciorcal seo. “Bíonn sé ann gach oíche
Céadaoine le linn na bliana, gan stad
don samhradh nó mar sin,” ar
seisean. “Tosaíonn sé thart ar a
naoi.” Ós rud é gur i bhFear Manach
atá, ní stadann sé ag am oifigiúil: tig
le daoine imeacht am ar bith, nó
fanacht go ham druidte.

Dar le Maguire go bhfuil an
caighdeán “ard go maith.” Bíonn ar a
laghad ceathrar ann gach oíche.

Déanann réimse daoine freastal ar
an gciorcal. Chuirfeadh Maguire
fáilte faoi leith roimh dhaoine óga:
“Fadhb atá againn nach bhfuil
daoine óga ar bith ag teacht
chugainn. Sin an t-aon rud nach
bhfuil againn.”

Níl Fear Manach ar cheann de na
ceantracha is glórmhaire ó thaobh
na Gaeilge. Mar is dual don phobal
ann, is dul chun cinn ciúin atá ar siúl
leis an gciorcal comhrá.

Tá tuilleadh eolais ar fáil ach
glaoch ar Tommy Maguire ar 00
4477 15809051.

Béal Feirste

Na Croisbhealaí ar ais ar
an Bhóthar – Polasaí
láidir Gaeilge i bhfeidhm 

Méabh Ní Thuathaláin

RINNE ‘Na Croisbhealaí’,
comharchumann agus caife
Gaelach i gcroílár chathair Bhéal
Feirste, an t-ionad úr á sheoladh
ar an Satharn seo caite. 

Ba é réalt RTÉ Raidió na
Gaeltachta, Rónán Mac Aodha
Bhuí a rinne an seoladh. 

Tá dhá oifig, seomra ranga,
béar agus bialann san ionad nua,
a choirigh agus a mhaisigh na
hoibrithe iad féin. Is comhartha
dearfach é an t-ionad nua seo go
bhfuil bunús leis an idé-eolaíocht
chlé atá sa chomharchumainn,
dar le Hugh Corcoran, duine de
bhunaitheoirí an chaifé.  

“Thóg muid an áit seo, daoine
óga, nach bhfuil poist ar fáil díofa
agus a gcaitheann an rialtas anuas
orthu. Dá mbeadh comhoibriú
agus cothrom na Féinne tríd an tír
thiocfadh linn tír ghalánta a bhei-
th againn, in áit an scrios atá á
dhéanamh uirthi le blianta
anuas,” a dúirt Hugh Corcoran. 

Tá Na Croisbhealaí ar an bhfód
le bliain go leath anois agus é
tiomanta ag grúpa de Ghaeil óga
atá ag iarraidh spás a chruthú
dóibh féin agus don phobal le
ranganna, cainteanna agus
imeachtaí cultúrtha a reáchtáil.
Bunaíodh an Caifé Gaelach ar
mhúnla na n-ionad shóisialta atá i
dTír na mBascach ina ndíríonn
gníomhaithe óga ar chultúr,
oideachas, polaitíocht agus ar
fhéinmhuinín a spreagadh i
measc an phobail. 

“Tá muid ag iarraidh
poblachtánachas úr agus idé-
eolaíocht nua a chur chun cinn,
mar mhalairt den chóras caip-
itleachais atá i bhfeidhm faoi
láthair agus tír níos fearr a
chruthú,” a dúirt sé. 

Tá sé mar sprioc ag an
gcomharchumann a bheith ag fei-
dhmiú go daonlathach agus go

mbeadh lámh ag muintir an
phobail i ngnáthimeachtaí na
háite. “Ba mhaith linn tuilleadh
daoine a tharraingt isteach sa
chomharchumann. Tá táille ball-
raíochta le n-íoc, idir £5-£20 ag
brath ar an méid a shaothraíonn
an duine ach beidh vóta acu agus
baint acu i reáchtáil agus i bhfor-
bairt na háite,” a dúirt sé. 

Ó thaobh na teanga de, tá
Gaeilge líofa ag roinnt de na baill
agus tá sé mar pholasaí acu go
mbeadh achan duine atá bain-
teach leis an áit ag foghlaim na
Gaeilge. “ Tá an Ghaeilge chomh
láidir anois nach féidir stop a chur
léi. Is iad na Béarlóirí atá sa
mhionlach agus cuireann sin
ruaig ar dhaoine an teanga a
fhoghlaim,” a dúirt sé. 

Tá rang d’fhoghlaimeoirí agus
rang do thosaitheoirí á reáchtáil
saor in aisce ag an gComharchu-
mann ina mbíonn daoine ag
freastal orthu go seachtainiúil. 

“Rud iontach atá ag tarlú anois
ná go bhfuil cuairteoirí ó thíortha
eile ag freastal ar na ranganna,
rud atá thar a bheith deas. Chomh
maith leis sin tá tuismitheoirí ag
teacht isteach lena bpáistí atá ag
freastal ar Ghaelscoileanna fá
choinne caife nó cibé, le ham a
chaitheamh i spás ina bhfuil an
Ghaeilge le cluistint. Dúirt
máthair liom ar na mallaibh gur
atmaisféar thar a bheith deas atá
ann do pháistí agus is rud iontach
tábhachtach go mbeadh sin amh-
laidh.”

Tá suas le £2,000 eile fós de
dhíth ar lucht an chomharchu-
mainn chun an áit a chríochnú
agus tá siad ag lorg tuilleadh
daoine le bheith ina mbaill den
chumann. Más spéis libh a bheith
páirteach ann, buail isteach ag an
ionad úr ar 48 Sráid na Ríthe (an
dara hurlár), Béal Feirste, nó tab-
hair cuairt ar an leathanach Face-
book Na Croisbhealaí Béal Feirste.

An béar nua sna Croisbhealaí, ar Shráid na Ríthe, Béal Feirste. 

Dún na nGall

Anton Mac Cába

TÁ conspóid sa bhfeachtas ‘Can’t
Pay Won’t Pay’ in éadán an Mhuirir
Tí i nDún na nGall maidir le
seasamh sa toghchán don
Chomhairle Contae in 2014. 

Dúirt Mícheál Cholm Mac Giolla
Easbuig, an t-urlabhraí is aithean-
ta, nach bhfuil rún acu seasamh sa
toghchán.

Is léir go bhfuil an feachtas i
gCloich Chionnaola agus i bhFá-
naid den bharúil gur ceart
seasamh. Rinne Eoghan Curran ó
Cloich Chionnaola cáineadh poiblí
ar Mhíchéal Cholm Mac Giolla Eas-
buig. “Tá na ceisteanna lena
bhfuilimid ag plé iontach
polaitiúil,” arsa Curran. “Táimid ag
cur in éadán an rialtais. … Seo an
pholaitíocht. Níl cúis ar bith go
mbeadh daoine ag cur a gcuid
ama, airgid agus fuinnimh  isteach

sa bhfeachtas ag seasamh i
leataobh agus ligint do dhaoine
eile dul in iomaíocht sna
toghcháin.”

Dúirt Mac Giolla Easbuig le
Gaelscéal nach raibh conspóid
phoiblí ar an gceist de dhíth air.
Níorbh fhéidir teacht ar Curran.

Tuigtear go bhfuil cuid den

fheachtas den bharúil go bhfuil
muintir Cloich Chionnaola agus
Fánaid ag caint i bhfad róluath. Dar
leo gurb é an feachtas an rud is táb-
hachtaí agus go mbheadh sé riach-
tanach ullmhú go cúramach do
thoghchán, mar go ndéanfadh
droch-vóta an-damáiste don
fheachtas.

Conspóid ‘Can’t pay won’t pay’ 

Micheál Cholm Mac Giolla Easbuig

Pádraig Mac Gairbheith, Dara Uí Dhuibhir, Séamus Ó Fearraigh, Máire Mhic Niallais agus Bearnaí Ó Gallchóir ag cru-
inniú cinn bhliana Chomhar Creidmheasa Ghaoth Dobhair an tseachtain seo caite.[PIC. TOMÁS Ó CUIREÁIN]

Ag tabhairt na cumhachta níos gaire
don phobal sa gcóras rialtais áitiúil
Máirtín Ó Catháin 

D
’FHÉADFÁ ualach
cumhachta a thabhairt do
Chomhairlí Contae ach
níorbh fhiú tada é mura
mbeadh airgead acu le

caitheamh.  Sin í an tuairim a bhíodh
ag an gComhairleoir Micheál Ó
Móráin as Carna i gConamara nach
maireann – cathaoirleach tráth ar
Chomhairle Contae na Gaillimhe.
Cuid mhaith de chúig bhliana fic-
head ó shin a bhíodh Micheál á rá sin
istigh sa gComhairle Contae.  Bhí
lagtrá dona eacnamaíochta in Éirinn
an uair sin agus bhí daoine ag gearán
as éadan.  Bhíodh agóidí ann go
minic faoin drochbhail a bhí ar
bhóithre Chonamara agus d’abraití
scaití gurbh fhearr go mbeadh
Comhairle Contae dá chuid féin ag
Conamara.

D’ardaigh agus d’ísligh an chaint
faoi leasuithe ar an gcóras rialtais
áitiúil in Éirinn go minic ó shin.  Bhí
caint ann ó ham go chéile ar
Chomhairlí níos áitiúla agus ar
bhreis chumhachta do Chomhair-
leoirí.  Bhíodh a leagan féin ag
Comhairleoir eile as toghcheantar
Chonamara ar an gceist seo uilig:
“Ní bhíonn aon chumhacht ag na
Comhairleoirí Contae nó go mbíonn
píosa talún ag teastáil le háit chó-
naithe a thabhairt don Lucht Siúil,” a
d’abraíodh Séamus Ó Gabháin as
Maigh Cuillin.  Tagairt a bhí ansin
don choimhlint a bhíonn ann scaití
idir na Comhairleoirí féin agus na
daoine atá ag obair  go lánaim-
seartha sna Comhairlí Contae; tá idir
chumhacht reachtúil agus cumhacht
neamhfhoirmiúil ag na feidhmean-
naigh sa gComhairle Contae féin
beag beann ar mhianta na gComhair-
leoirí Contae scaití.  

Ach tá athrú saoil in ann do
Chomhairleoirí Contae agus don
chóras rialtais áitiúil, nó sin atá ráite
i gcáipéis a bhfuil beannachtaí an
Aire Comhshaoil, Phil Hogan, aici.
‘Ag cur na ndaoine chun tosaigh’ an
teideal atá ar an gcáipéis seo agus í
bunaithe ar obair ghrúpa staidéir a
bhfuil taighde déanta acu ar an
gcóras rialtais áitiúil.

Cumhacht ar leic an
dorais?
Toghfar níos mo Comhairleoirí Con-
tae amach anseo.  Má thógann muid
Contae na Gaillimhe mar shampla –
bheadh 39 Comhairleoir ann faoin
réimeas nua;  30 atá ann anois.  Ach
cuirfear deireadh le Comhairlí Baile
agus le Comhairlí Ceantair Uirbigh.
Ina n-áit sin beidh Comhairlí Cean-
tair agus is iad na Comhairleoirí Con-
tae áitiúla a bheadh ina mbaill díobh
sin.  Is cosúil, mar shampla, go
mbeadh Comhairle Ceantair ann do
Chonamara agus d’Oileáin Árann.
Comhairleoirí Contae thoghcheantar
Chonamara a bheadh ina mbaill dó

sin; bheidís ina mbaill do Chomhair-
le Contae na Gaillimhe freisin.  Ach
ar leathnú é seo dháiríre ar an daon-
lathas áitiúil agus an ndéanfaidh sé
aon mhaith don phobal? 

Má bhíonn smacht ag na Comhair-
lí Ceantair seo atá molta ar cheadú-
nais pleanála agus ar an gcóras
pleanála – sin cumhacht dháiríre
agus is féidir a rá go bhfuil an córas
ag obair ar leic an dorais.  Ach theast-
ódh foireann agus oifigí lena
aghaidh sin agus is ag gearradh siar
atá na Comhairlí Contae orthu sin
uilig. Má thógann muid sampla
Chonamara aríst – bheadh an rud
céanna amhlaidh in áiteacha eile ar
fud na tíre – chuile sheans gur mar
seo a bheadh:  thiocfadh na
Comhairleoirí agus roinnt fei-
dhmeannach de chuid na Comhairle
Contae le chéile agus chuirfí moltaí
faoi Phlean an Chontae, cur i gcás, i
dtoll a chéile agus thabharfaí iad
chomh fada le cruinnithe iomlána
den Chomhairle.  Go deimhin, tar-
laíonn a leithéid ar bhun
neamhoifigiúil go minic cheana féin.
Maidir le hiarratais phleanála astú
féin,  chuile sheans gur b’iad na fei-
dhmeannaigh istigh sa gComhairle
Contae i nGaillimh a dhéanfadh
láimhsiú orthu agus sin mar atá faoi

láthair, cibé ar bith scéal é.  Mar sin,
céard a dhéanfadh an Chomhairle
Ceantair seo, ar aon nós?  Abraítear
sa gcáipéis go mbeifí ag cur borradh
faoi fhiontraíocht agus faoi
phleananna forbartha gnó agus
pobail agus go mbeadh na Comhairlí
ina gceannródaithe. 

Tá ráiteas Mhichíl Uí Mhóráin
ceathrú céid ó shin chomh ciallmhar
céanna anois agus a bhí an uair sin;
teastaíonn an t-airgead le bun ceart a
chuir faoi chóras rialtais áitiúil ar
bith.  Cén chaoi a bhfaigheadh na
Comhairlí Ceantair airgead?

Amhras faoi scaradh le
cumhacht go háitiúil 
Is dóigh go bhféadfaí cuid den chiste
bliantúil a fhaigheann an Chomhair-
le Contae féin ón Státchiste a roinnt
amach orthu.  Ach ansin bheadh ar
na Comhairlí Ceantair roinnt a bhail-
iú iad féin.  An dteastódh an
chumhacht nua sin ó Chomhair-
leoirí Contae ina gceantar áitiúil
féin?  Má théann muid ar ais ag
ráiteas Shéamuis Uí Ghábháin faoi
shuíomhanna tithe don Lucht Siúil –
tá rian na firinne ar an gcaint a rinne
sé.  Ach tá taobh eile ar an scéal
freisin.  Scaití, feileann sé do

Chomhairleoirí Contae an t-údarás
agus an cinneadh a fhágáil ag an
mbainisteoir.  Caitheadh míonna
istigh i gComhairle Chontae na Gail-
limhe beagán blianta ó shin ag plé
lonnú láthair dhiúscartha bruscair
in oirthear na Gaillimhe; bhí sé ag
cinneadh ar na Comhairleoirí a
theacht ar réiteach faoin áit a
mbeadh sé suite.  Bhí sé feicthe acu
scaitheamh blianta roimhe sin gur
chaill Micheál Ó Fiannachta as Béal
Átha na Slua a shuíochán Comhairle
Contae théis dó taobhú le plean go
méadófaí an láthair dumpála ar
imeall an bhaile mhóir sin.  Scaití, is
fearr le Comhairleoirí Contae
socruithe mar sin a fhágáil ag fei-
dhmeannaigh agus ag bainisteoirí;
ní chaillfidh siadsan post ná stádas
dá bharr…ná vótaí.  

Ach má tá córas cumhachtach atá
níos gaire don phobal á bhunú sa tír
seo chaithfeadh na hionadaithe tofa
aghaidh a thabhairt ar cheisteanna
tromchúiseacha áitiúla agus glacadh
le bealaí le hairgead a bhailiú – sin
airgead as pócaí na vótóirí.  Ní raibh
aon chóras mar sin againn ó
bunaíodh an Stát seo – seachas,
b’fhéidir, bailiú na rátaí suas go dtí
1977 agus b’shin córas a bhí
seanbhunaithe.  Bheadh dualgais

nach dtaitneodh leis na hionadaithe
áitiúla ag baint le breis chumhachta
ach ní féidir sin a sheachaint.  

Ach sa deireadh thiar, tá sé ina
amhras ar na Comhairleoirí Contae
féin go dtiocfadh dualgais throm-
chúiseacha chomh fada leo.  Cé  go
bhfuil teideal deas ar an gcáipéis nua
seo ní cosúil gur athrú bunúsach ar
an gcóras rialtais áitiúil atá i gceist.
Chuir Comhairleoirí ar nós Seán Ó
Tuairisg agus Seosamh Ó Cuaig eolas
os comhair chruinniú de Chomhairle
Contae na Gaillimhe an mhí seo a
’speáin go bhfuil muid go mór ar
gcúl ó thaobh an réimse rialtais
áitiúil i gcomórtas le Stáit Aontaithe
Mheiriceá agus na hEorpa. Táthar
drogallach sa tír seo roimh leathnú
dháiríre ar an gcóras rialtais áitiúil.   

Níl aon trost ag an dream a bhfuil
cumhacht acu i mBaile Átha Cliath
as Comhairleoirí Contae nó as ion-
adaithe atá tofa go háitiúil.  Ina dhi-
aidh sin féin, ní comhairle Dheis-
ceart Bhaile Átha Cliath a bhí in
‘Ballymagash’ - dráma teilifíse Frank
Kelly faoi ionadaithe áitiúla, dream
pleibeanna tuaithe a raibh chuile
dhiabhlaíocht ag baint leo a bhí
iontu.  Tá ‘Ballymagash’ beo in
intinn na ndaoine a shocraíonn treo
an chórais rialtais áitiúil i gcónaí. 

An tAire Chomhshaoil, Phil Hogan, (ar chlé) agus an Taoiseach, Enda Kenny as seoladh an Chlár Ghníomhaíochta ar son Rialtas Áitiúil Éifeachtach 
[PIC :  SAM BOAL/PHOTOCALL IRELAND]

Touché a Aire, a chara!

Tá cathú orm faoinar
scríobh mé i mo litir
oscailte coicís ó shin. Is
amhlaidh gur ghoil na
leathfhírinní claonta

aontaobhacha a bhí ann ort, óir
b’amhail leis an méid a thabhar-
fadh cearc scallta uaithi an freagra
a thugais orm i nGaelscéal na
seachtaine seo caite. Déanaim iar-
racht feabhas a chur ar mo chuid
anseo. 

Agus ceist na Stráitéise 20 bliain
don Ghaeilge i measc údar freagra
agat orm, impím ort, a Aire,
maithiúnas a thabhairt dom as ar
scríobhas a bhí maslach gan trácht
ar a bheith cáinteach! Bhí dul amú
iomlán orm, a Aire, óir gur shíleas
go raibh duine éigin le ceapadh
chun ceannas a ghlacadh ar dhual-
gas chur i bhfeidhm na Stráitéise,
ach i bhfianaise do fhreagra, táim i
bhfad níos sona ionam féin anois
agus mé deimhin de go bhfuil sí
(an Ghaeilge) slán faoi

shúile agus faoi chúram an
Taoisigh fhéin. Is deas liom mar
ábhar maíte é go bhfuil an post is
mó cumhachta i gcur i bhfeidhm
na Stráitéise 20 Bliain don Ghaeilge
ag tuilleamh an tuarastail is mó
polaitíochta sa Rialtas freisin. 

Ar ndoigh, táim lándeimhin de
go bhfuil an Ghaeilge ar cheann de
na clocha ar phaidrín an Taoisigh –
bímíd ar fad an-tógtha leis nuair a
fheicimid é taobh le José Manuel
Barroso, Wolfgang Schaeuble nó
Angela Merkel féin, é ag spalpadh
na Gaeilge (gan aon ateangaireacht
ar fáil dóibh) a fhaid is atá ballaí na

tíre ag titim timpeall ar a chluasa -
ach tá an Ghaeilge fós ar foluain

aige!  
Tá cathú orm agus maith-

fidh tú dom é, a Aire, má
úsáidim é seo mar bhunús
sceitse do chomórtas Oireach-
tais na bliana seo chugainn nó
mar ábhar le moladh do
chartúnaithe an Phoenix! 

Maidir leis an Acht a bheith
brostaithe trí Thithe an

Oireachtais, ar ndoigh arís tá an
ceart agat, agus dá mbeadh na

taifid Dála seiceáilte agam
bheadh a fhios agam go raibh ar an
gCeann Comhairle an
díospóireacht ina leith a chur ar
ceal toisc easpa Teachtaí Dála ón
bhfreasúra a bheith i láthair. Ar

ndoigh, ní raibh siad i láthair
mar gur shiúil siad amach

as an Dáil mar ábhar
agóide in aghaidh na
deifre a bhí ort an
tAcht, atá fós man-
tach agus cáinte go
tréan ag na heagrais
is mó atá le leas nó
aimhleas a bhaint

as, a bhrú tríd! 
Is balbh iad na freagraí a fuair do

chomhghleacaithe Dála aon uair a
chuireadar ceist ort faoi. Dúirt tú
leis an TD Michael Kitt go raibh
“…cur chuige céimneach…” de
dhíth agus nuair a bheadh an Bille
achtaithe go mbeadh “…an gléasra
i bhfeidhm ansin leis an Straitéis a
chur i bhfeidhm.” Cad a tharla ó
shin? Cá bhfuil miontuairiscí na
gcruinnithe uilig? Fós, a Aire, tá tú
ceart agus tá cathú orm.

Tá cathú orm faoi
dhrochchaighdeán mo litreach

agus go háirithe mo líomhaintí inti
faoi easpa tagartha do chúrsaí
oideachais nó aon nasc leis an
Roinn Oideachais. Tá siad ann cin-
nte, ach le rá go bhfuil siad scaoilte,
ba laghad san agus is follasach ann
mar iad, ar ndoigh níl aon tsub-
staint nó cur chuige leo ach tá siad
ann agus arís tá cathú orm. 

Déanann tú sár-jab de na ceis-
teanna a sheachaint – an clog a
chomhaireamh síos, an t-am a
mheilt agus mar a déarfadh iar-TD,
“Jab déanta, béal dúnta!” Níl, fós,
tásc ná tuairisc ar thuarascáil ar
bith faoi inoibríochtaí agus feabhas
na hoibre atá bainteach leis an
Stráitéis. Níl tuarascáil bhliantúil ó
Fhoras na Gaeilge foilsithe ó 2008
fiú, bíodh is go dtuigtear dom nach
fada uainn foilsiú na tuarascála
don bhliain 2009!

Agus nuair a fhiosraím na focail
“stráitéis 20/fiche bliain don
Ghaeilge” ar shuíomh an Údaráis,

treoraíonn sé mé go dtí suíomh
idirlín www.bluebloc.eu, suíomh a
phléann ceisteanna thábhachtacha
faoi bheatha shláintiúil do pháistí. 

Ar a laghad tá an Roinn
Oideachais macánta faoin Stráitéis
- níl faic ina suíomh siúd faoi. 

Arís, a Aire, tá cathú orm na
nithe seo ar fad a chur faoi do
bhráid agus solas gléigeal an
gheimhridh a lonnrú orthu, óir dá
mba scór ón Roinn Oideachais
céanna a bheadh ag dul leo, bhain-
feadh siad  –C amach ar a mhéid. Tá
cathú orm, a Aire, ach éilíonn lucht
labhartha na Gaeilge iarracht níos
fearr an chéad uair eile. 

Tógadh go geanasach, macánta
mé le freagra a thabhairt ar cheist
curtha agus gan tagairt a
dhéanamh do dhuine ar bhonn
pearsanta. Rialacha Queensbury
seans. Tá cathú orm, a Aire, nach
mar seo a oireann duit féin, áfach,
agus tú ag dul i muinín an fhocail
ghangaidigh ina áit. 

Bheadh dul amú ort, áfach, dá
gceapfá go gcuirfeadh do fhreagra
borb an iomarca as dom. Faoi mar
is léir nach dtéann mórán i gcionn
ort féin, a Aire, óir leanann tú don
sceanairt beag beann ar éinne –
amhail is gur turcaithe fánacha gan
áird sinne, saighdiúirí coise na glu-
aiseachta, fad is atá na ginearáil ag
iompú thart agus ag filleadh
abhaile don Nollaig. 

Ó scríobhas mo chéad litir
chugat, fógraíodh Bord nua Údarás
na Gaeltachta.  Bhí, agus tá, áthas
orm a fheiceáil gur éirigh leat duine
de chaighdeán an Chathaoirligh a
mhealladh óir tá saineolas teange-
olaíochta aici. Maidir leis an gcuid
eile? Slán mar a instear an scéal,
den chuid is mó feictear dom gur
tuilleadh cairdis fabhair atá ann.
Quelle surprise?

Ba dheas fíor-fhreagra a fháil uait
ar na nithe substaintiúla a bhí sa
litir, ach is dócha go mbeidh
préacháin ag déanamh nide sa Dáil
sula dtarlóidh sé sin. Bíonn an
fhírinne searbh agus ba léir, a Aire,
gur nochtaíodh corr néaróg. Má
nochtaíodh, stad den léamh anois. 

Agus clabhsúr mo chuid tuair-
imíochta sroichte don tseachtain
seo, tá liosta eile d’ábhair a bhfuil
sceanairt agus praiseach déanta, á

dhéanamh, nó ar a
laghad ceadaithe

agat, agus glacaim leis
nach bhfuil sé seo cuimsitheach

ach an oiread, ceal taighde agus,
sea... tá an-chathú orm dá réir. 
COGG
An Foclóir Nua
An/Na C(h)aighdeá(i)n
Oifigiú(i)l(a) (na) Gaeilge
MFG
Samhail Nua Mhaoinithe (eile)
Bord an Údaráis – 3 as 67 ceaptha
as próiseas earcaíochta poiblí

Nollaig shona duit. 
Is mise, le meas, 

Páidí Ó Lionáird

Scríobhann Páidí Ó
Lionáird ar ais chuig
an tAire Stáit Mac
Fhionnlaoich  

Tógadh go geanasach,
macánta mé le freagra a
thabhairt ar cheist curtha
agus gan tagairt a
dhéanamh do dhuine ar
bhonn pearsanta. Rialacha
Queensbury seans. Tá
cathú orm, a Aire, nach
mar seo a oireann duit
féin, áfach, agus tú ag dul i
muinín an fhocail
ghangaidigh ina áit. 

An tAire Stáit Gaeltachta, Donncha Mac Fhionnlaoich T.D.

Dá gcuirfeadh muid cosc ar
‘SodaStream’ – cá stopfadh muid? 

Nuair a bhíodh mé ag
staidéar faisisteachais
agus cumannachais ar
an gColáiste na blianta ó
shin thug mé i gcónaí

rud amháin faoi deara, an chosúlacht
ghéar a bhí idir lucht leanúna an dá
thaobh. 

Bhí an-fhonn orthu an taobh eile a
mharú, mar a rinne siad ina milliúin,
ach bhí an fonn céanna freisin ar an
dá dhream a rá linne, na ‘gnáthd-
haoine’, conas ab fhearr a d’fhéad-
fadh muidne maireachtáil dá mbeadh
siad siúd (ceachtar taobh) i gceannas
orainn. 

Bhí na freagraí ar fad acu. Húbras
don scoth a bhí mar ghalar ar na
daoine seo agus ait go leor, cé go
bhfuil na faisistithe agus na cuman-
naithe glanta leo (nach ait é nach
raibh siad ceart ina dtuairimíocht) tá
an meon céanna fós forleathan – ach
ainmneacha nua os cionn na doirse. 

Cé gur theip (buíochas le Dia) ar
fhaisistigh agus ar chumannaithe
araon tá a ‘gcol ceathracha’ fós thart
agus fós freisin tá a fhios ag an iomar-
ca daoine conas is fearr dúinn ár saol
a chaitheamh.

I rith na dTrioblóidí i dTuaisceart
na hÉireann bhí sé gar le bheith éasca
an t-easaontas idir an dá thaobh a
mhíniú i dtéarmaí cultúir, reiligiún,
geilleagair agus staire. Ach fiú leis an
‘traenáil’ sin, agus le blianta caite
agam ag éisteacht, ag faire agus ag
léamh faoi, faighim an-deacair é a
bheith cinnte céard is fearr ba chóir
déanamh faoi cheist Iosrael. 

Tá an saol i bhfad níos simplí ag lei-
théid David Begg, Ard-Rúnaí
Chomhdháil na gCeardchumann.
D’fhógair seisean i rith na seachtaine
gur theastaigh uaidh cosc a chur ar
allmhairithe ag teacht ón Bhruach
Thiar , go mór mór ó chuideachtaí de
bhunaidh Iosrael. 

Anois ní haon urlabhraí mise don
mhéid atá déanta ag Iosrael leis na
blianta fada sa cheantar agus go mór
mór ní thuigim conas, leis an stair a
bhí ag na Giúdaigh, cén fáth go bhfuil
siad chomh gránna ina naimhdeas i
gcoinne mhuintir na Palaistíne. 

Tá dóthain de leabhair Robert Fisk
léite agam chun roinnt don chultúr a
thuiscint – ní theastaíonn uainn go
dtarlódh uileloscadh ariamh arís.
Agus tá súil agam go bhfuil beagnach
gach duine normálta (tá roinnt
daoine buile thart fós) ar aon aigne

leo maidir le sin. 
Ach cheapfá go díreach de bharr an

mhéid a tharla sa Dara Cogadh
Domhanda go mbeadh tuiscint thar
fóir ag muintir Iosrael ar an tábhacht
atá ann go mbeadh síocháin sa
réigiún ionas go bhféadfadh gach
dream, Giúdaigh, Moslamaigh agus
Críostaithe comhaontú agus
comhoibriú lena chéile chun tairbhe
chách. Ach tá an chuma air nach
bhfuil an fonn sin orthu!

Anois tá Begg, agus lucht
tacaíochta mhuintir na Palaistíne ag
achainí ar an rialtas se’againne cosc a
chur ar earraí cosúil le SodaStream a
tháirgtear i bPalaistín a thabhairt
isteach sa tír. D’úsáid mé SodaStream
na blianta siar agus bhí sé uafásach.
Ní dóigh liom go mbeadh mórán
duine róbhuartha dá tarlódh a lei-
théid de chosc. 

Ach caithfidh mé a rá, de bharr gur
cuireadh ainm SodaStream isteach sa
scéal, rud nach déantar de ghnáth,
rinne mé beagán taighde, nár thóg
deich nóiméad orm agus  ba thrua
nach ndearna Begg a obair baile féin
faoi freisin mar a fheicfidh sibh thíos.
Ach bí cinnte nach bhfuil fórsa oibre
SodaStream róshásta go bhfuil an
fócas á chur orthu siúd, ag Begg agus
a chairde, agus seans ann go bhféad-
fadh siad a gcuid poist, atá gann go
leor mar atá cúrsaí, a chailleadh dá
bharr. 

Seo í mo cheist. Cá stopann sé seo.
An bhfaca muid focal as Begg faoi
chosc a chur ar earraí a tháirgtear sa
tSín, stát go bhfuil cúrsaí cearta daon-
na lofa ann. Nó céard faoi chosc iom-
lán a chur ar earraí Microsoft agus
Apple de bharr na mílte daoine atá
maraithe ag fórsaí Mheiriceá ó
dheireadh an Dara Cogaidh
Dhomhanda.   

Nó, seo ceann spéisiúil, agus é sa
chuid chéanna den domhan, céard
faoi chosc a chur ar allmhairithe ola
isteach sa tír seo de bharr an bealach
náireach a ndéantar déileáil le mná i
bhformhór na dtíortha Moslamacha
sa Mheánoirthear. 

Cén fáth nach mbíonn David Begg
– agus muid ar fad i ndáiríre – de shíor
ag lorg cearta daonna dóibh siúd? An
fáth nach ndéanann muid beart don
tsórt, ar ndóigh, ná go ngortódh sé an
gheilleagair sa tír seo, agus níos táb-
hachtaí, go ngortódh sé baill de
cheardchumainn Begg.  Mar is gnáth,
seoiníneacht don scoth atá sa mhéid

sin, mar oireann roinnt de na cásanna
achainí de shórt amháin a dhéanamh
ach ní oireann sé an rud céanna a lorg
do dhream eile.

Deir duine de lucht tacaíochta
phlean an choisc go mbeadh míniú
‘suntasach idirnáisiúnta’ bainteach
lena leithéid do thogra. Cosc ar
SodaStreams? Ní dóigh liom é. Ní
dóigh go dtabharfadh aon duine,
seachas a gcuid féineacha fhéin, faoi
deara.

Agus an bhfuil aon tuairim ag
David Begg cén fáth gurb é SodaS-
tream ceann de na cuideachtaí a
luaitear sa bhfeachtas a bhfuil sé ag
lorg poiblíochta ar a shon?  Éiríonn an
scéal an-spéisiúil anseo. 

Tá 1,100 duine ag obair i
monarchana SodaStream ar an mBru-
ach Thiar. Beidiúnaigh a fhormhór.
Tá deighlt idir Palaistínigh agus Bei-
diúnaigh mar go bhfuil an chuma air
nach nglactar leis gur ‘fíor-Arabaigh’

iad na Beidiúnaigh. 
Téann Beidiúnaigh isteach in arm

Iosrael, rud a chuireann na
Palaistínigh ar mire. Dá gcuirfí SodaS-
tream ar dhúliosta is iad an ‘foth-
namhaid’ Beidiúnach a bheadh thíos
leis, ní hiad na Palaistínigh. Mar a
dúirt mé thuas, ní haon speisialtóir
mise ar chúrsaí an-chasta an réigiúin
ach tá an chuma air go dtugtar an íde
chéanna do na Beidiúnaigh go minic
agus a thugtar do mhuintir an lucht
siúil sa tír seo. Agus ní dea-íde an
mhéid sin.

Táim cinnte nach é sin a bheadh ar
intinn ag David Begg mar go dteast-
ódh uaidh go dtabharfaí an íde
chéanna do gach saoránach – ach
b’fhéidir gurbh fhiú dó dul siar arís
agus athscrúdú a dhéanamh ar a
achainí. Mar is gnáth leis na coimh-
lintí seo, bíonn rothaí laistigh do
rothaí agus é i bhfad ró-éasca tuirling
ar an taobh mícheart.

Conall Ó Móráin ar
an gcosc atá molta ar
allmhairithe ó 
lonnaíochtaí Iosrael ar
an Bhruach Thiar 

Anois tá Begg, agus lucht
tacaíochta mhuintir na
Palaistíne ag achainí ar an
rialtas se’againne cosc a
chur ar earraí cosúil le
SodaStream a tháirgtear i
bPalaistín a thabhairt
isteach sa tír. D’úsáid mé
SodaStream na blianta
siar agus bhí sé uafásach.
Ní dóigh liom go mbeadh
mórán duine róbhuartha
dá tarlódh a leithéid de
chosc. 

David Begg, 
Ard-Rúnaí 
Chomhdháil na
gCeardchumann
[PIC :PHOOCALL IRELAND]

'Chuaigh mise go Specsavers,
ba cheart do Peter dul ann'

S
A domhan Arabach tá
daoine ar na sráideanna
ag agóid ar son an daon-
lathais. I mBéal Feirste
chuaigh Aontachtaithe i

mbun círéibe oíche Dé Luain mar
agóid i gcoinne an phróisis dhaon-
lathaigh, i gcoinne vóta daon-
lathach na gComhairleoirí
Cathrach a chinntigh, ar íoróine an
tsaoil, go bhfanfadh bratach
Shasana in airde ar Halla Cathrach
Bhéal Feirste!  

Ach cén t-iontas é?
Bhí Paisley i mbun an sórt céan-

na agóidíochta in 1964 nuair a
spreag sé na ‘Tricolour Riots.’

I rith an tsamhraidh, tháinig
gach aicme den phobal aontach-
tach le chéile (seachas an chléir)
chun an Young Conway Volunteers
Band a chosaint, in ainneoin a  n-
iompar samhnasach ag Teach
Pobail Naomh Pádraig. 

Agus Dé Máirt dhírigh an DUP /
UUP an oiread dá gcáineadh ar an
Alliance, ar Shinn Féin, agus ar an
SDLP agus a dhírigh siad ar na
hAontachtaithe sin a d’ionsaigh
póilíní agus fir slándála ag Halla na
Cathrach.

Léiríonn na cásanna seo uilig a
easnamhaí is atá ‘an chean-
nasaíocht’ as a bhfaigheann Aon-
tachtaithe ó bhunús a gcuid cean-
nairí. 

Meabhraíonn sé dúinn fosta a
dheacra is atá sé ag Aontachtaithe
imeacht óna naimhdeas don
Chaitliceachas, don Éireannachas
agus d’aon rud a dhéanfadh sochaí
iolrach den Tuaisceart seachas stát
Briotanach Protastúnach do phobal
Briotanach Protastúnach. 

Mar sin, oíche Luain, shíl Aon-
tachtaithe áirithe gurbh é an
bealach ab fhearr chun tabhairt ar
an gcuid eile againn meas a léiriú ar

bhratach s’acu ná bratach na dTrí
Dhath a dhó.

Gurb é an tslí is fearr chun meas a
shaothrú ar a gcreideamh s’acu féin
ná teach pobail Caitliceach a ionsaí.

Agus gurb é an argóint is láidre
acu ar son luachanna na Breataine
ná gríosú a thabhairt don duine
nach dtacaíonn leo. 

‘Should have gone to Specsavers!’
Sin an rud a rith liom nuair a

chonaic mé an slua seo agus greim
docht ag gach duine acu ar Bhratach
Shasana. Bratacha úrnite, dála an
scéil, seachas na cinn ghioblacha atá
ina gcéadta ar chuaillí solais ar fud
ceantracha Dílseacha i mBéal Feirste. 

Deirim arís é. 
‘Should have gone to Specsavers!’ 
Inniu tá Halla na Cathrach i mBéal

Feirste mar a bhí sé le 106 bliain -
dubh le siombalacha na Breataine
agus siombailí an aontachtais, bíodh
bratach Shasana in airde ann 365 lá
sa bhliain nó ná bíodh. 

I bhfaichí Halla na Cathrach, tá
dealbh ollmhór den Bhanríon Victo-
ria agus os a comhair amach dealbh
mór de Edward J Harland, Aontach-
taí / Caomhach. 

Istigh i Halla na Cathrach féin, tá
dealbh de Frederick Richard Chich-
ester, portráidí de Bhanríon Eilís
Shasana agus dá fear céile, de Rí
Edward Shasana agus den Earl of
Shaftesbury.

Tá fuinneoga ann le harmas
Theaghlach Ríoga Shasana, mar aon
le sraith fuinneoga le harmas Tiarna
Donegall, teaghlach Chichester, agus
teaghlach Shaftesbury.  

Tá múrphictiúr ann a dhéanann
comóradh ar Fhéile na Breataine
1951, leacht cuimhneacháin don 36
Ulster Division, agus ar fud na háite
tá bratacha agus siombailí a chuire-
ann aontachas Bhéal Feirste in iúl.

Os comhair Halla na Cathrach, tá
Royal Avenue, ar a chúl tá Windsor
House, agus ar gach taobh dó
sráideanna agus foirgnimh a
dhéanann comóradh ar an
Impireacht agus ar an aontachas.

Mar sin, má chreideann duine ar

bith gur ionsaí ar an ionannachas
aontachtach é an leagan amach nua
níl le rá agam ach, 

‘Should have gone to Specsavers.’
Tá lár Bhéal Feirste ar maos le

siombailí na Breataine agus siombailí
an Aontais agus gan siombail náisiú-
nach ar bith le feiceáil ann. Ná aon
Ghaeilge ach oiread. 

I lár na cathrach, níl ach áit
amháin a bhfuil Gaeilge le feiceáil
ann agus é chomh beag sin is go
mbeadh gloine formhéadúcháin
de dhíth ort lena léamh. 

Ní fear bratacha mise. Níor
chroch mé bratach in airde riamh. 

Bheinn i bhfách le cosc iomlán ar
gach bratach conspóideach i
mBéal Feirste faoi choinne cúpla
bliain mar níl meas madaidh ag
bunús an phobail ar na bratacha ‘is
gean leo.’

Ach ní Tadhg an Dá Thaobh mé. 
Tá tábhacht le siombalacha agus

tá tábhacht ar leith leo go háirithe i
sochaí deighilte nuair atá siombal-
acha dhream amháin in uachtar
agus siombalacha dhream eile
fágtha gan aitheantas. 

Is é an ‘Sochaí Comhroinnte’ a
samhlaíonn Aontachtaithe do
Bhéal Feirste ná sochaí ina gcaith-
fidh mise glacadh le bratach
Shasana 365 lá sa bhliain agus cosc
a bheith ar bhratach na dTrí Dhath.
Sochaí ina gcaithfidh mé glacadh
le gan Gaeilge a bheith le feiceáil.
Caithfidh mé glacadh le ceart an
Young Conway Volunteers Band
máirseáil cibé áit ar mian leo ag
seinm a rogha ceoil. Caithfidh mé
glacadh leis nach mbeidh maoiniú
ann don Ghaeilge ná don cheol
Gaelach ná don CLG ná do Pharáid
na Féile Pádraig ná do rudaí a
chuireann in iúl go bhfuil daoine
anseo a bhfeiceann iad féin mar
Éireannaigh seachas Breatnaigh. 

Sin an todhchaí comhroinnte a
samhlaíonn an DUP agus an UUP
agus an PUP agus an TUV. 

Dar leo gur ionsaí ar a gcultúr é
go mbeadh aon rud ann seachas
bratacha s’acu, teanga ‘s’acu’, mór-
shiúlta s’acu agus siombalacha
s’acu in uachtar. 

Cuirim ina choinne sin, ní mar
náisiúnach ach mar dhuine atá i
bhfách le Cothrom na Féinne agus
mar dhuine a chuaigh go dtí Spec-
savers!

Inniu tá Halla na Cathrach i
mBéal Feirste mar a bhí sé
le 106 bliain -  dubh le
siombalacha na Breataine
agus siombailí an aon-
tachtais, bíodh bratach
Shasana in airde ann 365
lá sa bhliain nó ná bíodh. 

I bhfaichí Halla na
Cathrach, tá dealbh
ollmhór den Bhanríon Vic-
toria agus os a comhair
amach dealbh mór de
Edward J Harland, Aon-
tachtaí / Caomhach. 

Eoghan Ó Néill
ar an chrann brataí
gan bhratach i
mBéal Feirste

Halla na Cathrach, Béal Feirste 

Gaeilgeoirí faoi Amhras ag an Stát!

Donncha Ó hÉallaithe 

Cúig bhliain is fiche ó shin, cuireadh
cuardach mór ar bun sa Stát. Lean
an cuardach, a thosaigh ar an 23
Samhain, ar aghaidh ar feadh 10 lá,
agus do réir  tuairisce, a thug an
tAire Dlí agus Cirt, Gerry Collins
(Fianna Fáil), don Dáil ag an am,
cuardaíodh 50,000 teach sa stát. Ní
raibh barántas cuardaithe ag na
Gardaí ach le haghaidh 6,500 díobh
san. Dúradh ag an am gur ag
cuardach gunnaí agus armlóin a bhí
na Gardaí. 

An chúis a bhí leis an gcuardach
ná gabháil an Eskund, bád lán le
hairm agus ábhar pléascán, amach ó
chósta thuaidh na Briotáine, ar an
31 Deireadh Fómhair 1987.  Faoi
cheistiú, is cosúil gur thug beirt Éire-
annach le fios do phóilíní na
Fraince, gur éirigh leis an PIRA cei-
thre bhád d’armlón ón Libia a thab-

hairt i dtír cheana féin in Éirinn. 
Cuardaíodh tithe ceardchuman-

nach, daoine a bhí gníomhach in
eagraíochtaí éagsúla ar nós an
National Association of Tenants
Organisations (NATO). Cuardaíodh
teach Joe Costello, an tAire Stáit de
chuid an Lucht Oibre, a bhí
gníomhach an uair sin san Prison-
ers’ Rights Association. Sa gCeathrú
Rua cuardaíodh teach Bob Quinn,
an scannánaí a raibh baint mhór
aige le Teilifís na Gaeltachta a chur
ar an aer i Ros Muc, dhá mhí roimhe
sin. 

Cheistigh Labhrás Ó Murchú,
Stiúrthóir Comhaltas Ceoltóirí Éire-
ann, an raibh ‘cultural activity now
being equated with subversion?’

Sa deireadh níor frítheadh ach
dornán beag armlóin sa gcuardach
ar fad a deineadh. Bhí go leor daoine
míshuaimhneach faoin mbealach ar
sáraíodh cearta daonna sa
gcuardach. Ardaíodh ceisteanna
faoin gcaoi ar socraíodh cérbh iad na
tithe ba cheart a chuardach. Foil-
síodh an t-alt seo thíos faoin
gcuardach, ar an gcéad leathanach
den nuachtán ANOIS, cúig bliain fic-
head ó shin. 

Anois, 06 Nollaig, 1987

An Bhfuil tú
ar an Liosta
Dubh?
“Cén fáth a bhfuil an teach seo á
chuardach agaibh?,” a d’fhiafraigh
Gaeilgeoir aitheanta de bhleach-
taire ón mBrainse Speisialta i
ngnáthéadaí a bhain le buíon Gar-
daí a rinne cuardach ar a theach an
tseachtain seo caite. 

“Mar go bhfuil d’ainmse ar an
liosta,” a d’fhreagair an bleachtaire.
“Cén liosta?” a d’fhiafraigh an
Gaeilgeoir. “Cuir ceist ar an
ríomhaire” an freagra a thug an
bleachtaire air. 

Mhaígh an Gaeilgeoir áirithe seo
nár bhain sé riamh, ná nach
mbaineann sé anois, le heagraíocht
pholaitiúil nó pharaimíleata ar bith
agus nár chuir na Gardaí spéis ina
ngnótha riamh cheana.

Chuala ANOIS ó  fhoinsí taobh
istigh den Gharda Síochána go

bhfuil sé fíor go bhfuil liosta cuim-
sitheach de “radacaigh aitheanta” á
chur le chéile go leanúnach ag na
Gardaí. Ní raibh siad sásta a rá,
áfach, cad í an tslat tomhais a
mbainfear feidhm aisti le ‘rada-
cach’ a shainmhíniú. 

Ach sa mhéid is go raibh aird sna
ruathair seo, ar cheardchuman-
naithe, ar bhaill de gach páirtí
polaitíochta, ar iar-Phoblachtá-
naigh, ar Shóisialaithe, ar Ghaeil-
geoirí agus daoine gan cheangal le

eagraíocht ar bith – taobh is moite
de Shinn Féin agus de ghluaiseach-
taí poblachtacha eile – dealraíonn
sé gur féidir anois duine nó dream
ar bith atá in aghaidh gné áirithe de
chur chuige an riaracháin, maidir le
Gaeilge cuir i gcás, a chur ar an lios-
ta dubh. 

I measc na nGaeilgeoirí aitheanta
a ndearnadh cuardach ar a dtithe
bhí leithéidí an Dr. Daithí Ó hÓgáin,
Nollaig Ó Gadhra agus Shéamus Uí
Scolaí agus deirfiúr de chuid an
Ollaimh Binchy, Institiúid Ard-
Léinn Bhaile Átha Cliath, in iarthar
Luimnigh. Le cois an mhéid sin,
thug tuairiscí a cuireadh chuig
ANOIS le fios go raibh aird ar leith
ag an buíon cuardaigh seo ar
Ghaeilgeoirí ar fud na tíre.

Dúirt Gaeilgeoir aitheanta
amháin – ar theastaigh uaidh nach
luafaí a ainm – gur chuardaigh
buíon Gardaí armtha, nach raibh
ach duine amháin acu faoi éide, a
theach seisean – agus gur ceileadh
radharc ceart ar an mbarántas
cuardaigh air. 

“Le linn an chuardaigh, d’fhan
bleachtaire amháin ar garda agus a
ghunna dírithe ar an teach”. 

Féirín luath Nollag ón ‘Irish Times’

Tá an Nollaig ag teannadh
linn agus tá go leor le
déanamh.  Roimh
dheireadh na seachtaine
seo, mar shampla, tá

aighneacht le cur go dtí RTÉ faoin
bpolasaí Gaeilge ba cheart a bheith
ag an gcraoltóir náisiúnta.  

Ach sula dtosaíonn sibh ar an
obair sin, b’fhiú meabhrú a
dhéanamh ar shuirbhé a fhoilsíodh
le linn na seachtaine san ‘Irish
Times’. De réir na tuairisce seo ar
shuirbhé IPSOS/MRBI, tá formhór
an phobail, 74%, ábalta Gaeilge a
labhairt agus go creideann 27% gur
cheart í a athréimniú mar
phríomhtheanga na tíre. 

Cinnte, ba é an teachtaireacht i
gcéad líne na tuairisce ná “only 27%
want it as a main spoken tongue”
agus tá go leor doicheall le mothú
san ‘only’ sin.  Ach ní gá a bheith
doicheallach, ní fhoilsíonn an ‘Irish

Times’ ach ‘only’ leathanach
amháin Gaeilge gach seachtain,
leathanach amháin as breis agus
200 leathanach.   Gan amhras níor
cheart dúinn a bheith doicheallach
mar gheall ar an méid sin mar tá an
‘Irish Times’ tar éis bheith ag treab-
hadh leo i ngort na hiriseoireachta
Gaeilge ar feadh chomh fada le mo
chuimhne agus táim buíoch as.   Is
cuimhin liom na laethanta nuair a
bhíodh Deaglán de Bréadún agus
Daire Mag Cuill i mbun tuarascála,
tráth go raibh téagar sa cholún sin,
agus deirim gurb iad a mheall i
dtreo na hiriseoireachta Gaeilge
mé.   

Is dócha go bhfuil an claonadh
ionainn a bheith ag trácht ar an
ngloine leathfholamh agus sinn ag
caoineadh faoin leath nach bhfuil
sa ghloine.   

De réir an tsuirbhé seo, tá an
ghloine trí ceathrú lán le daoine le
cumas éigean Gaeilge agus ceathrú
cuid di lán le daoine ar mhaith leo
an Ghaeilge a athréimniú mar
phríomhtheanga na tíre.  Glac
nóiméad chun smaoineamh air sin.
In ainneoin cumhacht domhanda
an Bhéarla in Éirinn agus ar fuaid
an domhain, tá 27% den tuairim
gurb í an Ghaeilge ba ceart a bheith
ina príomhtheanga sa tír seo. Níor
shamhlaíos go mbeadh an figiúr
chomh hard leis sin.

Gan amhras, nuair a dheintear
scagadh níos mine ar na figiúirí

faightear amach go bhfuil    líon na
gcainteoirí a deir go bhfuil Gaeilge
cuíosach maith acu ag 16% agus go
bhfuil sí go líofa ag 4%.   Tá na
torthaí níos fearr arís i measc an
aoisghrúpa, 18-34, mar tá sí go
maith ag 27% acu sin. 

Sa chéad dul síos, ba cheart go
mbeadh tagairt shonrach do na
figiúirí seo in aon aighneacht a
chuirtear chuig RTÉ nó aon eagras
poiblí eile.  

Figiúirí luachmhara iad sin a
bhfuil úsáid ag baint leo agus seirb-
hísí breise - gnáthsheirbhísí a
ndéantar talamh tirim díobh i
mBéarla ach nach gcuirtear ar fáil i
nGaeilge - á lorg againn.  

Deir na figiúirí seo liom, mar
shampla, nach bhfuil aon leithscéal
ag RTÉ gan seirbhís iomlán nuach-

ta ar líne a chur ar fáil láithreach, is
é sin más craoltóir náisiúnta sheirb-
hís phoiblí é RTÉ i bhfirinne.  Ba
cheart, dar liom, go mbeadh dhá
staisiún raidió ann i nGaeilge,
ceann le popcheol a chraoladh agus
ceann ina mbeadh meascán de
chláracha ealaíne, cúrsaí reatha
agus spóirt.  Agus níor cheart a
thuilleadh lagú - ach a mhalairt
glan - a dhéanamh ar sheirbhís
Raidió na Gaeltachta.  

Le déanaí, chuas chuig cluiche
rugbaí i gCorcaigh agus bhí Mumha
ag imirt in éadan Llanelli ón
mBreatain Bheag. De bharr go raibh
sé fliuch báite ag Páirc Musgrave,
chuaigh mé féin agus mo chomrá-
daí isteach go dtí Clubtheach Tho-
bar Rí an Domhnaigh atá taobh leis
an bpáirc imeartha. 

Bhí an cluiche á thaispeáint
ansan ar an scáileán mór ach ní lea-
gan TG4 a bhí ann - cé go raibh an
staisiún ag craoladh an chluiche -
ach leagan S4C. Ní gá a rá nach
raibh mórán cainteoirí dúchasacha
Breatnaise sa tabhairne linn. Ach ní
raibh fadhb leis sin mar, de bharr
gur comhartha digiteach a bhí ann,
bhí gléas ag S4C a chuir rogha de
thráchtaireacht Bhéarla ar fáil.
Anois feictear domsa nár cheart go
mbeadh aon deacracht ag RTÉ
seirbhís den sórt céanna a chur ar
fáil do mhórócáidí spóirt a
chraolann siad - Corn na Sé Náisiún
2013, mar shampla. 

Tá go leor moltaí i dtuarascáil
Chillian Fennell faoi na rudaí a
d’fhéadfadh RTÉ a dhéanamh ar
son na Gaeilge ach iad i
gcomhthéacs na géarchéime
airgeadais a bhfuil RTÉ gafa leis.
Ach ní mór a chur in iúl gur fágadh
seirbhísí Gaeilge an chraoltóra in áit
na leathphingine nuair a bhí an
craoltóir ag cur thar maos le
hairgead i mblianta rábacha an Tío-
gair. Ar cheart dúinn glacadh leis
gur ar sheirbhísí atá ciorruithe
cheana féin ba cheart don tua titim
go han-trom an iarraidh seo? 

Ba cheart dúinn a bheith buíoch
don ‘Irish Times’ agus IPSOS/MRBI
as an mbronntanas Nollag luath a
sheoladh chugainn.  

Chosnódh sé pingin mhaith dá
mbeadh orainn féin a leithéíd de
shuirbhé a choimisiúnú agus,
taobh amuigh d’Fhoras na Gaeilge
agus Roinn na Gaeltachta, níl  -
agus ní bhíonn - an cineál sin airgid
ar fáil don ghnáth-ghníomhaí tean-
ga ag deireadh na bliana. 

Ná dearúd bhur n-aighneachtaí a
sheoladh chuig teanga@rte.ie
roimh an Aoine. (Ní mór a rá go
bhfuil sé aiféiseach agus iomlán in
aghaidh dea-chleachtas ná beadh
ach tréimhse comhairliúcháin trí
seachtainí ag gabhail leis an obair
seo ach ná bíodh sé le rá gur tugadh
an deis, gur cuireadh an cheist agus
nár tugadh fógra nó nár ardaíodh
glór!).

Focail le 
Gaoth
Le 
Concubhar 
Ó Liatháin

Nollaig Ó Gadhra 

Ardan: Mealladh Marfach agus Uafás an Ghinmhillte 
Pól Ó Meádhra

Timpeall le mí ó shin, fuair
bean ón India, Savita
Halappanavar bás in
Ospidéal Ollscoil na
hÉireann i nGaillimh tar

éis do na máinlianna marbhghin a
bhaint as a broinn. Is cosúil go raibh
Savita Halappanavar leis an leanbh
sin a chailleadh ar aon chuma, ach
níor baineadh as a broinn an leanbh
go dtí gur cailleadh é sa bhroinn.
Leanbh iníne ba ea an leanbh, agus
‘Prasa’ an t-ainm a tugadh uirthi. 

Níl aon tuairisc i dtaifid an
Ospidéil gur iarr Savita ginmhil-
leadh a dhéanamh ar Phrasa. 

De réir dealraimh, níor léir
d’fhoireann leighis an Ospidéil go
raibh aon bhaol báis ar Savita féin. 

Ba í an Dr Gráinne Callagy a rinne
uatóipse ar Savita agus ba é toradh
na huatóipse sin gur le nimhiú fola a
cailleadh an bhean, agus gurb é an
baictéar E.coli ESBL ba chiontach
leis an nimhiú fola. Is baictéar é
E.coli ESBL atá do-mharaithe ag
antaibheathaigh, geall leis, agus tá
sé an-deacair a dhiagnóisiú.Is é an
Dr Hema Divakar an tUachtarán Tofa
ar Chónaidhm na gCumann
Cnáimhseachais agus Liachta Ban
san India. 

Tuairiscíodh sa nuachtán Indiach,
The Hindu, Samhain 16, 2012, gurb é
tuairim an Dr Divakar go bhfaig-
headh Savita bás dhá lá níos túisce
dá ndéanfaí ginmhilleadh ar a
leanbh ag an am sin. 

Mar atá feicthe againn le bea-
gnach mí anuas, tá lucht an ghin-
mhillte ag úsáid na tragóide sin
chun ginmhilleadh a bhrú ar mhuin-
tir na hÉireann. SanIrish Times, Dé
Céadaoin, Samhain 14, 2012, a foil-
síodh scéal Savita Halappanavar i
dtosach. An lá dár gcionn fágadh
Tuarascáil in Oifig an Aire Sláinte,
James Reilly, b’shinl í Tuarascáil an

Ghasra Saineolaithe um Ginmhil-
leadh, Gasra a cheap an Rialtas chun
moltaí a dhéanamh i dtaobh an
fhreagra ba cheart d’Éirinn a thab-
hairt ar bhreithiúnas na Cúirte Eor-
paí um Chearta an Duine ar chásan-
na A, B, agus C. Cuimhnímis gur trí
seachtainí tar éis bhás Savita a
d’fhoilsigh The Irish Times an scéal. 

Bímis cruinn: níl aon mhná ag fáil
bháis sa tír seo de bharr easpa gin-
mhillte. Déantar gach cúram den
bhean agus cuirtear gach cóir uirthi;
uaireanta faigheann an leanbh bás
de dheasca na cóireála sin. 

Níl gá le ginmhilleadh díreach sa
chás sin. 

Is é an tOllamh John Bonnar, an
Cathaoirleach ar Institiúid na
gCnáimhseoirí agus na Lianna Ban i
mbliana. Thug seisean a thuairim os
comhair Coiste Dála i mbliana nach
n-áireodh cnáimhseoir ná lia ban an
chóir leighis riachtanach sin riamh
ina ginmhilleadh. De réir na Náisiún
Aontaithe, tá Éire ar cheann de na
tíortha is sábháilte ar domhan chun
leanbh a shaolú inti. 

Ar an taobh eile den scéal tá an-
chuid fhianaise ann go gcuireann
ginmhilleadh beatha agus sláinte na
mná i mbaol. Is í New Delhi an dara
cathair is mó san India, cathair a
raibh léirsithe inti i gcoinne phrion-
sabail agus dhlíthe na hÉireann le
déanaí. 

Faigheann breis agus fiche míle
bean bás de dheasca ginmhillte gach
uile bhliain sa chathair seo. Fairis
sin, tá fianaise an-láidir ann go
ndéanann an ginmhilleadh an t
uafás dochair do shláinte mhe-
abhrach na mná. 

Léiríonn dhá shuirbhé mhóra a
foilsíodh le déanaí gur mar sin atá,
suirbhé ón bhFionlainn, agus suirb-
hé ón Danmhairg, dhá thír a bhfuil
an ginmhilleadh lándleathach iontu.

Mar gheall ar scéal tragóideach
Savita tá páirtithe polaitíochta ar
nós Shinn Féin agus an Lucht  Oibre
ag iarraidh go dtabharfaí isteach
reachtaíocht a bheadh bunaithe ar
Chás ‘X’. 

De réir an bhreithiúnais sin,
ceadaíonn Airteagal 40.3.3 de Bhun-
reacht na hÉireann deireadh a chur
le hiompar clainne nuair a bhíonn an
baol ann go bhfaigheadh an
mháthair bás de dheasca an iompair
chlainne, agus nuair is fíorbhaol
substainteach é sin. 

Dar leo gur fíorbhaol substain-
teach é, mar shampla, má bha-
graíonn an mháthair go gcuirfidh sí
lámh ina bás féin mura gcuirfear
deireadh leis an iompar clainne. 

Bíodh daoine ar son nó i gcoinne
an ginmhillte a dhéanamh
dleathach in Éirinn, glacann sícia-
traithe ar an dá thaobh leis go bhfuil
sé dodhéanta féinmharú a thuar do
bhean a bheadh ag iompar. 

Dar leis an tAire Lucinda
Creighton, má chuirtear an breithiú-
nas seo i bhfeidhm beidh ginmhil-
leadh gan srian in Éirinn. Tá sé ráite
aicise gur ar mhaithe le sláinte mhe-
abhrach na mná a rinneadh 95% de
na ginmhilltí i Sasana agus sa
Bhreatain Bheag sa bhliain 2009. 

Sin é an réimeas ginmhillte a ndeir
an Tánaiste Éamon Gilmore gur
mhaith leis féin é a bheith in Éirinn.
Suas le dhá chéad míle leanbh gan
breith a ndéantar ginmhilleadh
orthu gach bliain i Sasana agus sa
Bhreatain Bheag Agus déantar gin-
mhilleadh ar 90% de na leanaí a
bhfuil Siondróm Down orthu. 

Le cúig bliana anuas sna tíortha
sin, rinneadh ginmhilleadh ar

thríocha leanbh, nach mór, mar go
raibh a gcarball scoilte, nó bearna
mhíl orthu. 

Na leanaí a thagann slán as gin-
mhilleadh, is amhlaidh a fhágtar san
fhuacht iad chun go bhfaighidh siad
bás. Sin é fírinne an scéil maidir leis
an nginmhilleadh de.

Mar fhocal scóir a léitheoir, seo
ceann de na tréimhsí is measa agus
is contúirtí i stair na hÉireann don
bheo, cibé acu saolaithe nó le saolú
é. Ach i gcás an ghinmhillte, is é an
beo is neamhurchóidí dá bhfuil ann
an beo gan bhreith. 

Nuair a bhíonn deireadh ráite, tar
éis na cainte, na díospóireachta,
agus na polaitíochta go léir, sin é
croílár an ábhair seo.

Múinteoir bunscoile é Pól Ó
Meádhra. Tá sé pósta le beirt pháistí
óga. Is ball é den eagraiocht beatha
Life Institute.

Bímis cruinn: níl aon mhná
ag fáil bháis sa tír seo de
bharr easpa ginmhillte.
Déantar gach cúram den
bhean agus cuirtear gach
cóir uirthi; uaireanta
faigheann an leanbh bás
de dheasca na cóireála sin. 

Baill den Life Institute ag seoladh feachtas eolais ní ba luaithe i mbliana. 
[PIC : SAM BOAL/PHOTOCALL IRELAND]

An reachtaíocht is tábhachtaí i stair an Stáit 
IS é an ginmhilleadh an t-ábhar polaitíochta
is mó i mbéal an phobail faoi láthair agus is
cinnte go mbeadh sé ar cheann de na hábhar
is mó ar an gclár polaitiúil sna blianta atá
amach romhainn. 

Is cinnte gur tháinig an-athrú ar dhearcadh
na ndaoine ar an gceist seo le tamall anuas.

Mar shampla, ar shuirbhé a reáchtáil
Gaelscéal ar a suíomh féin, www.gaelsceal.ie,
léirigh 90% de na daoine a d’fhreagair na ceis-
teanna go raibh siad ar son reachtaíochta de
shaghas éigin ar ghinmhilleadh.

D’fheagair 27.1% go raibh siad ar son dlíthe
a sholáthródh “Ginmhilleadh de réir éilimh
gan srian.”

Tá baint dhíreach ag an athrú seo le bás an
Dr. Savita Hallapanvar in Ospidéal na Gail-
limhe i nDeireadh Fómhair na bliana seo. 

Mar sin féin, d’ainneoin a maítear go
coitianta, níl sé soiléir an raibh baint ar bith ag
easpa ginmhillte leis an bhás tragóideach sin.
Tá sé riachtanach fanacht leis na tuairiscí ar a
bás sula ndéafar cinneadh maidir leis an gcás
féin.

Ach cibé cad é fírinne an scéil, tá dearcadh
na nÉireannach athraithe i leith ghinmhillte
de. 

Tá sé ráite ag duine de na tuairisceoirí a
scríobh an bunscéal ar an ‘Irish Times’, Kitty
Holland, nár luadh sa scéal sin ar chor ar bith

go mb’fhéidir go sábhálfadh ginmhilleadh
saol an Dr. Hallapanvar. 

Mar sin féin, creidtear go forleathan in
Éirinn agus thar lear go bhfuair sí bás mar  gur
séanadh ginmhilleadh uirthi “de bhrí gur Stát
Éireannach í Éire.”

Is é lom na fírinne nár léigh an chuid is mó
againn ach an ceannteideal san ‘Irish Times’
agus tuairimí na ndaoine a bhí bunaithe air
sin ar Facebook, Twitter, srl. 

Léiríonn an cás an ollchumhacht atá ag na
meáin nua shóisialta seo.

Tá an ceart ag an rialtas gan gníomhú ar a
leithéid de histéire. Tuigtear go mbeidh cin-
neadh déanta ag an rialtas faoin ábhar seo

roimh lár na míosa; an píosa reachtaíocht is
tábhachtaí i stair an stáit a bheas ann.  

Beidh muintir na hÉireann scoilte ar an
ábhar mar níl aon ábhar níos conspóidí ann ar
an saol seo, agus is minic a bhreathnaítear ar
dhaoine atá an taobh eile den díospóireacht
mar dhaoine ‘dona’. 

Tá sé curtha i leith an pháipéir seo go raibh
muid claonta ar son an ghinmhillte. Níl aon
bhunús leis an tuairim sin ach is féidir a
dhearbhú go raibh sé doiligh a theacht ar
thuairimíocht i gcoinne an ginmhillte le
tamall anuas. 

Tá sé sin réitithe againn an tseachtain seo
tá súil againn.  

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie; Ní mór go mbeadh caighdeán réasúnta sna pictiúir agus cead faighte agat iad a fhoilsiú ó na
daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie.

Nuala Ní Dhomhnaill, File mór na Gaeilge, le Baill as Conradh na Gaeilge ag an óiche Shiamsaíochta in onóir Nuala Ní Dhomhnaill a
bhí ar siúl in Óstán an Welcome Inn. Bhí an oíche seo eagraithe ag Togra Mhaigh Eo de Chonradh na Gaeilge Chaisleán an Bharraigh.

An tSiúr Margaret ag seastán Naomh Lís ag margadh na Nollag i gcathair na Gaillimhe. [PIC:CATHAL O TUATHAIL]

An t-ealaíontóir Dara MacGee ag an ngrúpa taispeántais
Ealaíontóirí Chois Fharraige san Artisan, i gcathair na Gaillimhe
i rith na seachtaine[PIC:CATHAL Ó TUATHAIL]

Tá a chartlann eisceachtúil phearsanta tugtha d’Ollscoil na
hÉireann Gaillimh ag an scannánóir cáiliúil agus an fear tim-
peallachta, Éamon de Buitléir. Sa phictiúr tá an ceoltóir, an
scannánóir agus an craoltóir Philip King in éineacht le hÉamon
de Buitléar.  [PIC: AENGUS MCMAHON]

Juliana Erkkonen, Ruth Dillon McGee agus Peter Akerstrom ag imeacht de chuid Ealaíontóirí
Chois Fharraige i gcathair na Gaillimhe. [ PIC: CATHAL Ó TUATHAIL]

Julian de Spáinn, Conradh na Gaeilge, an tAire Stáit Dinny McGinley, TD (Dún na nGall Thiar
Theas); agus Peadar Mac Fhlannchadha, Conradh na Gaeilge ag lá eolais Chonradh na Gaeilge
agus Ghuth na Gaeltachta 2012.

Tá a chartlann eisceachtúil phearsanta tugtha d’Ollscoil na hÉireann Gaillimh ag an scannánóir cáiliúil agus
an fear timpeallachta, Éamon de Buitléir. Sa phictiúr tá Dónall Ó Braonáin, Príomhfheidhmeannach an
Acadaimh, OÉ Gaillimh; Éamon de Buitléar; An Taighdeoir Tionscadail, Micheál Holmes, agus John Cox,
Leabharlannaí Ollscoil i Leabharlann James Hardiman i OÉ Gaillimh. [PIC: AENGUS MCMAHON]

Nuala Ní Dhomhnaill, File mór na Gaeilge ag óiche Shiamsaíochta ina honóir a bhí ar
siúl in Óstán an Welcome Inn. Bhí an oíche seo eagraithe ag Togra Mhaigh Eo de
Chonradh na Gaeilge Chaisleán an Bharraigh. Sa phictiúr tá Cáit Uí Eannacháin ag
déanfaidh bronnadh ar Nuala Ní Dhomhnaill. [PIC:JOY HEVERIN]

Neasa Ní Chuanaigh as an Spidéal ag seastán Rí na Mara ag margadh na Nollag ar an bhFaiche
Mhór i gcathair na Gaillimhe.[ PIC CATHAL Ó TUATHAIL]

An tAire Stáit Dinny McGinley, T.D, Dr. Jolene McMonagle, Bainisteoir Eorpach Cothúcháin Kel-
loggs, agus Ferdie Mac an Fhailigh – P.O.F. Fhoras na Gaeilge.

Kirsten Curtis i seastán Perfect Pans ina bhfuil potaí d'ardchaighdeán ar díol ag margadh na Nollag ar an bhFaiche
Mhór, i nGaillimh.[PIC: CATHAL O TUATHAIL]

"Steph The Chef" ar sheastán Adare Farms ag margadh na Nollag i cathair na
Gaillimhe.[PIC: CATHAL Ó TUATHAIL]

Athbheochan na
hEabhraise:  Ó na mílte go
dtí na milliúin cainteoirí
Labhair Colm Ó Broin leis an Ollamh Shlomo Izre'el faoi dhul chun cinn na hEabhraise.
Dar leis an saineolaí i dTeangeolaíocht Sheimíteach ó Ollscoil Tel Aviv, a thug aitheasc i
mBéal Feirste in 2005, chuaigh Eabhrais trí phróiseas criólú agus í ag forbairt.

C: Conas a méadaíodh líon na
ndaoine le hEabhrais ó cúpla míle
go cúpla milliún?

S: Tosaíodh sna scoileanna (sna
1920í & 30í). D’fhoghlaim na páistí
Eabhrais agus thosaigh siad ag lab-
hairt na teanga lena chéile sa chlós
scoile áit a mbíodh siad ag súgradh.
Ansin chuir siad iachall ar a dtui-
smitheoirí Eabhrais a labhairt leo.
Labhródh na tuismitheoirí Giúdais
(Yiddish) nó Ladino nó cibé teanga a
thóg siad ón diaspora agus d’fhrea-
graíodh na páistí iad in Eabhrais.
Nuair a d’fhás mise aníos in Iosrael
sna 1950í, tar éis na hinimirce
ollmhóir a tharla tar éis bunú Iosrael
in 1948, tharla an rud ceannann
céanna. Nuair a bhí mise sa bhun-
scoil níor labhair go leor de na tui-
smitheoirí Eabhrais eatarthu féin.

C: Ar fhoghlaim mórán daoine fásta
an teanga i ranganna?

S: D’fhoghlaim. Tá scoileanna do
dhaoine fásta darbh ainm Ulpan
anseo, ach is leibhéal bunúsach atá i
gceist, go leor le bheith in ann
déileáil le daoine ar an tsráid. Fiú sa
lá atá inniu ann, Rúisis a labhraíonn
an milliún imirceach a tháinig ón iar-
Aontas Sóivéadach agus iad sa
bhaile.

C: Ach labhraíonn a bpáistí
Eabhrais?

S: Sea, sin mar a bhí i gcónaí.
D’fhoghlaim na páistí Eabhrais nuair
a tháinig siad go dtí an Phalaistín
agus d’fhoghlaim roinnt tui-
smitheoirí í de bharr idéalachais
agus is mar sin a thosaigh sé; tríd na
páistí chuig na teaghlaigh.

C: Cén acmhainní a cuireadh ar fáil
ionas go mbeadh go leor múinteoirí
le hEabhrais do na scoileanna?

S: Ní bhfuair Eabhrais bás riamh; ní
athbheochan atá ann i ndáiríre.
Teanga scríofa agus lingua franca a
bhí ann idir pobail Ghiúdacha
éagsúla nuair a bhuaileadh siad le
chéile. Mar sin, bhí roinnt cur amach
ag daoine ar Eabhrais. D’fhoghlaim
go leor scríbhneoirí, múinteoirí agus
údair Eabhrais le linn na hEag-
naíochta san Eoraip san 19ú hAois,
mar sin bhí Eabhrais mar chúlra acu. 

C: An raibh dúshlán ann ó thaobh
líofachta de? Is rud éagsúil é teanga
a fhoghlaim agus do shaol a
chaitheamh tríd an teanga sin.

S: Bhuel rinne daoine é; arís tháinig
sé ó na páistí,  ón am go raibh páistí
ann a bhí ina gcainteoirí dúchais, ó
thús an 20ú hAois. Nuair a bhí siad
tagtha in inmhe labhair siad
Eabhrais lena chéile  agus lena
bpaistí féin. Nuair a d’fhás mise
aníos sna 1950í, bhuail mo thui-
smitheoirí lena chéile sa Phalaistín
agus labhair siad Eabhrais eatarthu
féin, labhair siad é sa bhaile agus lab-

hair siad liomsa í. Labhair gach
duine Eabhrais. Deirtear anois gur
labhair gach duine sna 1920í
Eabhrais, ach níl sé sin iomlán fíor;
miotas atá ann, ach oibríonn mio-
tais.

C: Conas ar mhéadaíodh an stór
focal a bhí ag daoine?

S: Ceist mhaith é sin, bhí ar dhaoine
focla a chumadh. Mar shampla,
Eliezer Ben-Yeduda, Athair na
hAthbheochana mar a ghlaoitear air.
Iriseoir agus foclóirí den scoth a bhí
ann agus chum sé go leor leor focla
agus rinne go leor daoine eile amh-
laidh. Bhí coiste leathoifigiúil ann ag
tús an 20ú hAois a chum focla agus
bhí go leor nuachtán a scaip focla
nua. 

C: An raibh iarracht fhoirmiúil ann
stór focal na ndaoine a mhéadú nó
an próiséas nádúrtha a bhí ann trí
léamh agus scríobh agus araile?

S: Is próiséas nádúrtha atá ann sa lá
atá inniu ann gan aon agó, ach ní
dóigh liom go raibh sé mar sin ag an
tús. Don chuid is mó, d’fhoghlaim
daoine Eabhrais ó leabhair agus irisí

agus bhí gá ann mol mór focla a chu-
madh. Ní raibh focla le haghaidh
gnáthearraí an tsaoil, iarnród, carr,
uirlisí cistine, srl.; bhí gá ann iad a
chumadh agus tharla sé den chuid is
mó sna nuachtáin fad is eol dom.

C: An raibh Nua-Eabhrais an-difriúil
ó Shean-Eabhrais?

S: Bhí, cinnte.

C: Cén fáth nár dearnadh athb-
heochan ar Eabhrais an Bhíobla?

S: Bheadh sé dodhéanta. Tá sé dod-
héanta teanga a athbheochan; níor
déanadh athbheochan ar theanga
riamh, Eabhrais san áireamh. Sin an
fáth a  nglaoim teacht chun cinn na
hEabhraise air, ní ghlaoim  aiséirí ná
athbheochan air. Ní míorúilt a bhí
ann. Tá go leor teangacha timpeall
na cruinne mar seo; tugtar criól
orthu. Nuair a scaip impireachtaí na
hEorpa chuig an Afraic, an Áis agus
Meiriceá, bhí ar dhaoine Béarla nó
Fraincis nó Portaingéilis nó Ollainnis
a labhairt leis na mairnéalaigh ionas
go mbeadh cumarsáid éigin
eatarthu. Ansin bhí idirphósadh idir
daoine le teangacha éagsúla agus is
as sin a cruthaíodh teangacha nua ar
fud an domhain. Tá roinnt cosúlach-
taí idir seo agus fás na hEabhraise
labhartha. San 19ú hAois, rinne roin-
nt údar iarracht Eabhrais an Bhíobla
a athbheochan ach bhí sé sin dod-
héanta agus tháinig sé faoi thionchar
Giúdais agus Eabhrais an Mishnah
(foirm den teanga a bhí beo i measc
na gcléir Giúdach idir 0-500AD).

C: Cé chomh difriúil is atá Sean-
Eabhrais agus Nua-Eabhrais?

S: Tá sé an-difriúil. Tuigeann daoine

roinnt Eabhrais ón mBíobla, daoine
a fuair oideachas in Iosrael, toisc go
ndéanann siad staidéar ar an
mBíobla chomh maith. Ach is cinnte
gur teanga éagsúil atá ann. Ní
thuigeann imircigh a d’fhoghlaim
Eabhrais anseo an Eabhrais atá sa
Bhíobla, nó sampla níos fearr, ní
féidir le scoláirí an Bhíobla an Nua-
Eabhrais a thuiscint.

C: Chuaigh Eabhrais trí thréimhse
criól, dar leat?

S: Is cineál criól a bhí ann. Bhí spri-
octheanga ag daoine ar scoil ach níor
éirigh leis. Fiú ag an tús na hathb-
heochana, mar a ghlaoitear air, bhí
teangeolaí mór le rá darbh ainm Lip-
shitz a thug faoi deara go raibh an
teanga a bhí á labhairt ag páistí sa
chéad agus sa dara deich mbliana
den 19ú hAois an-chosúil le Giúdais
agus teangacha Eorpacha. Sa lá atá
inniu ann, tá comhréir agus
foghraíocht an-difriúil againn. Is í an
deilbhíocht, struchtúr na bhfocal, an
t-aon rud atá cosúil le Sean-
Eabhrais.

C: An bhfuil an gramadach cosúil le
Giúdais nó teangacha Ind-Eorpacha
eile?

S: Meascán atá ann, níl an bhun-
chomhréir cosúil le Sean-Eabhrais. Ó
thaobh foghraíochta de, bhí
foghraíocht dhifriúil ag pobail Ghiú-
dacha  éagsúla nuair a labhair siad
Eabhrais sa sionagóg nó nuair a bhí
siad ag foghlaim bunscileanna na
hEabhraise roimh an athbheochan.
Ní raibh fágtha ach foghrú simplithe
ar fhoghraíocht thraidisiúnta an
Bhíobla. Tá na foirmeacha atá againn
anois simplithe agus laghdaithe ón
am a chuaigh thart.

C: Cén áit ar eascair an foghraíocht
nua as, Giúdais, Ladino nó tean-
gacha eile?

S: Bhí díospóireacht  faoi seo sna
nuachtáin in Iosrael le déanaí, (agus
an freagra ná) níl a fhios ag éinne.
Measaim go bhfuil sé cosúil le pid-
sean nó criól, gur meánfhoghraíocht
atá ann. Tá sé níos cóngaraí do Ghiú-
dais ach níl sé iomlán mar an gcéan-
na. Simplíodh agus laghdaíodh é (na
fuaimeanna  a bhí sa Sean-
Eabhrais).

C: I dtaobh comhréire de, an bhfuil
Eabhrais difriúil ó theangacha
Seimiteacha eile ar nós Arabais nó
teangacha san Aetóip?

S: Tá agus níl, i dtaobh ord na bhfo-
cal, níl ach trí ord ar leith ar
domhain. An ceann is simplí ná SVO
(Subject - Verb - Object). Tá sé sin
againn in Eabhrais, níl Giúdais mar
sin, tá sé níos cosúla le Gearmáinis.
Ar bhealach tá sé níos cóngaraí do
na teangacha Slavacha toisc gur
tháinig go leor de na gníomhaithe a
chur an Eabhrais chun cinn ón

Úcráin agus ón mBealarúis, mar sin
labhair siad teangacha Slavacha. Níl
briathra ag teastáil sa Rúisis, Úcrái-
nis agus sna teangacha Slavacha eile
agus is cosúil gur sin an fáth go
bhfuil an tréith sin, a bhí sna sean-
teangacha Seimiteacha, le fáil in
Eabhrais sa lá atá inniu ann. Dá mba
rud é gur tháinig gach duine ó chúl-
ra Giúdaise nó Gearmáinise nó Béar-
la bheadh briathra ag teastáil, ach
níl siad ag teastáil uainne. Tá sé
suimiúil gur chabhraigh na tean-
gacha Slavacha linn gné den Sean-
Eabhrais a chaomhnú.

C: An raibh imní ar dhaoine faoin
simpliú a bhí ag tarlú don Eabhrais?

S: Bhí daoine ann a bhíodh ag lab-
hairt faoi Eabhrais ‘thruaillithe’
agus Eabhrais ‘cheart’ ach ní raibh
Eabhrais ‘cheart’ ann riamh. 

C: Ceard a bhí i gceist le hEabhrais
‘thruaillithe’?

S: Ceist an-mhaith é sin. Is leagan
den teanga (í an Eabhrais cheart) a
cumadh agus a cuireadh i dtéascle-

abhair ag deireadh an 19ú hAois,
(ach) ní raibh a leithéid d’Eabhrais
(labhartha) ann riamh.

C: An gcuirtear béim ar
fhoghraíocht ‘cheart’ sna scoilean-
na?
S: Rinneadh é sin ag an tús an 20ú
hAois. Rinne Coiste Eabhraise plé ar
an ábhar  agus réitigh siad go
mbeadh foghraíocht cheart ann don
Eabhrais nua ach tá sé sin thart le
fada an lá. Rinneadh iarrachtaí an ‘r’
idir-déadach a chaomhnú , measadh
go raibh sé níos deise ná na ‘r’ a bhí
againn, atá cosúil le ‘r’ scornúil na
Fraincise, ach theip air. Baineann
gach duine úsáid as an ‘r’ sin, ar an
raidió agus a an teilifís chomh
maith. Ní bheidh rath ar iarrachtaí
seanfoghraíocht a chaomhnú riamh.

C: An raibh tionchar ag na grúpaí
éagsúla a tháinig go hIosrael ar an
Eabhrais?

S: Bhí, agus feictear tionchar ón
mBéarla sa lá atá inniu ann, ach is
rud domhanda  é sin. Tá sé dod-
héanta leagan ‘íon’ de theanga a

chaomhnú. Táim cinnte go bhfuil go
leor tionchair ón mBéarla le fáil sa
Ghaeltacht in Éirinn.

C: Cén forbairt atá tagtha ar
Eabhrais i dtaobh canúintí nó
blasanna ó shin i leith?

S: Bhí eitneachanúintí difriúla ann.
Bhí daoine ag teacht ón Spáinn, ó
Mheiriceá, ó oirthear na hEorpa, ón
Éimin, ó thuaisceart na hAfraice,
agus bhí foghraíocht ar leith acu ar
fad ar an Eabhrais agus bhí traidis-
iún an-sean mar bhonn leis. Nuair a
thosaigh daoine ag labhairt lena
chéile bhí próiséas aontaithe ann
ach fós féin tá dhá nó trí
phríomhfhoghraíocht ann faoi
láthair. Bhí daoine ag maireachtáil
lena chéile i mbailte agus i sráidb-
hailte agus choimeád roinnt acu an
foghraíocht a bhí acu, go háirithe
daoine ó Éimin agus tuaisceart na
hAfraice.  Tá dhá fhoghraíocht
againn, ceann atá ag méadú –
foghraíocht ón domhan Arabach,
agus foghraíochta Aisceanásaíoch
(Ashkenazi) ó oirthear na hEorpa,
agus is é seo an fhoghraíocht

chaighdeánach atá ann. Anois tá go
leor inimirceach ón iar-Aontas
Sóivéadach agus tá a bhfoghraíocht
féin acu; tá pobal a tháinig ón Aetóip
agus tá a bhfoghraíocht féin acu, ach
tháinig an caighdeán ó oirthear na
hEorpa. Ó thaobh canúintí réigiú-
nacha de, tá sé róluath le bheith ag
súil go bhforbródh siad ach creidim
go bhfuil muid  ag feiceáil tús an
phróisis sin.

C: An bhfuil aon difríocht ann ó
thaobh aicme de?

S: Nílim cinnte, rinneadh taighde
ach sílim go mbaineann an chuid is
mó de na difríochtaí a dúradh a
bhain le haicme, go mbaineann siad
le cúlraí eitneacha difriúla i ndáiríre.

C: Tá próiséas dar teideal ‘díchriólú’
luaite agat i do chuid scríbhinní.
Céard atá i gceist leis?

S: Tarlaíonn sé i bpobail chrióil nuair
a thosaíonn daoine ag labhairt níos
mó cosúil leis an sprioctheanga tar
éis na scoile. Mar shampla, má tá
criól agat atá bunaithe ar an mBéar-
la, de réir a chéile éiríonn sé níos
cosúla le Béarla Shasana. Seo
bealach a bhforbraíonn teanga agus
ceapaim gur tharla rud éigin mar sin
in Iosrael. Tá léamh agus scríobh ag
daoine agus léann siad an t-am ar
fad. Tá léann agus acadúlacht ag
daoine, críochnaíonn beagnach
gach duine óg an mheánscoil , agus
tá an teanga liteartha ag dul i bhfei-
dhm ar an teanga labhartha. Is tean-
ga iomlán in inmhe í an Eabhrais sa
lá atá inniu ann. Ag an tús, bhí níos
mó tionchair ag an teanga labhartha
ar an teanga liteartha ach sna 1950í
agus 60í cuireadh tús le próiséas an
fhoghlamtha  agus d’fhás an tion-
char a bhí ag an teanga liteartha ar
an teanga labhartha.

C: Anois go bhfuil sé in inmhe, an
bhfuil aon díospóireacht faoi fhor-
bairt na teanga?

S: Bíonn daoine ag síorghearán go
bhfuil an-iomarca tionchair ag Béar-
la Mheiriceá uirthi. Baineann sé le
domhandú, agus tá daoine, roinnt
daoine, ar buille go mbíonn
comharthaí i siopaí i mBéarla  agus
go bhfuil go leor focla ó Bhéarla
Mheiriceá tagtha isteach sa teanga.
Ach ní bagairtí é seo don teanga ná
baol air.

C: An bhfuil na focla seo ag tógáil áit
focla Eabhraise atá ann cheana
féin?

S: Uaireanta. Ceann de na rudaí is
spéisiúla ná gur féidir linn briathra
nó ainmfhocla nua a chumadh.
Baineann muid an fréamh ó fhocal
iasachta agus bunaíonn muid focal
Eabhraise orthu.  Cruthaítear go leor
focal mar seo.

Samhlaigh seo in Éirinn - Haaretz, “an páipéar is sine in Iosrael”, foilsítear é san Eabhrais agus sa Bhéarla 

‘Cainteoirí dúchasacha’
Dúshláin agus deismireachtaí Gaeilge á bplé ag Antain Mac Lochlainn
LEAGAN a chluinim go minic agus
nach bhfuil dúil agam ann: ‘daoine
áitiúla’. A leithéid seo: ‘Beidh
imeachtaí ar siúl trí mheán na
Gaeilge ionas go mbeidh cuairteoirí
agus daoine áitiúla in ann blaiseadh
a fháil dár dteanga agus dár gcultúr.’ 

Bíonn faitíos orm trácht ar rudaí
chomh caolchúiseach leis seo, ach is
ag plé le leaganacha atá dearg-mhíc-
heart is mó a bhí mé go dtí seo agus
seans go bhfuil sé in am dom mo
cheann a chur i gcontúirt. Cén locht
atá agam air, mar sin? An chéad locht
nach bhfuil feidhm leis, nuair atá
‘bunadh an bhaile’ agus ‘muintir na
háite’ ann. Sílim gur ar an dóigh sin,
le hainmfhocal sa ghinideach, a
chuirtear an coincheap in iúl i

nGaeilge seachas leis an aidiacht
shimplí ‘áitiúil’. 

Fiafraím díom féin, cén chaoi a
dtiocfadh le duine a bheith ‘áitiúil’? 

Nó cad é a déarfá leis an abairt seo,
a cuireadh i gcló i dtéacs aistrithe:
‘De bharr seo tá aithne ag gach duine
áitiúil agus náisiúnta ar an obair atá
ar bun ag Páirtíocht Spóirt Laois...’
Ceart go leor, is drochaistriúchán atá
ann, ach má thig le duine a bheith
áitiúil is dócha go dtig leis a bheith
náisiúnta fosta. Is é an scéal céanna é
i gcás ‘cainteoir dúchasach Gaeilge’,
leagan atá i ndiaidh éirí chomh
coitianta sin is go bhfuil na sean-
chainteoirí dúchais i mbaol a mbáite
aige. Tá gaol gairid ag ‘dúchasach’ le
‘áitiúil’ ar ndóigh: of a place. Níl a

fhios agam cén cearn d’Éirinn is áit
dhúchais do na cainteoirí Gaeilge
seo? 

San alt éadóchasach (tá leid sa tei-
deal) ‘Late Modern Irish and the
Dynamics of Language Change and
Language Death,’ luaigh Feargal Ó
Béarra an claonadh seo chun aidi-
acht a úsáid san áit a bhfuil aidiacht
sa Bhéarla ar cheann de na
hathruithe atá ag creimeadh
chomhréir na Gaeilge. Ar na samplaí
a thug sé tá an leagan Gaeilge a mhol
an Coiste Téarmaíochta ar dental
hygenist, i.e. ‘sláinteolaí déadach.’
Ba é a scríobh an Béarrach: ‘Now of
course anyone who has heard of
Fearghus Déadach or Dubhdhéadach
will know that the word déadach

means ‘having teeth’. So sláinteolaí
déadach actually means a toothed
hygienist. What we should expect is
sláinteolaí fiacla...’

Ball den Choiste Téarmaíochta
mise agus tá mé buíoch don Uasal Ó
Béarra as an bheachtú sin a
dhéanamh. Leasaíodh an iontráil ar
www.focal.ie ó shin agus is ‘sláinteo-
laí fiacla’ a bheidh ann feasta. Ach is
deacair teacht slán ar thionchar na
haidiachta Béarla. Ná níl gach uile
chás díreach chomh follasach le den-
tal/déadach. Sampla a luadh liom le
gairid ná an focal cultural. 

Cuir i gcás go bhfuil cultural
spokesperson ag páirtí polaitíochta
éigin: an bhfuil ‘urlabhraí cultúrtha’
ina aistriúchán sásúil air sin nó an

féidir go dtuigfí a cultured
spokesperson as? 

Bheinn i bhfách le ‘urlabhraí
cultúir’ (nó ‘urlabhraí ar chúrsaí
cultúir’) a scríobh ach tá mé chomh
fada sin ag éisteacht le leaganacha
mar ‘imeachtaí cultúrtha’  agus ‘trai-
disiúin chultúrtha’ nach léir dom
locht ar bith orthu.

Ar scor ar bith, is fiú go mór alt
Fhearghail Uí Bhéarra a léamh. Tá
seoladh an tsuímh Ghréasáin ar a
bhfuil an páipéar le fáil chomh fada
le maide ramha, ach is leor The Celtic
Languages in Contact a scríobh i
mbosca cuardaigh Google le teacht
ar nasc.

Tá tuilleadh áiseanna Gaeilge ar
www.aistear.ie. 

CÓCAIREACHT

Blaiseadh den Bhradán 
Máirín Uí Chomáin

ANSEO i nGaillimh tá an oiread measa ar an
mbradán gur baistíodh droichead in a onóir,
“Droichead na mBradán”. Thárla seo de bharr an
méid sásaimh agus pléisiúr a bhíonn ag daoine
ag breathnú ar na Bradáin agus iad ar a mbealach
suas chun na Coiribe. 

Thárla go raibh an t-ádh ormsa gur tógadh mé
ar bhruach abhann cáiliúil bradán “Abhainn
Chasla” a ritheann amach i gCuan Chasla i
gConamara. 

Mar gheall ar mo chúlra, bhíodh bradán mar
bhia agam ó mo chuimhne cinn - go minic ar
bhealach ‘míorúilteach’ mar a déarfá, agus is mór
mo mheas ar an iasc breá seo. Is é an bia is
luachmhaire é i gcóir sláinte an duine. Tá cuimse
vitimíní agus mianraí ann, mar shampla Vitimín
C, E agus D. 

Sa deichiú haois, i mbeathaisnéis Naomh Finín
as Cluain Ard, tá sé luaite go mba bia do lucht an
t-saibhris, nó na boicíní a bhí ann, ach tá ’fhios
againn gur bia luachmhar é do bhocht agus do
shaibhir, mar a scríobh Arthur Young agus é ag
cur síos faoi bhia na mbocht i gContae Loch Gar-
man i ndeireadh na hochtú haoise déag. 

Tá a fhios againn freisin go raibh Gaillimh ar
cheann do na contaetha ba mhó ag saothrú
bradán le cur thar lear chomh fada siar leis an
gceathrú haois déag. Seo chugaibh blaiseadh
beag do bhéile éasca dhaoibh féin chun bhur
mblas ar an mbradán a mhéadú!!!

Bradán le Spionáiste agus
Anlann Cróch
COMHÁBHAIR
4 x 110g/4 unsa de phíosaí bradáin
4 dhuilleog mhóra nó 8 nduilleog bheaga de spi-
onáiste bánaithe
13g/1/2 unsa ime leáite 
Salann agus piobar
Anlann
110ml/4 unsa leachtacha de stoc éisc an-te
1-2 chraobhóg chroch nó ½ taespúnóg de phúdar
cróch

15ml/spúnóg boird de shú líomóide 
3 bhuíocán uibhe measctha go maith
75ml/3 unsa leachta d’uachtar
25g/ unsa ime, ina chiúbanna
Salann agus piobar (roghnach)

MODH
Gréisc mias dhódhíonach. Bánaigh an spi-

onáiste, á thumadh ar dtús in uisce fiuchta agus
ansin in uisce fuar, agus triomaigh go cúramach
é in éadach glan. Cuir ceithre dhuilleog ag bun na
méise gréiscthe agus cuimil le him leáite iad; cuir
píosa bradáin i lár gach duilleoige agus croith
piobar agus salann orthu. Clúdaigh le duilleog
spionáiste eile iad agus cuimil im leáite orthu
siúd, nó fill na duilleoga íochtair isteach orthu
má tá siad mór go leor. Clúdaigh agus déan é á
chócaráil in oigheann micreathoinne ar feadh
thart ar 5-6 nóiméad ag brath ar thiús an
bhradáin agus ar chumhacht an oighinn, nó déan

iad a ghalú ar feadh 10-12 nóiméad.

ANALANN
Doirt an stoc éisc te, agus an gcróch tríd, anuas

ar na buíocáin uibhe, á ngreadadh go maith, agus
cuir an sú líomóide leo. Cuir an t-uachtar leo agus
gread arís. Cuir isteach an t-im píosa ar phíosa,
measc agus atéigh go mbíonn an t-anlann deas
tiubh snasta. Doirt ar phlátaí dinnéir réamhthéite
agus cuir an t-iasc anuas air. Cuir ar bord é le
cairéid ghalaithe agus le prátaí bruite, im leáite
agus peirsil orthu. (Dóthain do 4)

Bradán Bácáilte i bPár
COMHÁBHAIR
450g/ punt d’fhilléid bradáin
1-2 chairéad gearrtha ina gcipíní
1-2 phíosa soilire gearrtha ina gcipíní

Piobar agus salann
50g/2 unsa ime
Craobhóg pheirsile

MODH
Gear amach ocht gciorcal ó pháipéar gréiscd-

híonach 20-25cm/8-10” ar leithead agus gréisc
iad. Cuir ceithre cinn ar stán mór bácála. Roinn
na glasraí idir na 4 chiorcal seo. Cuir píosa
bradáin anuas ar gach ciorcal glasraí agus cuir
píosa ime, piobar, agus salann ar bharr an
bhradáin. Clúdaigh leis na ciorcail eile den
pháipéar gréiscdhíonach, gréiscthe iad agus
daingnigh na himill chun an ghal a choinneáil
istigh. Déan é a bhácáil in oigheann te
200°C/400°F/ Gás 6, ar feadh thart ar 20
nóiméad. Cuir ar bhord láithreach é, ag oscailt lár
an pháipéir ag an mbord, chun go n-éalóidh an
boladh. D’fhéadfá prátaí bácáilte a ithe leis.
(Dóthain do 4).

Sliseoga Bradáin

TEILIFÍS agus RAIDIÓ
Le Méabh Ní Thuathaláin

Sraith clár ina mbíonn amhránaithe ó Thuaidh
ag díriú ar amhráin a bhaineann le Cúige Uladh
‘Amhráin Aduaidh’, léiriú de chuid ‘Clean Slate’, ag craoladh Dé Luain, 10 Nollaig, ag a 10.00i.n. ar BBC 2
BA í Bríd Ní Mhaoldomhnaigh, a bhá-
saigh i mí na Bealtaine seo caite, a bhí
taobh thiar den tsraith seo. Fuair sí
bás tobann tamall gearr ina dhiaidh di
eagarthóireacht a dhéanamh ar an
tsraith airithe seo. 

“Bhain sí an-sult as bheith ag obair
ar na cláir, tá a fhios agam go raibh sé
de rúin aici an dara sraith a
dhéanamh,” arsa Pádraigín Ní Ual-
lacháin, amhránaí a ghlac páirt sa
tsraith. 

“An cur chuige a bhí aici ná go raibh
sí ag iarraidh amhráin a chur i láthair
agus míniú a thabhairt ar thábhacht
na n-amhrán agus ar an traidisiúin a
bhain leo. B’as Lú di ar ndóigh, ach is
as Co. Aontroime a máthair agus bhí
spéis mhór aici sa traidisiúin amhrá-
naíochta de chuid an Chúige,” a dúirt
sí.    

Is cinnte gur chuir sí na hamhrá-
naithe ar a suaimhneas, mhothaigh

mé féin amhlaidh, mar gheall ar an
tuiscint a bhí aici ar an ábhar agus an
bealach galánta a bhí léi,” arsa
Pádraigín. 

Ceoltar na hamhráin agus tugann
amhránaithe iomráiteacha ó
Thuaidh, leithéidí Mháiréad Ní
Mhaonaigh, Doiminic Mac Giolla
Bhríde agus Lillis Ó Laoire, léargas ar
an scéal leis agus an traidisiún as ar
tháinig sé. 

Díríonn clár an Luain seo, an tríú
chlár as trí cinn de chláracha
leathuaire, ar amhráin a bhain le
‘Raigearnach’. Tá 10 gcinn d’fhíseáin
in airde ar shuíomh an BBC dóibh
siúd sa Tuaisceart ina bhfuil an t-
amhrán iomlán le cluinsint agus na
focail leis.  Faraor, níl an tseirbhís sin
ar fáil sna 26 Contae.  

Rinneadh an clár seo le tacaíocht ó
Chiste Craoltóireachta na Gaeilge do
BBC TÉ.

‘Scéalaíocht: Fadó agus go deo’
RnaG ar an Satharn, 
8 Nollaig ag a 6.30i.n
TÁ athbheochan ag tarlú i dtaobh
na scéalaíochta, dar leis an
láithreoir de bhunadh Co. Chiarraí,
Mairéad Uí Dhomhnaill. 

“Bhí mé ag iarraidh a chruthú go
bhfuil leanúnachas sa traidisiúin
scéalaíochta agus d’athain mé
agus mé ag freastal ar an Oireach-

tas le roinnt blianta anuas go
bhfuil glúin nua de scéalaithe ag
teacht chun cinn,” a dúirt Mairéad.   

An scéalaíocht ó dheas sa Rinn
agus ó thuaidh in Ard Mhacha
agus i mBéal Feirste téama an
chláir inniu. “ Dhírigh mé ar
Chonamara, Tír Chonaill, Corca
Dhuibhne, Ráth Cairn agus
bheartaigh nasc a dhéanamh idir
an fíordheisceart agus fíorthuais-

ceart, sa Rinn agus in Ard Mhaca
agus Béal Feirste sa chlár seo,” ar
sise. 

Inseoidh Ciarán Ó Gealbháin
agus Neans Ní Riagáin faoin dá
thionscadal béaloidis atá idir lámh
acu i dtaca leis seo. Labhraíonn an
scéalaí siúlach, Frances Quinn, as
Ard Mhacha faoi mar a thuill sí
ticéad traenach idir Nua-Eabhrac
agus Milwaukee sna Stáit Aon-

taithe, tráth, agus scéalta a insint
aige do na paisinéirí. 

Déanfaidh Ciarán Ó Maicín cur
síos ar scéalaíocht ina cheantar
dúchais in Ard Mhacha agus i
mBéal Feirste. 

Léiríodh an clár seo le maoiniú ó
Scéim Fuaim agus Fís de chuid
Údarás Craolacháin na hÉireann,
agus le hurraíocht ó Fhoras na
Gaeilge. 

‘Mise Albert’
9.30i.n Dé Domhnaigh,
9 Nollaig, ar TG4
CLÁR faisnéise de chuid Tobar
Productions a dhíríonn ar Albert
Fry, Gaeilgeoir aitheanta a
chuaigh i bhfeidhm go mór ar an
ngluaiseacht teanga i mBéal
Feirste. 

Clár próifíle atá ann ina
gcaitheann Albert Fry súil siar ar a
shaol go dtí seo, ar Chumann
Chluain Aird agus ar ghluaiseacht
na Gaeilge. 

“Tá an cumann ar an bhfód le
breis agus 75 bliain agus
mhothaigh muid gurbh fhiú scéal
an chumainn a léiriú trí shúile
duine a raibh bainte mhór aige
leis,” arsa Michaeline Ní Dhonng-
haile, cuntóir léiritheoireachta a
bhí ag obair ar an gclár.

Is iomaí feachtas inár ghlac
Albert Fry páirt ann, ó 1966 i leith
agus tá gá le feachtais eile fós
anois, dar léi. “Tá a shaol caite
aige ar cur ar son na teanga agus
léiríonn sé tuairimí faoi laigí na
hathbheochana agus labhraíonn
sé faoin dualgais atá  anois ar an
nlúin se’againne leanúint ar
aghaidh, an fód a sheasamh,
teachtaireacht thar a bheith táb-
hacht i mo thuairim-se,” a dúirt sí. 

Tugtar léargas ar fhorbairt na
Gaeilge i mBéal Feirste agus
leanann lucht na gceamairí é ó lá
go lá, rud a chuireann pearsan-
tacht Albert in iúl go nadúrtha.
Faightear tuiscint ar an gceangal
idir  ceantair Rann na Feirste agus
Béal Feirste, lena mhacasamhail,
Mairtín Mac Grianna, fear as Rann
a Feirste atá ina chónaí i mBéal

Feirste le blianta fada agus ina
bhall sa chumann féin, áit a bhfuil
béim ar shaibhreas teanga agus ar
fhoghraíocht. 

“Téann muid ar thurais le hAl-
bert chuig Rann na Feirste agus
tugann sé míniú ar thábhacht an
cheantar d’fhoghlaimeoirí i mBéal
Feirste, rud a chuir go mór le mo
thuiscint féin ar an gCumann agus
an cur chuige taobh thiar den chu-
mann,” arsa sise. 

“Tá baint mhór agam féin leis
an gCumann ónár oibrigh mé ar an
gclár; tá mé ag freastal ar na ran-
ganna agus ag dul chuig béar an
chlub chomh maith. Níl a leithéid
d’áit ann agus Cumann Chluain
Aird i ndáiríre,”a dúirt Michealine.

Tá an clár seo déanta le
tacaíocht ó Chiste Craoltóireachta
Gaeilge agus TG4.

‘Amhráin Aduaidh’, léiriú de chuid ‘Clean Slate’, ag craoladh Dé Luain, 10 Nollaig, ag a 10.00i.n ar BBC 2.  

Maireád Uí Dhomhnaill.

'Mise Albert, ag craoladh ag 9.30 i.n Dé Domhnaigh, 9 Nollaig, ar TG4.

Guillaume Apollinaire – “An    

Léirmheas le Panu Petteri Höglund

An chéad uair a chuala mise
ainm an fhile úd Guillaume
Apollinaire, bhí mé i mo
bhuachaill óg agus mé ag
léamh faoin dóigh a

ndeachaigh an Chéad Chogadh
Domhanda i bhfeidhm ar na filí a ghlac
páirt ann. An t-alt a léigh mé d'áirigh sé
Apollinaire ar an duine ba mhó d'fhilí
cogaidh na Fraince, agus ar feadh i
bhfad ba nós liom a smaoineamh gur
file cogaidh a bhí ann thar aon rud eile,
cosúil le Siegfried Sassoon nó Charles
Hamilton Sorley i Sasana.  

Cé nár shéan Apollinaire mío-
faireacht agus scanrúlacht an chatha, a
dúradh ar an alt, bhí sé in ann aithean-
tas a thabhairt don áilleacht aisteach a
bhain leis an gcogadh mar chomh-
shaoltaithí, don chumha a d'fhág an
cogadh ina dhiaidh ar an saighdiúir a
tháinig as ina bheo. Fear a bhí ann a
raibh meas aige ar an mbeatha, de réir
dealraimh, fiú más í beatha an
tsaighdiúra í.

An cineál duine a bhí ann a déarfadh
i gceann dá chuid dánta cogaidh: ”Ah
Dieu! Que la guerre est jolie” - ”dar Dia,
chomh hálainn is atá an cogadh”. Cén
fáth? Toisc go raibh ”ses chants, ses
longs loisirs” - ”a chuid amhrán, a
chuid fóillíochta” ag an gcogadh – is é
sin, béaloideas agus béal-litríocht,
cluichí agus caithimh aimsire na
ngnáthshaighdiúirí, an taobh daonna
den chogadh. 

Thairis sin, áfach, d'aithin sé áil-
leacht i ngránnacht an chogaidh féin,
cosúil le pléascarnach na mbuamaí, an
dóigh ar phéinteáil siad spéir na hoíche
le dathanna dallraitheacha.
Aeistéiticeachas é seo a bhainfeadh geit
agus scanradh as an léitheoir a mbeadh
súil aige leis an bhfrith-chogaíocht is
dual d'fhilí Sasanacha an Chogaidh
Mhóir.

Chaith Apollinaire a sheal féin ina
shaighdiúir airtléire agus coise, ach
ansin bhuail blogh srapnaile sa
chloigeann é, agus fuair sé cead abhaile
ón gcogadh. Chuaigh sé faoi scian an
mháinlia faoi dhó ina dhiaidh sin, ach
ní raibh sé daite dó bisiú i gceart
choíche. Bhí sé ar duine acu siúd a fuair
bás le Fliú na Spáinne sa bhliain 1918 –
an t-éag mór úd a shiúil sna sála ag an
gcogadh. Níor shlánaigh sé an dá scór

bliain d'aois riamh.
Guillaume Apollinaire an leagan dá

ainm a chuaigh ar fud an domhain, ach
le fírinne, bhí Wilhelm Albert
Włodzimierz Apolinary Kostrowicki
herbu Wąż air, más fearr linn an litriú
Polainnise. Rugadh é do bhean uasal
Pholannach darbh ainm Angelika
Kostrowicka , ach maidir leis an athair,
dealraíonn sé nach raibh ach meas ain-
nir na huaire aige ar Angelika, nó d'fhág
sé ar an mblár folamh í gan a
chloigeann a bhuaireamh le cinniúint
na mná ná an mhic choíche arís. 

Fear uasal ó Graubünden san Eilvéis
a bhí san athair, mar a chreidtear. Ní
raibh saol na linne rófháiltiúil roimh
leanaí tabhartha, agus ó laethanta a
chéad óige fuair Apollinaire riach-
tanach scéalta faoina bhunús a chu-
madh is a cheapadh le náire na
neamhdhlisteanachta a cheilt ar an
saol mór.  Is follasach gur spreagadh a
bhí ann dá fhantaisíocht – mhúin gá
seift.

Is féidir saol Apollinaire a chur i
gcomparáid le saol Elias Canetti.
Bhíodh máthair Apollinaire ag aistriú ó
thír go tír cosúil le máthair Elias, agus
sa dá chás seo ní raibh le déanamh ag
an mac ach dul i dtaithí na timpeallach-
ta nua agus, dá bhféadfaí, teanga na tíre
a fhoghlaim faoi dheifir. Sa deireadh,
roghnaigh Canetti an Ghearmáinis mar
theanga scríbhneoireachta, nó ba í an
teanga sin a labhraíodh an mháthair
lena clann i ndilchuimhne ar a fear céile
a fuair bás go hóg gan choinne. 

Maidir le hApollinaire, fuair sé a
chuid oideachais agus oiliúna trí

mheán na Fraincise, ós í an teanga sib-
hialtachta agus litearthachta a bhí á
cleachtadh ag leithéidí a mháthar, mar
bhean uasal as Oirthear na hEorpa. Mar
sin, ba dual dó a chuid scríbh-
neoireachta a dhéanamh sa teanga sin,
cé nár bhain sé amach saoránacht na
Fraince ach go gairid roimh a bhás.
Géillsineach Rúiseach a bhí ann ar

dtús, nó b'as Nowogródek (inniu,
Navahrudak sa Bhealarúis) dá
mháthair.

Bhí baint ag Apollinaire lena lán
scoileanna i saol ealaíne na linne, agus
ós léirmheastóir ealaíne a bhí ann,
d'fhág sé a thionchar ar théarmaíocht
stair na n-ealaíon. Uaidhsean a tháinig
an focal surréalisme, nó osréalachas,

mar shampla. Níor chaith sé a
dhúthracht le haon ghluaiseacht ar
leith in ealaín a linne, áfach, cé go raibh
sé mór le daoine ó gach taobh. Sin é an
fáth go ndeirtear go raibh sé ar an spio-
rad ba shaoire a bhí ann san am.

An díolaim gearrscéalta ar chuir Gab-
hán Ó Fachtna Gaeilge uirthi, mar atá,
Le Hérèsiarque et Cie, tháinig sí i gcló
an chéad uair sa bhliain 1910.  An chéad
oidhre liteartha a ritheas liom agus mé
ag léamh na scéalta seo is é Jorge Luis
Borges é, an gearrscéalaí ar fhoghlaim
mé féin Spáinnis ar an t-aon séala lena
chuid saothar a léamh sa bhunteanga.
Agus gan aon agó bhí Apollinaire ar
duine de na scríbhneoirí ba mhó a
ndeachaigh a shaothar i bhfeidhm ar
Borges óg nuair a bhí sé ag cur aithne ar
thraidisiún liteartha na Fraincise agus
cónaí air sa Ghinéiv.

Sa chéad scéal sa leabhar, ”Ag Dul trí
Phrág”, cuireann fear inste an scéil
coimhlintí comhaimseartha na
cathrach sin in aithne dúinn ar dtús, an
dóigh a ndiúltaíonn na Seicigh Gear-
máinis a labhairt leis – go gairid ina dhi-
aidh sin, áfach, faighimid aithne ar
sheanfhear aisteach, arb é an Giúdach
Fáin féin ina steillbheatha é, cineál
genius loci nó ionchollú ar spiorad na
bplódcheantar Giúdach i bPrág. Is
féidir, ar ndóigh, an Giúdach sin a
thuiscint mar mheafar a sheasas do
stoiteacht an scríbhneora féin sa saol
seo, agus é féin ina fhánaí
dífhreamhaithe ó aois a chéad lean-
baíochta i leith. 

I ndeireadh an scéil, áfach, tugann
na póilíní an Giúdach Fáin leo, agus ní
fhágtar de chuideachta ag an scéalaí
ach seanfhear Giúdach eile a deir leis go
bhfaighidh an Giúdach Fáin bás, ós rud
é gur Giúdach é. Tairngreacht scanrúil
é seo a fíoraíodh tríocha bliain i ndiaidh
chéadfhoilsiú an leabhair, mar is eol
dúinn inniu.

Nílimid i bhfad ar shiúl ó scéalta
Borges agus sinn ag léamh an scéil sin
faoi Phrág – le fírinne, shuigh an scríb-
hneoir Airgintíneach féin scéal iom-
ráiteach, “An Mhiorúilt faoi Cheilt” (El
Milagro Secreto) sa timpeallacht
chéanna – ach is “Borgesúla” ná sin an
scéal a thug a theideal don díolaim go
léir: scéal an “Ardeiricigh”.

Benedetto Orfei é an tArd-eiriceach,
sagart Caitliceach a thréig an Eaglais
lena fhoirteagal féin a chraobh-
scaoileadh, creideamh na dTrí
Bheatha. Teagasc é seo atá bunaithe ar
an smaoineamh gur tríonóid iad Íosa
agus an bheirt robálaithe a céasadh in
éineacht leisean, ar nós na Tríonóide
Naofa, agus comhchosúlacht rúndi-
amhair ag an dá thríonóid seo lena
chéile. 

Mar sin, dá ba é Íosa an Mac, ba iad

An t-Ardeiriceach agus a Chuid
le Guillaume Apollinaire
aistrithe ag Gabhán Ó Fachtna
Coiscéim, Baile Átha Cliath 2012

Maidir le caighdeán na Gaeilge sa leabhar, níl aon mhórchaill
air, agus i gcomparáid le cuid den truflais is uafásaí dá bhfaca
mé i rith na mblianta tá sé ar fheabhas ar fad. Mar sin féin,
tháinig mé ar chúpla rud a chuir isteach orm an oiread sin is
go bhfaighim riachtanach iad a lua anseo: ní thabharfainn
féin “ceathrú” ar an gceantar Giúdach – is é is brí le “ceathrú”
sa Ghaeilge ná áit aíochta nó lóistín, seachas cuid iomlán den
chathair, dar liom. “Quartier” na Fraincise a chuir an t-
aistritheoir ar strae, is dóigh liom. Bhuel ar a laghad ní féidir
an locht a chur ar an mBéarla an iarracht seo.

Wilhelm Albert Włodzimierz Apolinary Kostrowicki nó Guillame 
Apollinaire mar a b'fhearr aithne air. 



BEATHA • 27GAELSCÉAL 
Dé Céadaoin, 5 Nollaig, 2012

  spiorad ba saoire a bhí ann”
an tAthair agus an Spiorad Naomh na
robálaithe, agus cúiseanna misteacha
nó diaga acu siúd le bás a fháil ar Ghol-
gatá in éineacht le Mac Dé. Nuair a tha-
gas an crú ar an tairne, is é is cúis leis an
tsofaistíocht diagachta seo ná
géarchéim an tsaoldearctha reiligiú-
naigh i dtús na fichiú haoise, agus an
tArd-eiriceach ag iarraidh a dhiagacht
féin a oibriú amach a bheadh ní ba
loighciúla agus ní ba réasúnaí ná dia-
gacht oifigiúil na hEaglaise – nó a
shásódh, ar a laghad, a anam
míshuaimhneach féin.

Téama tábhachtach é i scéalta eile sa
díolaim seo freisin cás an diagaire léan-
nta agus é ag streachailt leis ag iarraidh
tuiscint réasúnach na heolaíochta ar an
saol agus an saoldearcadh misteach
reiligiúnach a chur in oiriúint dá chéile.
Na daoine a chastar orainn sa leabhar
seo, is eaglaisigh iad a bhfuil amhras ag
teacht orthu i leith an chreidimh agus
an scrioptúir, agus iad ag iarraidh a
theacht slán as an gcoimhlint choinsi-
asa seo. 

Go tipiciúil, ní ghabhann siad leor le
haon rud chomh neafaiseach leis an
aindiachas – is fearr leo dul ar lorg
comhréiteach éigin a ligfeadh do na
fíréin leagan éigin den chreideamh as
ar fáisceadh iad a choinneáil nach
mbeadh ag teacht salach ar an réasú-
nachas.

I scéalta eile, léiríonn Apollinaire an
tsuim a bhí aige sa Bhíobla mar
shaothar liteartha. Is léir gur chuir
carachtair agus scéalta áirithe Bioblúla
an scríbhneoir i mbun a mhachnaimh,
agus é ag iarraidh stair phearsanta na
gcarachtar sin – Salomae, mar shampla
– a scríobh, an chuid nár hinsíodh sa
Bhíobla.  D'fhéadfá breachnuithe nó
variations ar théamaí an Bhíobla a
thabhairt ar an obair atá idir lámha ag
Apollinaire ina lán de na scéalta seo. 

Ní staraí eaglaise mé, agus mar sin,
níl mórán cur amach agam ar luath-
eiriceachtaí ná ar ard-eiricigh an trai-
disiúin Chríostaí, ach tá ainm amháin
ann is mian liom a lua sa chomhthéacs
seo – Marcion ón tSíonóip. Níl mé ró-
eolach ar Mharcion ach an oiread, thar
a bhfuil léite agam faoi i saothar Egon
Friedell – Kulturgeschichte des Alter-
tums – ach is carachtar é Marcion a
bheadh san áit cheart sa díolaim
ghearrscéalta seo. Diagaire luath a bhí
ann ar cailleadh a chuid scríbhinní, cé
go bhfuil eolas mór againn ar an dóigh
a bhfaca smaointeoirí a linne a thea-
gasc, agus tá mé beagnach cinnte gur
chuir Apollinaire suim i Marcion
chomh maith.

Maidir le caighdeán na Gaeilge sa
leabhar, níl aon mhórchaill air, agus i
gcomparáid le cuid den truflais is
uafásaí dá bhfaca mé i rith na mblianta

tá sé ar fheabhas ar fad. Mar sin féin,
tháinig mé ar chúpla rud a chuir isteach
orm an oiread sin is go bhfaighim riach-
tanach iad a lua anseo: ní thabharfainn
féin “ceathrú” ar an gceantar Giúdach –
is é is brí le “ceathrú” sa Ghaeilge ná áit
aíochta nó lóistín, seachas cuid iomlán
den chathair, dar liom. “Quartier” na
Fraincise a chuir an t-aistritheoir ar
strae, is dóigh liom. Bhuel ar a laghad ní
féidir an locht a chur ar an mBéarla an
iarracht seo.

Scaití, is féidir éiginnteacht nó fiú
Béarlachas a aithint ar úsáid na
réamhfhocal agus ar an gcomhréir,
agus ar leathanach a 14 feicimid an
seanbhotún seo: “Ach nuair a
labhraíonn tú Fraincis, freagróidh siad
siúd a bhfuil sí acu thú agus fáilte”. Ar
ndóigh, ”nuair a labhróidh tú” nó, mar
a déarfainn féin, ”nuair a labhrós tú”,
an fhoirm cheart sa chomhthéacs seo –
ón taobh eile de, bheadh sé ceart “má
labhraíonn tú” a rá freisin. Níl anseo
ach sciorrfhocal, nó cloíonn Gabhán
leis an riail cheart in áiteanna eile a fhad
is a aithním.

Rud eile fós, deir Gabhán sna
míniúcháin go raibh Peirteanacs (is é
sin, Helvius Pertinax) “mar Impire na
Róimhe” ar feadh trí mhí sa bhliain 193.
Cuireann an fairsingiú áirithe seo ar
úsáid an fhocail “mar” go mór as dom
cé gur minic a fheictear a leithéid inniu
– is éard a déarfainn féin ná “ina Impire
ar an Róimh”, mar shampla. Scéal eile é
nach mbeinn leath chomh míshásta le
rudaí cosúil le “mar Impire na Róimhe
rinne sé a leithéid seo nó siúd de rud”,
cé go gcuireann sé idir dhá chomhairle
mé i gcónaí “mar” a fheiceáil os
comhair ainmfhocal lom agus é fágtha
deimhneach ag an nginideach deimh-
neach sna sála aige.

Níl anseo ach mionlochtanna ar
ndóigh, agus tá a fhios ag cách gur
fágadh ceisteanna na comhréire in áit
na leathphingine ar fad i dteagasc na
Gaeilge – ní ar Ghabhán féin a d'fhág-
fainn an locht as cibé amscaíocht a
aithním ar a leabhar. D'éirigh le Gabhán
atmaisféar draíochtúil na scéalta a
thabhairt slán go Gaeilge, amach ón
gcorr-áit ina bhfuair an buntéacs an

lámh in uachtar air – dhéanfadh sé
maitheas áirithe don leabhar cuid de
chastacht na Fraincise a shimpliú le
lámh láidir. 

Ní mise an fear is fearr le caitheamh
anuas ar shaothar Ghabháin, áfach, ós
rud é nárbh í an Fhraincis mo theanga
riamh – níor thosaigh mé ag léamh
litríochta inti ach seachtain ó shin (agus
ní meafar é seo ach an fhírinne lom).
Níl a chuid oibre go dona ar aon nós,
ach is dócha go ndéanfadh eagarthóir
eolach leabhar níos fearr fós den
cheann seo.

An stíl a chleachtas an t-aistritheoir
tá sí sách cóngarach don Chaighdeán,
amach ón gcorr-Ultachas: séimhíonn
sé an t-ainmfhocal ar lorg an
réamhfhocail shimplí móide an t-alt –
“ag an fhear” in áit ”ag an bhfear” - ach
is rud é seo a cheadaítear sa
Chaighdeán. 

Thairis sin, bíonn foirmeacha
Ultacha aige ó am go ham, cosúil le
“pilleadh” in áit ”filleadh”, nó “creidb-
heáil” in áit ”creidiúint”; ón taobh eile
de, tháinig mé ar “paor” aige sa chiall

“staicín áiféise, ula mhagaidh”, agus ní
cuimhin liom an focal áirithe sin a fhe-
iceáil ach ag seanchaithe ó Ghaeltacht
na Rinne. Mar sin, is féidir a rá go
bhfuil stíl speisialta spíosraithe dá
chuid féin ag an aistritheoir, rud nach
gcuireann isteach ormsa ar aon nós – a
mhalairt ar fad – cé gur féidir nach
dtaitneoidh sé le lucht an ghlanchanú-
nachais in Ultaibh.

Chuir Gabhán réamhfhocal leis an
leabhar ina dtugann sé cur síos ar shaol
agus ar shaothar Apollinaire, agus is
úsáideach a thagas an t-eolas sin
isteach ag mo leithéid ar a laghad, agus
mé sách aineolach ar an gcuid is mo de
litríocht na Fraincise amach ó Jules
Verne agus Alexandre Dumas père. 

Tríd is tríd, is leabhar spéisiúil é seo,
le scríbhneoir ar chuala an saol iomrá
air. Ar an drochuair, níl léaráidí ar bith
sa leabhar, cé go raibh an scríbhneoir
chomh cairdiúil sin lena lán d'ealaíon-
tóirí a linne. D'fhéadfaí an leabhar a
mhaisiú lena saothar úd – na portráidí
a rinne siad d'Apollinaire mar shampla
– nó fiú le línitheoireacht an fhile féin.

NUACHT Litríochta
Le Meadhbh Ní Eadhra

IS iad Jackie Mac Donncha agus Áine Uí
Fhoghlú buaiteoirí Chomórtas Litríochta
Chló Iar-Chonnacht. 

Bronnadh an chéad duais, €3,000 ar
chnuasach gearrscéalta Jackie Mhic Dhon-
ncha, Bróga Johnny Thomáis, a phléann
an domhan ina maireann muid: grá agus
briseadh croí, dul in aois, saothrú an tsaoil
– téamaí uilíocha an tsaoil curtha inár
láthair go liriciúil, tuisceanach, íogair. Tá
na scéalta curtha inár láthair go paiteanta i
nGaeilge shuaithinseach an Iarthair.  

Is ar Éalú, úrscéal le Áine Uí Fhoghlú, a
bronnadh an dara duais, €2,000. Úrscéal
faoi fhoréigean agus bulaíocht a bhíonn ar
siúl idir lánúin phósta agus é curtha i
láthair mar scéal corraitheach. “Leabhar
dea-scríofa inléite,” a dúirt na moltóirí.
“Tús an-tarraingteach, an-mhealltach don
léitheoir: oscailt phléascach le hábhar an-
spéisiúil idir chamáin.”

Cuireadh fáilte roimh phrós
cruthaitheach nuascríofa, nár foilsíodh
cheana, de gach cineál, ó úrscéalta go
nóibhillí agus cnuasaigh ghearrscéalta,
idir shaothair do dhaoine fásta agus
saothair do dhaoine óga. 

Ag labhairt dó faoin gcomórtas nua seo,
dúirt an scríbhneoir Micheál Ó Conghaile,
bunaitheoir Chló Iar-Chonnacht, “Is mór
an spreagadh a thugann comórtais agus na
duaiseanna a ghabhann leo do scríbh-
neoirí, go háirithe do scríbhneoirí óga nó
scríbhneoirí nua nár fhoilsigh leabhar
cheana.”

Seolfar cnuasach Jackie chomh maith
leis na leabhair, Ar Nós an Pháiste le
Pádraig Standún agus Conamara agus
Boston: Tríocha Bliain Anonn is Anall le
Máirtín Ó Catháin, i gCarna Dé hAoine
beag seo, 7 Nollaig 2012. Cuirfear sólaistí ar
fáil. Tá fáilte roimh chách. 

Iris Comhar
mhí na Nollag
le seoladh
SEOLFAR Iris Comhar mhí na
Nollag 2012 Dé Céadaoin seo
chugainn, 12 Nollaig, ar a sé a
chlog tráthnóna sa Leabhar-
lann Náisiúnta, Sráid Chill
Dara, Baile Átha Cliath 2. Is é
Uachtarán na hÉireann,
Mícheál D. Ó hUiginn, a sheol-
faidh an iris. Cuirfidh sé clabh-
súr chomh maith leis an mbli-
ain cheiliúrtha COMHAR@70.
Ina dhiaidh sin, seolfaidh Liam
Ó Muirthile an cnuasach
filíochta nuafhoilsithe
Oilithreacht le Ciarán Ó
Coigligh sa tsraith ‘Téad na
Filíochta’. Má tá suim agat
freastal ar an ócáid seo, seol
teachtaireacht chuig
iriscomhar@gmail.com roimh
an Aoine beag seo, 7 Nollaig. Tá
tuilleadh eolais ar fáil ar
www.leabhaircomhar.com.

Sladmhargadh 
Nollag Chló 
Iar-Chonnacht
CUIRFEAR tús ar an Luan, an
3ú lá de mhí na Nollag, le
Sladmhargadh Nollag Chló Iar-
Chonnacht agus leanfaidh sé ar
aghaidh go dtí an 23ú lá de mhí
na Nollag.  Bainfear suas le 50%
de phraghas na leabhar agus
cuirfear rogha leathan dlúthd-
hioscaí ar fáil ar €10.00 i siopa
Chló Iar-Chonnacht in Indreab-
hán, Conamara. 

Tá dearbháin bhronntanais
€20.00 agus €10.00 le fáil ó
Chló Iar-Chonnacht don Nol-
laig freisin. Tá siad ag cur
síneadh le praghsanna ón
sladmhargadh Nollag go
deireadh mhí Eanáir do
dhaoine le dearbháin Nollag
amháin. 

Beidh siopa Chló Iar-Chon-
nacht, atá suite i bPáirc Ghnó
Shailearna in Indreabhán
(trasna ó Choláiste Cholm-
chille) ar oscailt ó Luan go
Déardaoin, ó 9.30r.n. go
5.00i.n. agus ó 9.30r.n. go
4.00i.n. gach Aoine. Cuirfear
dhá lá siopadóireachta breise ar
fáil ar an deireadh seachtaine
roimh na Nollag, an Satharn, an
22ú lá de Nollaig agus an
Domhnach an 23ú lá ón 12
meán lae go dtí a 6.00 i.n. agus
ar Oíche Nollag ó 9.30r.n. go dtí
1.00i.n. 

BEIDH Féile Leabhar na Nollag ar siúl
i Músaem Cathrach na Gaillimhe an
Aoine seo chugainn, 7 Nollaig 2012, ó
10r.n. go 4i.n. Tá an ócáid seo á
reáchtáil mar chuid de shraith beart
atá dírithe ar dheiseanna d’earnáil na
foilsitheoireachta Gaeilge a mhéadú,
agus is iad Foras na Gaeilge i gcomhar
leis an gComhairle Ealaíon atá ag
eagrú an  “phreabshiopa” seo i lár na
Gaillimhe. Agus í ag seoladh na Féile,
dúirt Aedín Ní Bhroin, Stiúrthóir
Chlár na Leabhar Gaeilge, Foras na
Gaeilge, “Beidh deis ag na daoine a
bheas ag freastal ar an imeacht leab-
hair a cheannach i rith an lae agus
páirt a ghlacadh i léamha agus i
seisiúin eolais bheartaithe. 

Díreoidh an chéad seisiún maidine
ar nasc a dhéanamh idir páistí bun-
scoile agus leabhair a spreagfaidh
suim sa léitheoireacht. Beidh Patricia
Forde, Catríona Hastings, Mícheál Ó
Ruairc agus Bridget Bhreathnach ag
léamh sleachta óna leabhair. Ina dhi-
aidh sin, beidh seisiún Ceisteanna
agus Freagraí ann leis na húdar.
Ansin beidh ceardlann ar siúl le
hOrna Ní Choileáin, údar Ailfí agus
an Vaimpír. 

Idir 1i.n. agus 2i.n. ar an Aoine,

beidh Beirní Ní Chuinn i mbun
comhrá leis na scríbhneoirí Pádraic
Breathnach agus Caitríona Hastings
mar chuid de lón liteartha, an G-
Chaint. Beidh siad ag plé saol na
scríbhneoireachta agus is cinnte go

mbeidh sé an-spéisiúil go deo.
Sa tráthnóna, díreoidh an preabsh-

iopa ar an gcoincheap litríochta nua
BUY-lingual. Cuirfidh an seisiún seo
rud atá ar eolas againn cheana féin in
iúl dúinn: tá an dátheangachas

faiseanta agus tarraingteach.
Díreoidh an seisiún seo ar chomh-
líonadh ráchairte ó thuismitheoirí, ó
sheantuismitheoirí agus uathu siúd
atá ag foghlaim na Gaeilge ar ábhair
léitheoireachta a riarfaidh ar a gcuid
riachtanas. Más foghlaimeoir thú nó
má bhíonn tú ag iarraidh leabhar a
cheannach mar bhronntanas do
dhuine éigin atá ag foghlaim, beidh
an seisiún seo fóirsteanach duit.
Beidh foireann ar fáil le comhairle a
thabhairt do lucht siopadóireachta
agus iad ag roghnú bronntanais leab-
hair. 

“Beidh Féile Leabhar na Nollag ina
heispéaras nua siopadóireachta i lár
Chathair na Gaillimhe,” a dúirt Ferdie
Mac an Fhailigh, Foras na Gaeilge
“Cuirfidh an t-imeacht saor in aisce
seo mear-roghnanna leabhar mar
bhronntanais ar fáil. Tá a fhios againn
go gceannaíonn daoine leabhair
Ghaeilge mar bhronntanais  nuair a
thugtar an t-eolas ceart dóibh. Déan-
faidh Féile Leabhar na Nollag é sin go
díreach. Saibhreoidh ár léamha am
lóin féilire imeachtaí éagsúla na Gail-
limhe a thuilleadh, agus bealach úr,
nua a bheas ann chun litríocht agus
foilsitheoireacht Ghaeilge a scrúdú.”

Féile Leabhar na Nollag, Gaillimh

Buaiteoirí Chomórtas Litríochta
Cló Iar-Chonnacht fógartha

Jackie Mac Donncha

www.oideachas.gaelsceal.ie
Gaelscéal ar Scoil

www.
oideachas.

gaelsceal.ie

Lean muid ar: Le tacaíocht ó:

Téigh chuig suíomh Gaelscéal 
ar Scoil chun bunachar ábhar
oideachais a fháil do 
mhúinteoirí agus do dhaltaí
chun tacú le comhlíonadh an
churaclaim, áis atá ina 
ceannródaí ó thaobh 
tacaíocht a thabhairt in 
ábhair ar nós na Gaeilge, 
an OSSP agus an OSPS. 

Tá an t-ábhar seo leanas
le fáil ar an suíomh :
• Ábhar tacaíochta do 

béaltrialacha na hArdteiste 
agus Teastas Shóisearaigh

• Ábhar cluastuisceana
• Ábhar léamhthuisceana
• Ábhar teagaisc bunaithe ar na 

míreanna idirlín “Na Rúin” agus Údar 
• Ábhar tacaíocht d’fhoghlaim na 

gramadaí
• Ábhar físe agus scríofa bunaithe 

ar théamaí churaclaim an OSSP 
agus OSPS.

Gaeilge – Ardteistiméireacht 2013 Le Mícheál Ó Ruairc

Béaltriail 2013
Mo Rogha Slí Bheatha

Caitríona Ní Bhaoill  - Múinteoir
Is mise Caitríona Ní Bhaoill. Nílim cinnte go fóill cén tslí bheatha ba mhaith liom. Ba mhaith liom
a bheith i mo mhúinteoir dá bhféadfainn é. Deirtear go bhfaigheann na múinteoirí pá réasúnta
maith. Agus bíonn laethanta saoire breátha fada acu freisin – cé go mbíonn cuid mhór obair bhaile
le ceartú acu agus, ar ndóigh, ceachtanna le hullmhú. An fhadhb is mó atá ann anois ná go bhfuil
na postanna múinteoireachta thar a bheith gann agus níl an pá ró-iontach ach an oiread.

Chun post múinteoireachta a fháil, beidh orm go leor pointí a fháil i Scrúdú na hArdteistiméireachta
– chun áit a fháil i gceann de na coláistí oiliúna. Beidh orm ceithre bliana a chaitheamh sa choláiste
sin agus beidh orm cleachtadh múinteoireachta a
dhéanamh freisin.

Dá mba mhian liom post a fháil mar mheánmhúinteoir,
bheadh orm dul chuig an ollscoil agus céim a bhaint amach
sna hábhair mhúinteoireachta a mbeadh suim agam iontu.
Mar shampla, dhéanfainn féin céim Ealaíne sa Ghaeilge
agus sa Stair. Cúrsa trí bliana a bhíonn i gceist chun céim a
bhaint amach de ghnáth agus ní mór do dhaoine an tArd-
Teastas Oideachais a dhéanamh ina dhiaidh sin. Ní thó-
gann sé sin ach bliain amháin. Is le linn na bliana sin a
dhéantar an cleachtadh múinteoireachta.

Cáit Ní Shé   -  Altra
Is mise Cáit Ní Shé. Ba bhreá liomsa post a fháil mar altra. Chun post a fháil beidh orm céim altra-
chta a dhéanamh. Ba mhaith liom a bheith i m’altra ospidéil
ach d’fhéadfainn a bheith i m’altra thaismeach agus oibriú
san Aonad Timpistí agus Éigeandála nó i m’altra choró-
nach freisin, ar ndóigh. Tá go leor ama agam go fóill chun
an rogha sin a dhéanamh.

Is dóigh liom gurb é an míbhuntáiste is mó a bhaineann
leis an bpost ná go mbíonn ort a bheith ar do chosa an lá ar
fad. Bíonn ar an altra a bheith ag siúl timpeall an bharda an
lá ar fad. Bíonn ar an altra a bheith ar dualgas san oíche go
minic freisin agus is maith liomsa a bheith i mo shámh-
chodladh san oíche! Rud eile de, bíonn ar an altra an-
fhoighne a bheith aici ag déileáil leis na hothair – ag cabhrú
leis an dochtúir nó ag obair san obrádlann nuair a bhíonn
na hothair ag dul le haghaidh obráide.

Conall Ó Caoimh  – Dochtúir
Conall Ó Caoimh anseo. Ba bhreá liomsa a bheith i mo dhochtúir. Is dóigh liom go bhfaigheann
dochtúirí pá réasúnta maith agus go mbíonn sásamh iontach ag baint leis an bpost freisin. Bíonn
dochtúirí freagrach as aire a thabhairt do shláinte na ndaoine. Bíonn orthu diagnóis a dhéanamh
ar thinneas na n-othar agus comhairle a thabhairt dóibh maidir leis an gcineál cógais ar ceart dóibh
a thógáil.

Nuair a bhíonn na hothair san ospidéal bíonn ar an lia
comhairleach súil ghéar a choimeád orthu go dtí go dta-
gann biseach orthu. Cuirtear an milleán ar an dochtúir má
fhaigheann duine ar bith bás gan ghá. Dá bhrí sin is minic
a bhíonn an dochtúir faoi bhrú. Saol crua é saol an
dochtúra gan dabht ar bith. Nuair a bheinn cáilithe ba
mhaith liom tamall a chaitheamh ag obair mar dhochtúir
san Astráil.

Lukas Bowskaski  -  meicneoir
Dia duit. Lukas Bowskaski is ainm dom. Ba mhaith liom a bheith i mo mheicneoir nuair a fhágfaidh
mé an scoil. Ó bhí mé i mo ghasúr óg chuir mé spéis mhór i
ngluaisteáin agus i ngluaisrothair. Cheannaigh mé gluais-
rothar dom féin i rith an tsamhraidh agus is féidir liom é a
dheisiú gan cabhair ó éinne. Déanaim seirbhísiú ar charr
mo dhaid faoi dhó in aghaidh na bliana agus bíonn sé siúd
breá sasta le mo chuid oibre.

Nuair a bheidh an Ardteist déanta agam tá sé i gceist agam
freastal ar an Institiúid Teicneolaíochta Faisnéise anseo i
nGaillimh agus cúrsa san innealtóireacht mheicniúil a
dhéanamh. Nuair a bheidh mé cáilithe ba mhaith liom
cúrsa printíseacha a dhéanamh i gceann de na garáistí
móra sa chathair. Ansin ba mhaith liom post a fháil mar
mheicneoir agus garáiste de mo chuid féin a bheith agam
lá éigin ma thagann deireadh leis an gcúlú eacnamaíochta.

Ceisteanna
1. Cad ba mhaith leat a dhéanamh nuair a fhágfaidh tú an scoil?
2. Cén post ba mhaith leat a bheith agat? Cén fáth?
3. Céard a bheidh le déanamh agat chun post mar sin a fháil?
4. An bhfuil taithí ar bith agat ar an gcineál oibre a bhaineann leis an bpost sin? Inis dom faoi sin.
5. An raibh post páirt-aimseartha agat riamh? Inis dom faoi.
6. Cad a cheapann tú faoi chúrsaí fostaíochta in Éirinn faoi láthair?
7. Cad iad na tuairimí atá agat faoin chúlú eacnamaíochta?
8. Tá fadhb mhór dífhostaíochta againn sa tír seo anois? Cad chuige, dar leat?
9. An dtiocfaidh feabhas ar chúrsaí, dar leat?
10. Cén dearcadh atá agat ar fhadhb na himirce? An bhfuil réiteach ar bith ar an bhfadhb, dar leat?

GLUAIS
gann – scarce

cleachtadh múinteoireachta –
teaching practice

céim Ealaíne – Arts degree
An tArd-Teastas Oideachais – 

The Higher Diploma in Education
(The H. Dip.). 

GLUAIS
deisiú – repair

seirbhísiú – servicing
faoi dhó – twice

Institiúid Teicneolaíochta 
Faisnéise – IT Institute

cáilithe – qualified
cúrsa printíseachta – 

apprenticeship
cúlú eacnamaíochta – recession

GLUAIS
freagrach – responsible

comhairle – advice
cogás – medication

lia comhairleach – consultant
biseach – recovery

GLUAIS
altra – nurse

altra ospidéil – general nurse
altra thaismeach – casualty nurse
Aonad Timpistí agus Éigeandála –

A & E Unit
altra chorónach – coronary nurse

ar dualgas – on duty
foighne – patience

other – patient
obráidlann – operating theatre

Ábhair
Nua
Ag iarradh go
gcuirfear rphost
chugat nuair a
chuirtear  ábhair
nua ar an suíomh? 
Tabhair dúinn do
sheoladh 
ríomhphoist ag
www.oideachas.
gaelsceal.ie  



• 31GAELSCÉAL 
Dé Céadaoin, 5 Nollaig, 2012

www.oideachas.gaelsceal.ie
Gaelscéal ar Scoil

Gaeilge – Ardteistiméireacht 2013 Le Mícheál Ó Ruairc

Páipéar 2 / Ceist 2              
Filíocht Ainmnithe

Páipéar 2 / Ceist 4              
Litríocht Bhreise

‘An tEarrach Thiar’ le Máirtín Ó Direáin

Cúlra an dáin:

Seo ceann de na dánta is fearr atá cumtha ag Máirtín Ó Direáin. Bhí Ó Direáin den tuairim gurbh iad
na focail, an friotal agus an teanga na rudaí ba thábhachtaí i ndán. Ba chuma, ar bhealach, dar leis,
faoi na smaointe agus faoin tsamhlaíocht fiú. Seo mar a labhair sé sa Réamhrá a bhí aige leis an
gcnuasach Ó Mórna agus Dánta Eile (1957):

‘B’éigean dom rithim mo chuid filíochta a bhunú ar rithim nádúrtha na teanga féin mar a chuala
mé í, gan a malairt á cloisteáil agam ar feadh seacht mbliana déag de mo shaol. . . Is dualgas don
fhile focal a chur ag rince os ár gcomhair . . .’

Baineann sé úsáid as an bhfealsúnacht seo sa dán An tEarrach Thiar. Ligeann sé do na focail an pic-
tiúr a dhathú, an scéal a insint, an ceol a chumadh. Cruthaíonn sé pictiúr de shlí bheatha mhuintir
Árann agus ar áilleacht an oileáin le linn an earraigh sa dán. Ba mhaith a thuig sé, is léir, go raibh
meath ag teacht ar an saol traidisiúnta, primitíbheach sin in Árainn agus go raibh deireadh ré an
oileáin ag teannadh leis go gasta.

Sraith de cheithre phictiúr atá sa dán, gach ceann acu níos deise ná a chéile. Tá radharc faoi leith i
ngach véarsa. Anuas ar na radharcanna tá fuaimeanna agus dathanna a chruthaíonn an t-earrach
san anallód ina steilibheatha dúinn.

I véarsa a haon tá fear ag obair sa ghort:

Fear ag glanadh cré
De ghímseán spáide . . .
Binn an fhuaim . . .

Sa darna véarsa tá fear eile ag baint feamainne ar an trá:

Fear ag caitheadh
Cliabh dá dhroim . . .
Ar dhuirling bháin . . .

I véarsa a trí feicimid go bhfuil na mná ag obair i dteannta na bhfear ar an trá:

A gcótaí craptha,
Scáilí thíos fúthu:
Támh-radharc síothach . . .

Agus sa véarsa deiridh is ar an bhfarraige atá siad ag saothrú:

Currach lán éisc
Ag teacht chun cladaigh
Ar ór-mhuir mhall . . .

Is cumasach agus is iontach na pictiúir a chruthaíonn an file dúinn sa dán. Seo ceann de na dánta
is fearr agus is snoite de chuid an Direánaigh. Pictiúr lom, ealaíonta.

‘An Triail’ le Máiréad Ní Ghráda
"Is léiriú an-diúltach ar an saol in Éirinn sna seascaidí a chuirtear os ár gcomhair sa dráma
seo."
Déan plé ar an ráiteas sin.

Aontaím go huile is go hiomlán leis an ráiteas thuas. Níl dabht ar bith faoi ach gur léiriú an-
diúltach a fhaighimid ins 'An Triail' ar an saol in Éirinn sna seascaidí. Tá an dráma suite ag
tús na seascaidí agus ba mhór go deo an difear a bhí idir tús agus deireadh na seascaidí. Sna
blianta tosaigh bhí an seanréimeas fós faoi lán seoil is bhí cúrsaí sóisialta agus agus cultúrtha
gan athrú ó aimsir an chogaidh.

Mar is eol do chách um an dtaca seo, tharla réabhlóid de chineál éigin ag druidim le
deireadh na seascaidí a phléasc an seanréimeas agus gach a bhain leis ina smidiríní. Tá
macallaí an phléasctha fós le clos daichead éigin bliain níos faide anonn.

Mhair Máire Ní Chathasaigh i sochaí a bhí go mór faoi anáil na heaglaise Caitlicí agus an
choimeádachais iarchogaidh. Ní rabhathas sásta glacadh le máthair neamhphósta sa tsochaí
chúngaigeanta sin agus is é sin bun agus barr na tragóide a léirítear dúinn in 'An Triail'. Bhris
Máire na rialacha i ngan fhios di féin. Ní raibh inti ach cailín bocht, saonta ach lig sí d'fhear
pósta neamhscrupallach dul i bhfeidhm uirthi. I bhfocail shimplí, bhí caidreamh collaí
neamhdhlistineach aici le máistir scoile i bparóiste beag iargúlta agus ní bheadh ach buaiteoir
amháin ann nuair a thiocfadh deireadh leis an gcaidreamh sin.

Tugadh bata agus bóthar do Mháire bhocht. Nuair nach raibh sí sásta fáil réidh leis an ngin
nó ginmhilleadh a lorg, bhí a port seinnte. Bhí Máire ceanndána. Theastaigh uaithi a leanbh
a thabhairt ar an saol agus í a choimeád agus tabhairt suas ceart a thabhairt di. B'shin mar ar
bhris sí na rialacha. Ní raibh sí sásta géilleadh d'údarás a clainne, d'údarás na heaglaise ná
d'údarás na sochaí. Bhí Máire beag beann ar dhearcadh na gcomharsana ina leith. 

Fágann Máire a háit dhúchais agus tugann aghaidh ar Bhaile Átha Cliath. Saol nua-aimseartha
agus daoine le dearcadh dearfach, leathanaigeanta roimpi ansin? Ní raibh difríocht ar bith idir
meon na ndaoine sa phríomhchathair agus meon na ndaoine ina ceantar dúchais. Iad araon
doicheallach, namhdach, neamhfháilteach. Ní dhéanann siad iarracht ar bith cuidiú le Máire
bhocht ina cruachás. Ní léiríonn siad trua ná taise di ach déanann siad chuile iarracht í a himeal-
lú agus constaicí  a leagan sa bhealach roimpi. Nuair nach mbíonn sí sásta a leanbh a thabhairt suas
le haghaidh altramachta  tugtar droim láimhe di.

Ag deireadh an dráma feicimid go bhfuil Máire fágtha ina haonar lena leanbh iníne. Tá sé íorón-
ta gurbh í Mailí, an striapach, an t-aon chara amháin a sheasann an fód léi agus a thugann bheith
istigh di nuair a bhíonn Máire bhocht gan dídean. B'ionann cailín torrach neamhphósta agus stri-
apach ar aon chaoi i súile na sochaí cúngaigeanta a bhí thuas in Éirinn ag an am sin. Ní raibh
tuiscint dá laghad ag lucht na bréagchráifeachta agus ag lucht na bréagmhóráltachta ar chás an
chailín aonair a bhí ag iompar clainne. B'ionann í agus bean sráide a tharraing míchlú agus náire
ar an bpobal. 

Bhí an cumhacht go léir i lámha na bhfear. Níl le déanamh againn ach breathnú ar Phádraig Mac
Cárthaigh agus Colm Ó Sé, an bheirt mháistir scoile, chun fírinne an ráitis sin a chruthú. Ní raibh
meas mhadra ag ceachtar acu ar dhínit na mban agus bhí Pádraig, ach go háirithe, garbh, brúidiúil,
bréagach agus neamhscrupallach. Anuas ar sin, bhí sé ina
fhimíneach mínáireach agus bhí cumhacht ina sheilbh
aige. Ag deireadh an dráma, cuireann Máire a leanbh iníne
chun bháis ionas nach mbeadh sí "ina hóinsín bhog ghéil-
liúil ag aon fhear." Ansin cuireann sí lámh ina bás féin. Bhí
sí cloíte go huile is go hiomlán ag an sochaí agus ag an
gcóras maireachtála a bhí i bhfeidhm in Éirinn na linne
sin. Ní fhéadfadh sí na fórsaí dorcha a bhí eagraithe ina
coinne a shárú. Bhí uirthi géilleadh agus d'fhulaing sí a
páis dá réir. 

Gan amhras ar bith is léiriú an-diúltach go deo ar shaol
na tíre seo a chuirtear os ár gcomhair in 'An Triail' ach is
léiriú fírinneach, cróga atá ann a leagann méar ar
dhoicheall agus ar easpa carthanachta Críostaí i leith
cailíní aonair a bhí ag iompar clainne ar nós Mháire 'seo
'gainne. Ní raibh Máiréad Ní Ghráda ach ag nochtadh na
fírinne dúinn trí mheán Mháire Ní Chathasaigh agus caith-
fear a admháil go ndearna sí éacht.  Mar a deir an seanfho-
cal 'Bíonn an fhírinne searbh' agus i gcás Mháire ní
hamháin go raibh sí searbh, bhí sí fíorghránna freisin.

GLUAIS
seanréimeas – old order

faoi anáil – faoi thionchar/under
the influence

coimeádachas – conservatism
caidreamh collaí

neamhdhlistineach – illicit sexual
encounter

gin – unborn child
ginmhilleadh – abortion

beag beann – not concerned
imeallú – ostracize

altramacht – adoption
fimíneach – hypocrite

páis – suffering

is féidir íoc as síntiúis go sábhailte trí PayPal ag http://www.oideachas.gaelsceal.ie/sintiuis/ 
nó is féidir leat foirm shíntiúis a íoslódáil ag www.oideachas.gaelsceal.ie agus www.gaelsceal.ie.  

Lean muid ar: Le tacaíocht ó:

Gaeilge – Teastas Sóisearach 2013 Le Mícheál Ó Ruairc

Páipéar 1 / Roinn IV                
Ceapadóireacht  (50 marc)

Páipéar 1 / Roinn II                
Léamhthuiscint  (40 marc)

Ceist 3                                  A                             Aiste      (50m)
Fadhb na ndrúgaí in Éirinn inniu
Fadhb mhór í fadhb na ndrugaí sa lá atá inniu ann. Tá an fhadhb ag méadú in aghaidh na bliana.
Cén fáth go bhfuil an fhadhb seo chomh dona sin, meas tú? Is deacair a rá, i ndáiríre ach glactar leis
gur cuid de shaol an lae inniu iad na drugaí faoin am seo. Tá siad fite fuaite le (tied in with) cultúr
na n-óg agus le faisean na n-óg. Ceapann daoine óga áirithe nach bhfuil siad sa bhfaisean muna n-
úsáideann siad drugaí.
Chomh maith le sin bíonn sé éasca do dhaoine óga drugaí a fháil. Tá drugaí ar nós Ecstasy agus
hearóine agus haisise ar fáil go forleathan ó cheann ceann na tíre agus is cúis imní í seo, dar liom.
Ba cheart daoine óga a chur ar an eolas faoin dochar a dhéanann drugaí mar seo dá sláinte.
Ní mór do thuismitheoirí agus do mhúinteoirí féachaint chuige go bhfuil siad ag comhoibriú le
chéile chun troid in aghaidh na ndrugaí seo. Gach bliain faigheann roinnt mhaith daoine óga bás
de bharr drugaí. Chomh maith le sin scriosann na drugaí seo saol an duine óig.
Ní féidir leis na gardaí fadhb na ndrugaí a réiteach gan cabhair a fháil ón bpobal. Caithfidh an pobal
iarracht mhór a dhéanamh dul i bhfeidhm ar dhaoine óga agus iad a chosaint ó sciúirse (scourge)
na ndrugaí. Caithfidh daoine óga iarracht níos fearr a dhéanamh freisin gan glacadh le drugaí má
theastaíonn uathu saol deas a bheith acu. Tá súil agam go ndéanfar an fhadhb ghránna seo a
réiteach go luath. 

Ceist 3                                   Sliocht  (20m) (20 marc)
Léigh an píosa iriseoireachta seo (bunaithe ar ailt nuachtáin) agus freagair na ceisteanna a ghab-
hann leis.

Seal i  Munchen

1.Bhí sé ag éirí déanach sa lá nuair a shroicheamar Munich. Ba é an chéad rud a rinneamar ná dul
ag cuardach lóistín i gcomhair na hoíche. Bhíomar ag imeacht timpeall ó bhrú go brú, ag fiafraí na
bpraghasanna agus ag déanamh comparáide eatarthu. Go deimhin níorbh fhiú an méid a bhí le fáil
againn don airgead. Ní raibh le déanamh ach beagáinín eile a chur leis an airgead agus bheadh
seomra breá compordach againn in óstán éigin. Ar deireadh fuaireamar lóistín in óstán nár fhéach
ródhéanta suas ón dtaobh amuigh ach a bhí an-réasúnta laistigh. Anuas air sin fuaireamar é ar
tháille nach raibh ró-dhaor agus bhí na seomraí glan agus compordach.
2.Cathair mhór go maith a bhí inti seo, ach ar shlí bhraitheamar nach raibh an t-atmaisféar rómhaith
inti. Ní raibh an scléip agus an gliondar céanna le fáil ann agus a bhí i gcathracha eile, ach ag an am
céanna bhí na daoine sibhialta go leor. Is amhlaidh a bhíodh athas orthu cabhrú linn, an méid acu
a n-iarramar cabhair orthu ach go háirithe.
3.Ceann de na laethanta chuaigh mé féin agus Síle ag siopadóireacht. Toisc go raibh na siopaí go
léir millteach mór, chaithimis gan dul ró-fhada ó chéile aon uair, mar dá rachaimis bheadh seans
ann nach bhfeicfimis a chéile go deo arís. An la seo ach go háirithe chuamar isteach i siopa. Bhí sé
ar intinn againn lear maith rudaí a cheannach, agus bhí fhios againn nach mbeimis ach ag cur ama
amú a bheith i ndiaidh a chéile aniar ag ceannach gach rud. Shocraíomar ar scaradh ó chéile ar
feadh leathuair an chloig agus ina dhiaidh sin go mbuailfimis le chéile ag an bpríomhfhoras. Mar
sin a bhí. Bhailigh mé liom.
4.Ní gá dom a rá, ach nuair a tháinig mé go dtí an príomhdhoras ní raibh aon radharc ar Shíle. Bhí
an t-ádh liom go raibh ainm an óstáin ar eolas agam agus go raibh Béarla maith ag formhór na
ndaoine a casadh orm. Tar éis an imní ar fad, fuair mé an t-óstán ar deireadh thiar thall, ach ní raibh
mo chara ann romham. Ní raibh tuairim agam ó thalamh an domhain cá raibh sí imithe.
5.Geallaim duit go raibh tinneas ag teacht im’ bholgsa nuair nach raibh sí féin tagtha i gcomhair
suipéir. An-Chríostaí is ea mise nuair a tharlaíonn rudaí mar sin. Thosaigh mé ag guí chun gach aon
naomh ins na Flaithis go dtiocfadh Síle abhaile abhaile slán chugam. Díreach nuair a bhí mé chun
bailiú liom á cuardach, bhuail sí chugam isteach. Bhí áthas an domhain orainn beirt buaileadh lena
chéile arís. Bhí sé de chuma uirthi, áfach, go raibh sí tar éis anró éigin a chur di.

Ceisteanna (iad ar cómharc)

1. (a) Cérbh é an chéad rud a rinne siad?  (Alt 1)
(b)  Pointe amháin eolais faoin lóistín a fuair siad. (Alt 1) 

2. (a) Cad chuige gur bhraith siad nach raibh an t-atmaisféar ró-mhaith i 
Munich?  (Pointe amháin eolais) (Alt 2) 

(b) Cén socrú a rinne siad an lá a ndeachaigh siad ag siopadóireacht?  (Alt 3)

3.   (a) Conas a tharla sé go raibh an t-ádh léi?    (Pointe amháin) (Alt 4)
(b) Cá bhfios dúinn gur an-Chríostaí ab ea an t-údar? (Alt 5)

4. Cén t-alt sa sliocht a dtagraíonn an abairt seo a leanas dó?
‘Is fearr fanacht in óstán ná i mbrú agus tú i Munich, dar leis an údar.’
Alt 1  ___   Alt 2  ___   Alt 3    ___   Alt 4    ___
___              ___               ___               ___

5. Cén t-alt sa sliocht a dtagraíonn an abairt seo a leanas dó?
‘Léiríonn an t-údar dúinn go raibh creideamh láidir aici.’
Alt 1  ___   Alt 2  ___   Alt 3    ___   Alt 4    ___

Nótaí tacaíochta le Comhar na Múinteoirí Gaeilge

SRAITH PICTIÚR 11  
Bua sa Seó Tallainne

Foclóir – Meaitseáil an focal Gaeilge ceart leis   
an mBéarla

Pointí cruinnis – Bí ar an airdeall faoi na   
pointí cruinnis seo sa tsraith seo:

Obair bheirte – Anois déanaigí roinnt cainte faoi na 
ceisteanna thíos, déanaigí iarracht freagraí na 
gceisteanna a aimsiú go sciobtha!

1. Cén t-áinm a bhí ar am ngrúpa/banna ceoil?
2. Cén sórt duaise a bhí le buachan sa seó talainne?
3. Meas tú cén saghas ceoil a sheinn siad?
4. Cé mhéad ama a chaith na buachaillí ag cleachtadh don seó talainne?

Freagraí
1.An Criú Craiceáilte an t-ainm a bhí ar an mbanna ceoil seo
2.Bhí duais airgid le buachan, luach míle euro!
3.Níl mé iomlán cinnte, feicim go raibh uirlisí mar veidhlín, giotár agus na drumaí 

acu agus mar sin déarfainn gur sheinn siad ceol traidisiúnta nó ceol tíre.
4.Chaith na buachaillí trí mhí iomlán ag cleachtadh agus ag réiteach don seó – mí 

Feabhra, mí an Mhárta agus mí Aibreáin freisin. 

A. seó talainne
B. ceathrar bhuachaillí
C. cairde 
D. fógra suimiúil
E. áitiúil 
F. duais airgid
G. le buachan
H. ag cleachtadh
I. comhairle mhaith 
J. veidhlín
K. amhrán 
L. uirlisí ceoil
M. ar an stáitse
N. halla plódaithe
O. láithreoir / fear an tí
P. buaiteoirí 
Q. seic 
R. siopa ceoil 
S. sladmhargadh
T. an t-airgead i dtaisce 

1. to be won
2. practising 
3. violin 
4. good local
5. advice
6. song
7. talent show
8. on the stage
9. full hall
10. friends
11. winner
12. four boys
13. presenter / MC
14. interesting ad/poster
15. music shop
16. sale
17. money prize
18. save the money
19. cheque
20. musical instruments

OSSP - Éirinn agus cúrsaí athraithe aeráide?

OSPS - Sláinte mothúcháin
Tá sé tábhachtach bainistiú a
dhéanamh ar mothúcháin ionas gur
féidir linn caidreamh maith a bheith
againn leis na daoine inár saol. Tá sé
riachtanach gur féidir linn ár moth-
úcháin a chur in iúl.  Níl aon smacht
againn ar an gcaoi a mothaíonn muid
ach tá smacht againn ar an mbealach
a dhéileálann muid lenár mothúchán.

Mothúcháin déagóra

Athraíonn mothúcháin déagóra go
sciobtha agus go minic i rith na
mblianta caithreachais. Níl sé éasca ar
déagóirí deileáil le mothúcháin a
bheith ag dul ó íseal go dtí hard.  Tá sé
tábhachtach go dtuigfeadh déagóra
nach bhfuil neart acu ar an gcaoi a
mhothaíonn siad ach glacadh leis na
mothúcháin sin agus bainistiú chomh
maith agus is féidir a dhéanamh
orthu.

Meas ar mothúcháin

Tá sé tábhachtach meas a bheith agat
ar do chuid mothúchán féin agus ar
mhothúcháin daoine eile. Caithfidh
meas a bheith agat ar do chuid moth-
úchán féin sula mbeidh tú in ann
tuiscint a bheith agat ar mhothúcháin
daoine eile.

Tá tionchar ag an athrú aeráide ar Éirinn le
deich mbliana anuas. Tá an teocht ardaithe agus
tá níos mó baistí ag titim i dTuaisceart agus in
Iarthar na tíre seo agus dá bharr sin tarlaíonn

níos mó tuillte. Má leanann athrú aeráide an
chaoi a bhfuil sé faoi láthair ciallóidh sé ardú  i
dteocht an uisce agus tiocfaidh athrú i bpatrún
na stoirmeacha.

D’aontaigh Éirinn faoi aontas Kyoto astúcháin a
laghdú.  Briseadh an sprioc a leagadh síos agus
b’éigean d’Éirinn fíneáil airgid a íoc. 

Scríobh an rialtas Straitéis Náisiúnta Athrú
Aeráide chun na hastúcháin a laghdú  chun ár
spriocanna a laghdú. Seo cuid de na céimeanna
a táthar a thógáil faoin straitéis sin:

Déan staidéar ar na pictiúir seo a leanas agus cur lipéad ar an bhfocal a
dhéanann cur síos ar na mothúcháin.

Tá tithe athraithe i dtreo bolgáin
solais a dteastaíonn níos lú fuinnimh
uathu. Faigheann tithe deontais chun
teas inathnuaite a úsáid. 

Caithfidh 15% don leictreachas a 
bheith ginte ó fhoinsí inathnuaite faoi
2010 agus 33% ón mbliain 2020. 

Tá níos mó airgid á chur isteach in 
iompar poiblí chun daoine a 
mhealladh ó bheith ag úsáid a 
gcarranna.

Lean muid ar: Le tacaíocht ó:

DARE
Má tá tú faoi mhíchumas agus/nó má tá
deacracht shonrach foghlama agat, is féidir leat
é  a léiriú ar an bhFoirm Iarratais ar an suíomh
CAO, más mian leat. Ach níl aon oibleagáid ort é
seo a dhéanamh. Má léiríonn tú é, tabharfaidh
sé deis do na hInstitiúidí  breathnú ar d’iarratas
agus cúnamh breise a thabhairt duit  má bhíonn
aon riachtanais shonracha a d’fhéadfadh a bhei-
th agat in institiúid ardoideachais.  Is féidir leat
dearbhú a dhéanamh tar éis clárú le hInstitiúid
Ardoideachais mura bhfuil tú ag iarraidh é a
chur ar an bhfoirm iarratas CAO agus breath-
nóidh an coláiste/institiúid air ag an am sin. Ní
ndéanfaidh dearbhú míchumais dochair dod
iarratas i mbealach ar bith.

Má tá tú chun an t-eolas  a nochtadh mar
chuid de d’iarratas CAO,  beidh ort foirmeacha
breise a líonadh isteach agus eolas breise a thab-
hairt. Is í an foirm “ Foirm Eolais Fhorlíontaigh”
(Supplementary Information Form) a bheas le
líonadh. Is féidir é seo a dhéanamh ar líne.
Cuirtear an t-eolas seo  ar aghaidh chuig na hIn-
stitiúidí a bhfuil iarratas déanta agat leo. Bíonn
trí chuid den iarratas le líonadh.

I gcuid A, caithfidh tú eolas a tabhairt faoin
míchumas, faoi na tacaíochtaí a fuair tú ag an
dara leibhéal agus faoin tslí ina ndeachaigh an
míchumas i bhfeidhm ar do chuid oideachais.

Tá cuid B le priontáil amach agus le líonadh ag
an gComhairleoir Gairmthreorach i do scoile
agus ag an bpríomhoide freisin. Tabharfaidh
siad eolas cúlra faoi do thaithí oideachais agus
cabhróidh sé sin chun cinneadh a dhéanamh
faoi na tacaíochtaí oiriúnacha a bheas ag teastáil
uait ag an tríú leibhéal. Chomh maith leis sin,
d’fhéadfadh tú cúrsaí a fháil ar phointí níos ísle. 

Beidh cuid C le priontáil freisin, agus beidh ar
an Sainchomhairleoir/Speisialtóir Leighis é seo
a líonadh  mura bhfuil tuairisc agat cheana féin
ina bhfíoraítear an míchumas atá i gceist. Iarrtar
ar iarratasóirí a bhfuil deacracht shonrach fogh-
lama acu nó a bhfuil diospraicse orthu,
measúnú iomlán síocoideachasúil a fháil. 

Le go gcuirfear san áireamh tú le haghaidh
Bealaí Forlíontacha Iontrála, ní mór duit d’iar-
ratas agus na foirmeacha uilig a bheith ag an
CAO ar na dátaí seo leanas ;

Déan iarratas chuig an CAO roimh  17:15  ar an
1Feabhra 2013.

Ár an 1Márta 2013, ní mór duit an míchumas
agus/nó an deacracht shonrach foghlama a
nochtadh i d’Iarratas CAO, agus ní mór duit Cuid
A den Fhoirm Eolais Fhorlíontaigh a bheith líon-
ta.  Caithfidh gach eolas agus gach foirm a bhei-
th líonta roimh 1Aibreán 2013.

Mholtar  tús a chur le comhlánú d’iarratais i
mí na Samhna agus do chuid doiciméad

tacaíochta a bhailiú chomh luath agus is féidir.
Tá tuilleadh eolais ar fáil ar láithreán gréasáin
CAO ag www.cao.ie, ar láithreán gréasáin DARE
ag www.accesscollege.ie, agus ar láithreáin
ghréasáin na nInstitiúidí Ardoideachais ran-
npháirteacha.

HEAR
Aon mhac léinn den lucht fágála scoile ar
mhaith leis nó léi go gcuirfear san áireamh é nó
í don scéim HEAR,  ní mór dó nó dí an méid sin a
léiriú ar an bhfoirm iarratais ar líne. Iarrfar ort
ansin roinnt ceisteanna eile a fhreagairt a
bhaineann le hairgead i do theaghlach, stádas
fostaíochta do thuismitheoirí/caomhnóirí agus
an scoil ar fhreastal tú uirthi.  Ní mór do gach iar-
ratasóir ar HEAR an chuid sin den fhoirm iar-
ratais a líonadh isteach líne ag www.cao.ie mar
chuid den  phróiseas iarratais CAO.  Ní féidir iar-
ratais ar HEAR a dhéanamh ach amháin ar líne.

Fianaise a chur ar fáil do HEAR AR:
Le go gcuirfear san áireamh thú don scéim
HEAR, caithfidh tú fianaise a chur ar fáil  maidir
le heolas pearsanta agus  airgid an teaghlaigh
mar thacaíocht le d’iarratas, Is ar mhaithe le
d’iarratas atá an t-eolas seo ag teastáil; ní dhéan-
faidh nochtadh sonraí teaghlaigh pearsanta
dochar ar bith dod iarratas ar aon bhealach. Is

iad na spriocdhátaí céanna atá i gceist maidir le
HEAR agus DARE ach tá foirmeacha agus eolas
difriúil ag teastáil dóibh.   

Nuair a bheas tú ag cur doiciméid isteach
chuig an CAO mar thacaíocht le hiarratas HEAR,
ná cuir isteach ach cóip den doiciméid.  Cuir
isteach fótachóipeanna A4 de na doiciméid bhu-
naidh. B’fhéidir  go dteastódh ó Institiúidí
Ardoideachais go gcuirfidh tú na doiciméid bhu-
naidh ar fáil níos déanaí  agus go mbeidh aon
tairiscintí a dhéanfar ag brath orthu.   Ní mhór
duit tosú ag bailiú eolas agus cáipéisí dod iar-
ratais i mí na Samhna agus na doiciméid tha-
caíochta a bhailiú go luath.  Tá tuilleadh eolais
faoi HEAR ar fáil ón Oifig Rochtana i ngach
ceann de na hinstitiúidí rannpháirteacha, ar
láithreán gréasáin HEAR ag www.accesscol-
lege.ie agus ar láithreáin ghréasáin na n-insti-
tiúidí ardoideachais rannpháirteacha. Níl gach
coláiste/Institiúid Teicneolaíochta páirteach sna
scéimeanna HEAR agus DARE. Bí cinnte go
mbreathnóidh tú ar na suíomhanna thuasluaite
chun an t-eolas iomlán a fháil, mar is ort fhéin
atá an fhreagracht a chinntiú go bhfuil d’iarratas
déanta i gceart agus go bhfuil na cáipéisí uilig
san áireamh agus suas go dáta.

Patricia Uí Fhlaithearta.
Comhairleoir Gairmthreorach   

Dearbhú Míchumas/Deacrachtaí Sonrach Foghlama agus Cúlraí atá faoi Mhíbhuntáiste 

Nua an tseachtain seo ag www.oideachas.gaelsceal.ie

Nua ar líne an tseachtain seo
• Físeán leis an gCoimisinéir Teanga don rang OSSP 
• Podchraoladh d’agallamh samplach don Bhéaltriail Roghnach don Teastas 

Sóisearach.
• Podchraoladh faoi na hábhair agus na ceisteanna is coitianta (an Gharthimpeallacht) 

don Ardteistiméireacht.  
• Freisin féach ar fhíseán faoi príomhphointí na nótaí OSSP agus OSPS atá sa 

nuachtán an tseachtain seo.  

Tá an t-ábhar seo leanas le fáil ar an suíomh:
• Ábhar tacaíochta do béaltrialacha na hArdteiste agus an Teastas Shóisearaigh
• Ábhar cluastuisceana
• Ábhar léamhthuisceana
• Ábhar teagaisc bunaithe ar na míreanna idirlín “Na Rúin” agus Údar 
• Ábhar tacaíocht d’fhoghlaim na gramadaí
• Ábhar físe agus scríofa bunaithe ar théamaí churaclaim an OSSP agus OSPS.



NODA

TRASNA
1 Contúirt, riosca (4)
8 Traic, amhrán ar dhlúthdhiosca (4)
9 Miotal buí luachmhar (2)
10 Príosúnaigh polaitiúla (4)
11 An teacht chugat, ón oirthear (5)
12 Feiceann tú leis seo (4)
15 Fásta suas, méadaithe (3)
16 Uair, an uair atá ann (2)
17 Gortaigh le scian nó claíomh (2)
19 Taca, duine a thugann airgead le híoc as imeacht (4)
20 Focal cairdiúil do chuairteoir nó strainsear (6)
23 Áirse (4)
25 Druid (3)
27 Píosa crua ar bharr do mhéire (5)
28 Fios, tuiscint, fíricí (5)
30 Gaol le duine (3)
31 Muc (5)
32 Tugtha do bheith ag labhairt (9)

SÍOS
2 Tréimhse, spás (5)
3 Contae ina bhfuil Dún Dealgan suite (2)
4 Fleá, féile (5)
5 Den dara huair (4)
6 Timpeall, um (4)
7 Liathróid luaidhe a chuidíonn le hiascaire líne a 

choinneáil san uisce (6)
10 Tagann sé le haois, deirtear (5)
13 Ithir, cré (3)
14 Codlaíonn tú san oíche inti (5)
18 Riachtanas, práinn (8)
21 Seachain! (6)
22 In easnamh, ar iarraidh (4)
24 Poll trína n-éalaíonn príosúnaigh (6)
25 Scoláire, mac léann (5)
26 An saol féin, duine beo (5)
29 Sásta, ar do shuaimhneas (4)

Crosfhocal  05.12.2012

Duais na seachtaine
Bronnfar dearbhán €20 
urraithe ag Cló Iar-Chonnacht 
ar bhuaiteoir na seachtaine.
Ní mór iarratais a bheith ar ais roimh 
10.12.2012 chuig: Crosfhocal, Gaelscéal, 
15 Sráid an Mhargaidh, Gaillimh.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
28.11.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 
Nadine Bhreathnach 
59 Cúirt Labhrais, 
Trá lí, Co. Chiarraí

An focal deireanach
Le Alison Ní Dhorchaidhe

Gríosú an traidisiúin thall in Albain 

Tá sean-traidisiún an chéilí á athb-
heochan i nGlaschú le cúpla mí
anuas, ionas go mbeidh oíche
shóisialta ar fáil d’fhoghlaimeoirí
Gaeilge na hAlban, agus leoga

foghlaimeoirí na Gaeilge na hÉireann fosta. 
Samhlaíonn an chuid is mó de dhaoine

anseo “cèilidh” leis na damhsaí seite nuair a
thugann tú spléachadh air, ach tá traidisiún
níos sine ann roimh theacht chun cinn na
ndamhsaí; oícheanta a mbíonn amhráin á
ngabhail, ceol á chasadh, aithris déanta ar
scéalta, filíocht agus seanfhocail, agus
tomhais á roinnt. 

Ciallaíonn an focal “cèilidh” i nGàidhlig
an lae inniu “cuairt” nó “cúlchaint” – cial-
laíonn “Tha i a’ dol a chèilidh oirre” “Tá sí ag
dul ar cuairt uirthi”, agus in áiteacha fá leith
ciallaíonn sin fosta go mbeidh cúlchaint ar
siúl acu go háirithe. 

Bhíodh daoine ag dul ar cuairt ar a
gcomharsana fá choinne siamsaíochta sna
laethanta roimh Eastenders agus X Factor
(mo bheannacht ar na laethanta údaí!), agus
bhíodh ceol, scéalta agus comhrá ar siúl acu.
Is as sin a tháinig an téarma “cèilidh/céilí”. 

Gnáthoíche sa teach tábhairne atá ann
ach le siamsaíocht agus níos mó idirgh-
níomhaíochta atá i gceist i ndáiríre!

Cuireadh Taigh Cèilidh Ghlaschu ar bonn
ag foghlaimeoirí na Gàidhlig d’fhogh-
laimeoirí eile mar oíche shóisialta a dtugann
an deis do dhaoine an Ghàidhig acu a
chleachtadh agus blas a fháil den chultúr
Gaelach, le hardán a thabhairt do cheoltóirí
úra le dul i dtaithí lena bheith ag seinm i
“seisiún” i gcuideachta ceoltóirí agus
amhránaithe cáiliúla. 

Bíonn béaloideas Arra-Ghàidheil á aithris
arís, agus mar a bheifeá ag dúil leis, tá an

ciorcal á leathnú anois le lucht na Gaeilge
agus daoine a bhfuil suim acu san Albanais
ag teacht isteach mar aíonna rialta fosta.
Thoisigh an céilí le smaoineamh beag, agus
mar a tharlaíonn sé go nádúrtha, tá sé i ndi-
aidh cosa a eascairt anois. 

Cé nach é ach rud dearfach é seo, bheadh
daoine ann ag rá nach bhfuil na sean-
chéilithe ábhartha i saol an lae inniu, cionn
is go mbaineann sean-amhráin agus
béaloideas leis an am atá thart. 

Ach an mbaineann? Baineann ábhair na
sean-amhrán leis an ngrá, boic ag dul amach
fá choinne na gcailíní óga a bhréagadh,
briseadh croí, díoltas, agus ag dul a’ pleid-
hcíocht, ábhair a chluintear go minic sna
cairteacha, nach gcluintear? 

Feictear scannáin ag teacht amach le
blianta beaga anuas ag déanamh aithrise ar
sheanscéalta béaloidis na deartháireacha
Grimm. Aimsíonn daoine óga (nó daoine
níos sinne ná sin!) ceol nó amhránaíocht

traidisiúnta sa dóigh chéanna is a aimsíonn
daoine eile ceol leithéidí Bob Dylan, Led
Zeppelin nó Jimi Hendrix; bíonn muid ag
éisteacht le taifeadtaí is ag iarraidh an port
sin a sheinm ar chibé uirlis ceoil, nó amhrán
a ghabhail i stíl cibé duine. Deimhníonn na
hoícheanta céilí do cheoltóirí úra go bhfuil
áit ann don cheol ina gcuireann siad suim. 

Fosta, bheadh na híonaithe ag rá go bhfuil
an céilí seo “bréagach”, cionn is gurb iad
foghlaimeoirí na teanga atá ag cur an ócáid
ar siúl agus nach bhfuil “fíor-thaithí” acu ar
an traidisiún Gaelach, agus nach bhfuair
siad na hamhráin nó na poirt acu ag an
nglúin, ach fríd a bheith ag éisteacht le
taifeadtaí ar dhlúthdhioscaí. 

Tá daoine ann fós a bhfuil an t-ádh orthu
a bheith sáite sa traidisiún ón gcliabhán, ach
braithfidh leanúnachas an traidisiúin ar
achan duine a bhfuil suim acu ann, agus is
fríd na háiseanna nua-aoiseacha mar
dlúthdhioscaí, físeáin ar YouTube,
suíomhanna idirlín mar Thobar an Dual-
chais agus blaganna pearsanta a sheach-
nóidh an traidisiún don ghlúin úr. Leis na
háiseanna seo a úsáid, tabharfaidh an deis
d’achan duine ábhair thraidisiúnta a fhogh-
laim agus a roinnt leis an gcéad ghlúin eile
sa bhaile nó ag ócáidí mar an oíche chéilí.

Tá an teaghlach lárnach i dtraidisiún an
chéilí, agus mar sin déanfar áthbhrandáil ar
an Taigh Cèilidh sa bhliain úr, le hainm úr –
An Gealbhan – a chiallaíonn an teaghlach sa
Gàidhlig. 

(Rud suimiúil a dtáinig mé air i bhfoclóir
an Duinnínigh ná go mbíodh an focal “geal-
bán” in úsáid i nGaeilge Aontroma leis an
gciall chéanna.) Is maith an tsamhail í, cionn
is go bhfuil orainn an tine a choinneáil á
lasadh, is bladhm an traidisiúin a ghríosadh.

Ag dul ar scor i 2013

Freagra: 

Tá 3 phinsean Stáit ar fáil. Má tá dóthain
ranníocaíochtaí ÁSPC agat agus má théann
tú ar scor ag 65 bliain, beidh tú i dteideal an
Pinsean Stáit (Idirthréimhse) a fháil a íoctar
ar feadh bliain amháin. Ní íocfar an pinsean
seo a thuilleadh le héilitheoirí nua ón 1
Eanáir 2014 ar aghaidh. Má cháilítear thú
don Phinsean (Stáit Idirthréimhse)  i 2013,
beidh tú fós i dteideal é a fháil d’fhad d’éil-
imh.  

Ag 66 bliain, beidh tú i dteideal Pinsean
Stáit (Ranníocach) a fháil má chomhlío-

nann tú na riachtanais maidir le rannío-
caíocht ÁSPC. Mura ndearna tú dóthain
ranníocaíochtaí ÁSPC, féadfaidh tú iarratas
a dhéanamh ar Phinsean Stáit (Neamhran-
níocach), ar a ndéantar tástáil mhaoine. Ba
cheart duit iarratas a dhéanamh ar gach
pinsean Stáit ar a laghad 3 mhí roimh ré
agus 6 mhí roimh ré má chónaigh tú riamh
thar lear agus má d'íoc tú ranníocaíochtaí
thar lear.

Má aistríonn tú ó fhostaíocht go dtí scor
le linn na bliana, ba cheart duit Ráiteas
Comhardaithe ÍMAT (P21) a fháil ó d’oifig
chánach ag deireadh na bliana. Déanfaidh
seo aon ró-íocaíocht cánach a rinne tú a
aisíoc.  Tá d’ioncam go léir inchánaithe (do
phinsean Stáit agus aon phinsean gairme).
Íocann daoine atá 65 bliain d’aois nó níos
sine níos lú cánach mar gheall go bhfuil
roinnt creidmheasanna breise cánach acu
agus teorainneacha speisialta díolúine
cánach acu (nach bhfuil aon cháin le híoc
faoina mbun).

Tá gach duine atá níos sine ná 66 bliain

d’aois díolmhaithe ó ÁSPC a íoc agus íocann
daoine atá níos sine ná 70 bliain d’aois íos-
ráta den Mhuirear Sóisialta Uilíoch. Ag aois
66 bliain, tá tú i dteideal Pas Saorthaistil a
fháil, chomh maith, agus d’fhéadfá bheith i
dteideal an Pacáiste Sochair Teaghlaigh a
fháil, a áiríonn ceadúnas teilifíse saor in
aisce, liúntas leictreachais/gáis agus liúntas
gutháin.  Tá teorainneacha ioncaim le
haghaidh cártaí leighis i bhfad níos airde do
dhaoine os cionn 70 bliain d’aois. 

Foilsíonn an Bord um Fhaisnéis do
Shaoránaigh leabhar dar teideal Entitle-
ments for over sixties (Teidlíochtaí do
dhaoine os cionn seasca bliain d’aois) a
chuimsíonn do chearta, do theidlíochtaí
agus na seirbhísí atá ar fáil de réir mar a
dhruideann tú i dtreo aois an scoir. Féad-
faidh tú cóip a iarraidh ón Ionad áitiúil um
Fhaisnéis do Shaoránaigh. 

Tá faisnéis le fáil freisin ar líne ag citi-
zensinformation.ie agus ón tSeirbhís
Teileafóin um Fhaisnéis do Shaoránaigh,
0761 07 4000.

Ceist: 
Beidh mé 65 bliain d’aois i 2013 agus
tá sé beartaithe agam dul ar scor ón
obair. Céard is gá bheith ar eolas
agam faoi  phinsin agus sochair eile
agus mé imithe ar scor?

RUGBAÍ

"Seans gurb é seo an dúshlán is
mó a bhí againn riamh": Sexton
TIOCFAIDH séasúr Laighean go ceann
scríbe le linn an dá dheireadh seach-
taine seo atá le theacht agus dhá
cluiche i gcoinne Clermont i gceist. 

Ní buaitear faic ag an am seo den
bhliain agus d'fhéadfadh curaidh an
Corn Heineken a bheith imithe as an
gcomórtas roimh an Nollag.   Beirt a
bhéas lárnach d’iarracht Laighean ná
fear na Nua-Shéalainne, Isa Nacewa
agus leathchúlaí na hÉireann,
Jonathan Sexton, agus is mór an dúsh-
lán atá rompu.  

"Seans gurb é seo an dúshlán is mó a
bhí againn riamh," a dúirt Sexton,  "go
háirithe agus cúpla imreoir in easnamh
orainn. Caithfidh na himreoirí óga
céim in airde a thógáil agus caithfidh
siad imirt ag an gcaighdeáin is féidir
leo chun an cluiche seo a bhuachan."  

Níor chaill Clermont thar shraith 50
cluiche baile as a chéile ag an Parc des
Sports Marcel Michelin, ó Meán
Fómhair 2009, agus dar le Nacewa, ia é
an dúshlán is mó é sa rugbaí Eorpach
faoi láthair.  

"Tá an chuma air go bhfuil sé -Caoga
cluichí?

“Áit fíordheacair a bhéas ann dúinn
agus tá an méid sin imreoirí ar
caighdeáin idirnáisiúnta acu. Cluiche
mór a bhéas ann, ach caithfimid díriú
orainn féin," a dúirt Nacewa, fear a
d'fhéadfadh a bheith ag imirt i
ngeansaí Clermont dá mba rud é gur
éirigh le bainisteoir Laighin, Joe
Schmidt, é a shíniú tráth a raibh
Schmidt féin le Clermont.  

Ach sin mar atá, tá Laighin ag
buachan an dúshláin idir na foirne 5-1
thar na cluichí atá imeartha acu ó 2002.

Tabharfaidh an t-ionsaí is fearr
aghaidh ar an gcosaint is fearr go dtí
seo. 

Níl Laighin tar éis teip sa greamú ach
ocht n-uaire agus tá Clermont tar éis an
liathróid a iompar 134 uaire sa dhá
cluiche go dtí seo, agus 654 méadar
déanta acu ar ruathair.  

"Nuair a théimid isteach in 22 Cler-
mont - ní fhaighimid mórán deiseanna
- dá bharr sin, caithfimid iad a thapú
nuair  bhíonn siad againn. D'imir muid
i gcoinne a chéile cúpla bliain ó shin
agus b'shin an difríocht eadrainn," dar
le Sexton. 

"Níor thógamar an deis agus

chuadar síos an taobh eile agus
ghnóthaigh siad úd. Gheobhaimid
roinnt deiseanna, agus caithfear iad a
thógáil."  Ar an taobh eile, is mór an
buntáiste é go bhfuil Schmidt ar
thaobhlíne Laighean tar éis dó roinnt
bliana a chaitheamh le Clermont.   

"Tá sé ar nós go bhfuil fear sa bhreis

ar an taobhlíne againn leis an eolas atá
aige ó bheith ann,” ," dar le Nacewa.. Tá
an aithne chéanna aige ar na himreoirí
thall is atá aige orainne. Is maith go
bhfuil sé againn."  

Bhí sé sin le bhraith an bhliain seo
caite, sa cluiche leathcheannais den
Corn Heineken agus Laighin ag cosaint
ar feadh an 15 nóiméad deireanach
agus maidhm i ndiaidh maidhme de
thosaithe Clermont ag dul i dtreo na
líne. Ach níor thugadar úd do Cler-
mont, agus bhuadar an Corn.  "Greamú
maith," a dúirt Nacewa faoin méid a
dúirt sé le Gordan D'Arcy a choimeád
Clermont amach ar deireadh sa cluiche
sin. 

"Bhíos ag seasamh ar an gcliathán
don 15 nóiméad dheireanacha. Bhí
ionadh orm nach ndeachaigh siad níos
leithne, ach sin a dhéanann a gcuid
tosaithe. Caithfear moladh mór a thab-
hairt do na tosaithe as an méid a rin-
neadar agus beidh an dúshlán céanna
rompu an tseachtain seo."  

Tá dhá phointe eatarthu, (Clermont
ar barr an ghrúpa le 10 bpointe, Laigh-
in le ocht bpointe) rud a chiallaíonn
nach féidir le Laighin tuilleadh pointí a
chailleadh an tseachtain seo nó
d'fhéadfadh deireadh a bheith lena
Corn Heineken gan mhoill.  

"Seo bealach an Choirn Heineken," a
dúirt Sexton mar chríoch. 

"Dá mbeadh pointe eile againn,
d'fhéadfaimis dul go Clermont agus
pointe bónais a fháil; toradh maith a
bheadh ann. Anois caithfimid an
cluiche a bhuachan. Braitheann ár
séasúr ar an dá chluiche seo
romhainn." 

“Ceapaim go bhfuilim ag caighdeáin idirnáisiúnta”: Felix Jones 

TÓG nóiméad. Samhlaigh go bhfuil
tú díreach tar éis do chéad chluiche
idirnáisiúnta a thosú. Bliain an
Choirn Dhomhanda atá i gceist agus
tá gach seans go mbeidh tú ann. 

Cúig nóiméad déag roimh
dheireadh an chluiche téann tú in
airde chun liathróid a thógáil as an
aer. Tugann tú anuas í ach casann do
chos fút. Scéal uafáis atá ann d'aon
imreoir. Sin mar a tharla do lánchúlaí
na Mumhan agus na hÉireann, Felix
Jones.  

"Fíorbhuille a bhí ann," a dúirt
Jones le Gaelscéal le miongháire a
thugann le fios go bhfuil sé ag

déanamh beagáin den eachtra a chur
stop lena aisling: imirt i gCorn an
Domhain.  

"An t-aon rud is féidir liom a rá ná
go bhfuil sé go hiomlán taobh thiar
dom agus tá súil agam gur féidir liom
roinnt nirt a thógáil as. Neartaíonn an
cineáil eachtra sin carachtar agus sin
atá á rá agam. Ach bhí sé fíorchrua ag
an am," dar le Jones. 

"Tagann amhras ort fút féin le linn
na dtréimhsí sin nuair a bhíonn tú
gortaithe. Tá stáid áirithe a dtéann tú
tríd agus tá féin-amhras mar chuid
dó. Ach caithfidh tú iarracht a
dhéanamh oibriú tríd agus a rá leat
féin go mbeidh tairbhe le fáil amach
anseo as an obair a dhéanann tú ag an
am,” a dúirt an té a chur tús lena shaol
imeartha ag Seapoint, sular dírigh
Cúige Laighin a n-aird air.

"Tá an-chuid le dul chuig mo club
baile, Seapoint. D'imir mé leo faoi 7
suas go dtí an foireann sinsir agus tá
an-chuid dlite do Laighin don méid a

rinneadar dom. Thógadar isteach mé
sa réamh-Acadamh. D'imir mé faoi 19
agus faoi 20 leo chomh maith. Colin
McEntee agus Richie Murphy ag
Laighin, Dan Tobin chomh maith; tá
an-mholadh ag dul dóibh."  

Ansin bhí cinneadh le déanamh
aige. Bhí conradh á thairiscint ag
Mumhan dó, mar aon leis na Laigh-
nigh.   

"Ag an am, bhíos ag féachaint ar
chúrsaí ina n-iomláine agus ba é
Mumha an áit ab fhearr dom. Bhog
mé síos go Mumha agus bhí roinnt
cúnaimh agam ar an bhealach sin
chomh maith. Ag an am, cinneadh
deacair a bhí ann. Is imreoir óg tú. Tá
tú ag bogadh go dtí na céilí comhraic.
Bhí sé deacair ach táim sásta leis an
cinneadh anois."  

Ach chuir an gortú stop lena dhul
chun cinn. 

Gan an gortú, seans go mbeadh sé
mar lánchúlaí d’fhoireann na hÉire-
ann in áit Simon Zebo sna cluichí

idirnáisiúnta le déanaí.   "Gan amhras,
ceapaim go bhfuilim ag an caighdeáin
(idirnáisiúnta) sin agus gur féidir liom
post a dhéanamh ann. Ach tá súil
agam gur féidir liom fanacht aclaí
agus níl sé (an roghnú) faoi smacht
agam féin. Ní féidir liom ach díriú ar
na cluichí a bhfuilim bainteach leo."   

Bhí baint lárnach ag Gerry Hussey
le Jones nuair a bhí sé gortaithe,
duine a bhí le foireann dornálaíochta
na hÉireann ag na cluichí
Oilimpeacha. "Bhí sé go maith, chun
dul agus caife a ól fiú. Caithfidh tú
dearcadh ceart a bheith agat toisc gur
féidir le d'aigne cleasa a imirt ort agus
tú amuigh chomh fada sin."  

Má tagann sé chun páirce an seach-
tain seo sa Corn Heineken, is cinnte
go bhfuil roinnt ádh tuillte aige. Tá sé
ar ais chuige féin arís agus é ag iar-
raidh filleadh i fód Mumhan don Corn
Heineken agus don Rabo Pro12. "Níl
uaim ach fanacht aclaí agus imirt an
líon is mó cluichí gur féidir liom."

Labhair Cillian Ó
Conchúir le Felix
Jones, Cúige
Mumhan  

Felix Jones, Cúige Mumhan. 
[PIC: DIARMUID GREENE / SPORTSFILE]

Imreoirí Laighean i mbun traenalá Dé Luain [PIC: STEPHEN MCCARTHY / SPORTSFILE]

Ar an gclaí Le John Allen 

Seo chugainn an Nollaig agus cead traenála 

Tá mí na Nollag linn agus
an séasúr nua á thosú ag
an gcuid is mó de na
foirne idirchontae sa pheil
agus san iomáint. Tá cead

tosú ag traenáil arís agus cuid
mhaith foirne tosaithe cheana féin.
Ar ndóigh, le béim an-mhór na
laethanta seo ar neart, bíonn na him-
reoirí ar fad ag úsáid an gym gach
seachtain den bhliain (nó ba ceart go
mbeadh).

Seo an chuid is daonlathaí den
bhliain spórt nua. An t-am seo
bliana, tá gach foireann ar aon dul (ar
phaipéar cibé scéal é). Tá dóchas
éigin ann go ndéanfaidh foireann
éigin nua an briseadh mór i mbliana. 

Sa pheil, suíonn an Ríocht ar bharr
an liosta agus trí dhosaen chraob-
hacha acu agus gach glúin imreoirí
ag iarraidh a bheith níos fearr ná an
dream a tháinig rompu. Bíonn siad ar
an ngearrliosta gach bliain. Is ion-
tach an contae iad. Ach tá
comharthaí ann nach bhfuil na
foirne faoi aois chomh maith agus a
bhíonn siad de gnáth. Ach fós tá an
fhoireann sinsir atá ann i láthair na
huaire láidir go leor. 

Ach, cinnte d’athraigh rudaí i
mbliana le bua iontach Dhún na
nGall. Bhí cuid maith cáinte déanta
fúthu anuraidh ach i mbliana tá an
scéal athraithe ar fad agus iad ag fáil
ard-mholadh ó chuile chúinne.
Anois, caithfidh na foirne eile a
theacht suas le stíl nua éigin chun
Dún na nGall a bhriseadh síos nó ar a
laghad chun stop a chur leis an méid
ionsaithe tacaíochta a dheineann
siad i ngach cluiche. Ach mar a
sheasann cúrsaí faoi láthair, is iad atá
ar bharr an dréimire. 

Suite thíos fúthu tá na gnáthainm-
neacha, Corcaigh, Ciarraí, Baile Átha
Cliath, Maigh Eo agus Cill Dara. Is
deacair féachaint thar na contaetha
sin. Tá an córas atá ann i láthair na
huaire i bhfad níos fearr ná an sean-
cheann nuair nach raibh ach cluiche
amháin ag a lán contaetha gach bli-
ain agus tá siad chun feabhas a chur
air sin arís i mbliana le ‘tweekáil’
éigin a dhéanamh ar cathain a imre-
ofar na cluichí cúldorais, 

Le cúpla bliain anuas, chonaicea-
mar sárthaispéantais á thabhairt ag
leithéidí Fhear Manach, Luimneach,
Sligeach, Lú agus Ros Comáin.

Tá an chuid is mó de na clubanna
ar sos ach fós tá cluichí craoibhe le
críochnú an deireadh seachtaine
seo. 

Cheana féin tá na seaimpíní cúige
(atá críochnaithe) ag ligint a scíth ach
is dócha go mbeidh siad ar an bpáirc
arís go luath san athbhliain

I bpeil na gclubanna, tá Crócaigh
Cill Áirne agus saineolaithe an
chomórtais, Crois Mhic Lionnáin fós
ann agus i mbliana ní bheidh siad ag
imirt a chéile sa chluiche
leathcheannais craoibhe mar a thar-
la anuraidh. 

I leathchraobh amháin, tabhar-
faidh seaimpíní na hÉireann, Crois
Mhic Lionnáin agus seaimpíní Con-
nacht don tríú uair i ndiaidh a chéile,
Naomh Bríd, aghaidh ar a chéile. Tá
an-taithí ag na Rossies ach beidh sé
dian orthu an lámh in uachtar a fháil
i gcoinne foirne atá ar ard-form i ndi-
aidh feachtas ina rabhadar an-fhe-
iceálach ar fad. 

Sa chluiche leathcheannais eile,
beidh na Crócaigh,(má bhuann siad
ar Ghaeil Thír Chonaill Londain
roimh Nollaig ), agus seaimpíní nua
Laighean (Port Laoise nó Ciceam
Bhaile Munna a bheidh ag imirt an
Domhnach seo) i gcoinne a chéile. 

San iomáint, beidh Naomh Tomás
na Gaillimhe i gcoinne na seaimpíní,
Seamróga Loch gCaol, agus ar an
taobh eile beidh Sáirséalaigh

Dhurlais i gcoinne sheampíní
Laighean (agus Seamróga Baile Héil
as an iomaíocht). 

Mar sin, mórán déanta agus a lán
eile le déanamh ag na foirne go léir
atá fágtha, mar, ar ndóigh, ní théann
ach ainm amháin ar bhun an Chorn
tráthnóna Lá le Pádraig.

San iomáint idirchontae, is deacair
féachaint thar Cill Chainnigh arís
don séasúr nua. Thaispeáin Gail-
limh, i mbliana nach bhfuil na Cait
dochloíte ach ag deireadh ní raibh de
fhreagra ag aon fhoireann ach géil-
leadh don fhoireann is fearr riamh i
stair Chumann Lúthchleas Gael.
Beidh Gaillimh ar na sála orthu arís
agus caithfidh go mbeidh Tiobraid
Árann níos fearr faoi stiúradh
Éamonn Uí Shé. 

I mo thuairim, tá Corcaigh, Luim-

neach agus an Clár sa chéad grúpa
eile. 

Tá scata maith ógánach ag an
gClár (agus dhá Chraobh faoi 21
buaite acu le cúpla bliain anuas) agus
is cinnte go ndéanfaidh an bainis-
teoir, Davy FitzGerald, a sheacht
ndícheall iad a ullmhú do na dúsh-
láin go léir a bheidh rompu. 

Beidh dul chun cinn ag teastáil ó
gach contae, ach ag deireadh an lae
ní bhíonn ach buaiteoir amháin ach
fanfaimid go mbeidh an turcaí ite
agus na laethanta níos faide agus an
aimsir níos fearr chun cinneadh a
dhéanamh ar cé a thiocfaidh amach
ar bharr an liosta ar an gcéad Domh-
nach de Mheán Fómhair, ach bheadh
sé amaideach féachaint thar an
fhoireann atá ar bharr an dréimire
faoi láthair.

Seo an chuid is daonlathaí
den bhliain spórt nua. An
t-am seo bliana, tá gach
foireann ar aon dul (ar
phaipéar cibé scéal é). Tá
dóchas éigin ann go
ndéanfaidh foireann éigin
nua an briseadh mór i
mbliana. 

Captaen na gCrócach, Kieran O’Leary agus an corn in airde aige tar éis go
raibh an bua ag foireann Chill Airne ar Ghleann Bearcháin, Corcaigh chun
Craobh na Mumhan a bhuachan [PIC : STEPHEN MCCARTHY / SPORTSFILE]

Tá muid breá cleachtaithe leis an radharc seo ag an bpointe seo. Crois Mhic
Lionnáin buacach i gCúige Uladh. Bhuaigh siad ar Chill Chua sa chluiche
ceannais chun Craobh Uladh a bhaint. [PIC : PAUL MOHAN / SPORTSFILE]

Súil ar an Rugbaí- Babhta
3 de Chorn Heineken
Gráinne McElwain

Dé hAoine 
Púl 3:  Connacht v Biarritz - Na
Sportsgrounds @ 8.00i.n.

SCRÚDÚ géar do Chúige Chonnacht
sa bhaile in aghaidh iarthánaistí an
chomórtais faoi dhó. Sa séú háit ar
chlár na bpointí san Top 14 atá Biar-
ritz agus dea-scéala dóibh go
ndeachaigh Imanol Harinordoquy,
imreoir idirnáisiúnta na Fraince,
chun páirce den chéad uair le sé
mhí, tar éis gortú glúine, in aghaidh
Bordeaux-Begles ag an deireadh
seachtaine. Chaill Biarritz 40-13 in
aghaidh na Harlequins sa chéad
bhabhta de Chorn Heineken agus
chríochnaigh siad chun cinn ar Zebre
38-17 sa dara babhta.

Tá go leor imreoirí gortaithe ag
Connacht, ina measc Rodney Ah
You, Mata Fifita, Eoin Griffin, Mike
McCarthy, John Muldoon, Frank
Murphy, George Naoupu, agus
Michael Swift. Chaill siad in aghaidh
Dhún Éideann 23-24 san Pro12 an
deireadh seachtaine seo caite cé go
raibh seans ag Dan Parks é a
bhuachan dóibh le preabchúl i dtreo
deiridh an chluiche ach níor éirigh
leis. Sin é an dara cluiche as a chéile
atá caillte acu sa tsraith ach d’éirigh
leo an lámh in uachtar a fháil ar
Zebre 19-10 i mbabhta a haon de
Chorn Heineken ach theip orthu in
aghaidh Harlequins i mbabhta a dó.
Ba chóir go mbeadh Biarritz róláidir
dóibh.

Púl 4:  Northampton Saints v
Ulaidh - Franklin’s Garden @
8.00i.n. 

IN 2011 chas an dá fhoireann seo ar
a chéile sna babhtaí ceathrú cean-
nais de Chorn Heineken. Chaill
Ulaidh 13-23 agus d’éirigh leis na
Saints dul chomh fada leis an
gcluiche ceannais ach theip orthu in
aghaidh Laighean. Tá go leor tar éis
athrú ó shin agus tá Cúige Uladh i
bhfad níos láidre.  Cé go bhfuil
Northampton sa tríú háit i
bPremiership Shasana, tá an chuma
orthu gur ag cúlú atá siad. Tá
painéal fíorláidir ag Ulaidh agus 37
imreoir curtha chun páirce ag an

gcóitseálaí Mark Anscombe ó tho-
saigh sé i rith an tsamhraidh. Tá
deich gcluiche as deich gcinn buaite
ag na hUltaigh san Pro12 agus
bhuaigh siad an dá bhabhta i gCorn
Heineken in aghaidh Castres agus
Glaschú. Tá foireann mhaith ag
Northampton agus na
deartháireacha Pisi ó Samó ag imirt
go maith dóibh ach nuair a
fhéachann tú ar na himreoirí atá ag
Mark Anscombe, daoine ar nós
Tommy Bowe, Ruan Pienaar , Chris
Henry, Johann Muller agus Rory
Best ar ais ó ghortú, beidh sé thar a
bheith deacair gan Cúige Uladh a
roghnú chun an bua a fháil, fiú agus
iad as baile.

Dé Sathairn
Púl 1:  Cúige Mumhan v Sara-
cens – Páirc Thuamhain @
6.00i.n. 

SEO é an cluiche is tábhachtaí do
Chúige Mumhan i mbliana go dtí seo
agus iad ag iarraidh dul isteach sna
babhtaí cáilithe de Chorn Heineken,
go háirithe agus iad sa bhaile. Chaill
siad in aghaidh Racing Métro (17-22)
sa chéad chluiche agus ciallaíonn sé
go gcaithfidh siad na ceithre
chluiche dheireanacha a bhuachan,
ag tosú Dé Sathairn. Bhí bua furasta
acu in aghaidh Ghlaschú sa tSraith
RaboDirect Pro12 (31-3) agus an cúl-
tosaí cliatháin, CJ Stander, ag aimsiú
dhá úd ina chéad chluiche i ngeansaí
na Mumhan. Chuir Mumha fáilte ar
ais roimh imreoirí idirnáisiúnta na
hÉireann don chluiche sin ach tá
imní faoi Tommy O’Donnell a ghor-
taigh a rúitín sa chluiche in aghaidh
Ghlaschú.

Tá dhá chluiche buaite ag Sara-
cens i gCorn Heineken, in aghaidh
Dhún Éideann 45-0 agus Racing
Metro 30-13. Bhí bua maith acu san
Premiership i Sasana in aghaidh
Gloucester (28-23) ag an deireadh
seachtaine agus thosaigh Charlie
Hodgson ag uimhir a deich den
chéad uair le mí mar gheall ar
ghortú. Trí phointe idir iad féin agus
Cúige Mumhan i bpúl a haon agus
mura mbainfidh Mumha an cluiche
seo sa bhaile, beidh sé an-deacair iad
a fheiceáil sna babhtaí ceathrú cean-
nais.

Dé Domhnaigh
Púl 5:  Clermont Auvergne v
Cúige Laighean, Stade Marchel
Michelin @ 4.00i.n. 

SEO é an cluiche is mó an deireadh
seachtaine seo. Chas an dá fhoire-
ann seo ar a chéile i gCluiche
leathcheannais an chomórtais anu-
raidh tráth ar chríochnaigh Cúige
Laighean chun cinn 19-15 agus is leo
a bhí Joe Schmidt sular tháinig sé go
Cúige Laighean. Tá an comórtas
buaite ag na Laighnigh faoi thrí, in
2009, 2011 agus 2012 agus iad ag iar-
raidh an tríú corn a bhaint as a
chéile, ach seo cluiche deacair
dóibh. Bhí bua éasca acu in aghaidh
Zebre 37-7 san Pro 12 an tseachtain
seo caite agus d’úsáid Joe Schmidt
an cluiche sin chun deis a thabhairt
do na himreoirí idirnáisiúnta imirt
agus triail a bhaint as imreoirí ag
imirt in áiteanna difriúla. Mar sham-
pla, d’imir Gordan D’Arcy ag uimhir
a 13 chun rogha eile a thabhairt
dóibh dá mbeadh sé ag teastáil.
D’imir Seán O’Brien a dhara cluiche
ó mhí an Mheithimh tar éis obráide
ar a chromán ach tá beagnach gach
imreoir ar fáil do na Laighnigh agus
beidh siad ag teastáil. Tá imreoirí ar
nós Aurélien Rougerie, Morgan
Parra agus Julien Bonnaire ag imirt
le Clermont agus iad sa tríú háit ar
chlár na bpointí san Top 14. Bí cin-
nte go mbeidh cluiche crua fisiciúil
idir na foirne seo ach an bhfuil na
Laighnigh chomh maith is a bhíodh
siad?

PEIL GHAELACH 

Cé a bheas ag dul in aghaidh Chrois 
Mhic Lionnáin anois?
Gráinne McElwain

THAISPEÁIN Crois Mhic Lionnáin an
chúis gur bhuaigh siad a ndeichiú Craobh
Clubanna Peile Uladh ag an deireadh
seachtaine agus iad ar an mbóthar ceart
chun trí Chraobh na hÉireann a bhuachan
as a chéile.  D’éirigh leo fáil réidh le Cill
Chua as an Dúin (3-9 le 1-9). Bhí tús spleo-
drach ag Crois Mhic Lionnáin le hOisín
McConville agus Aaron Kernan ag aimsiú
cúl an duine agus tar éis 18 nóiméad, bhí
fir Ard Mhacha 2-6 le 0-1 chun tosaigh.
Cuireadh beirt den pháirc ar Chrois Mhic
Lionnáin: Michael McNamee le cárta
dearg agus fuair Jamie Clarke dhá chárta
buí agus bhí air an pháirc a fhágáil comh
maith. Ach chríochnaigh seaimpíní Uladh
níos láidre agus Kyle Brennan ag aimsiú

cúl ó phas maith ó Óisín McConville. Tá an
CLG ag déanamh fiosrúcháin anois mar
gheall ar líomhaintí faoi chiníochas atá
déanta ag imreoir Chrois Mhic Lionnáin,
Aaron Cunningham.  Deir seisean go raibh
imreoirí Chill Chua ag caitheamh maslaí
leis le linn an chluiche. Thug Uachtarán an
CLG i gCúige Uladh, Aogán Ó Fearghail, le
fios go gcuirfear pionóis ghéara ar aon
nduine a bheas ciontach as ciníochas. Is in
aghaidh Naomh Bríd, seaimpíní Chon-
nacht, a bheas Crois Mhic Lionnáin ag
imirt sa bhliain úr, an dá fhoireann céan-
na a bhí sa chluiche ceannais cheana.. 

D’éirigh le Crócaigh Chill Airne Craobh
na Mumhan a bhuachan den dara bliain as
a chéile nuair a fuair siad an lámh in
uachtar go furasta ar Ghleann Bearacháin,
0-19 le 0-12. Colm Cooper, Daithí Casey,

Kieran O’Leary agus Brian Looney a fuair
na cúiliní. Beidh siad ag imirt in aghaidh
Ghaeil Thír Chonaill Londain i gCluiche
Ceathrú Ceannais na hÉireann ar an 16ú lá
de Nollaig.

Dé Domhnaigh seo, feicfear Ciceam
Bhaile Munna ó Bhaile Átha Cliath agus
Port Laoise ó Laois ag imirt in aghaidh a
chéile i gCluiche Ceannais Clubanna Peile
Laighean agus beidh An tAbhallort/An
Bealach  as Loch Garman i gcoinne Chill
Chormaic/an Chaológ as Uíbh Fhailí i
gCluiche Ceannais Iomána Laighean. 

Comhghairdeas chomh maith le Domh-
nach Maighean as Muineachán a bhuaigh
Craobh Chlubanna na hÉireann i bPeil na
mBan in aghaidh Chor na gCon as Maigh
Eo; 1-10 le 1-5 an scór deiridh a bhí sa
chluiche sin.

Seán O'Brien, Laighean. PIC: SPORTSFILE

Aaron Cunningham, Ruagairí Chrois Mhic Lionnáin – tá sé curtha i leith
peileadóirí agus lucht tacaíochta Chill Chua gur thug siad maslaí
ciníocha dó le linn an chluiche [PIC : PAUL MOHAN / SPORTSFILE]

Fadhb ag Roinnt Fear le
Mná sa Spórt i gCónaí
Tuairim Ghráinne McElwain ar na fir nach féidir leo glacadh le mná ag plé le cúrsaí spóirt 

Chuir an ráiteas a scríobh
iarimreoir rugbaí na hAs-
tráile David Campese ar a
chuntas Twitter an tseach-
tain seo caite an fógra Tayto

a chuaigh amach ar an teilifís cúpla bli-
ain ó shin leis an mhana “There’s Always
One”  i gcuimhne dom. 

Is féidir an mana céanna a úsáid faoi
Campese nuair a thaispeáin sé go raibh sé
míshásta le Georgina Robinson a bheith
roghnaithe le theacht i gcomharbas ar
Greg Growden mar chomhfhreagraí rug-
baí ar an bpáipéar Sydney Morning Her-
ald.  Dúirt sé “Cad chuige go bhfaigheann
an SMH cailín chun scríobh faoi chúrsaí
rugbaí? B’iontach an t-iriseoir rugbaí é
Growden agus anois tá duine againn
nach bhfuil cliú aici faoin gcluiche”

Mar a bheifeá ag súil, ní raibh daoine
sásta agus fuair sé tvuíteanna ó iarim-
reoirí agus ó imreoirí reatha na hAstráile
ag insint dó go bhfuil sé leis féin i dtaobh
na dtuairimí sin agus gur mór an trua é go
bhfuil sé ag tabhairt amach faoi iriseoir,
ní mar gheall ar an jab atá sí a dhéanamh
ach mar gur bean í. 

Rinne Campese iarracht a chás a
mhíniú i ráiteas agus ghabh sé a leithscéal
ach is léir nach bhfuil meas ar bith aige ar
mhná a bhíonn ag scríobh agus ag plé le
cursaí rugbaí.

Ach cé chomh forleathan is atá na
tuairimí sin? Ó mo thaithí féin a bheith ag
láithriú cláracha spóirt ar TG4, caithfidh
mé a rá nár caitheadh aon dímheas ná
gnéasachas i mo threo ag aon fhear.  

Peil na mBan is mó a bhíonn mé a chur
i láthair agus cinnte ní fhaigheann na
mná an t-aitheantas ceart atá tuillte acu ó
na meáin chumarsáide ná ó na sluaite
ach sin scéal eile. Tá neart cluichí na
bhfear déanta agam idir GAA Beo, Corn
Mhic Shigiúir agus Mhic Giobúin, Cluichí
Ceannais na hÉireann f-21, Cluichí
Idirnáisiúnta na hÉireann agus cluichí
sacair agus rugbaí agus ní raibh aon
duine riamh mímhúinte liom. 

Is í Máire Treasa Ní Dhubhghaill a
chuireann Rugbaí Beo i láthair ar TG4
agus bíonn sí ag plé le fir amháin ar an
taobhlíne agus sna hagallaimh go rialta. “
Ní raibh aon nduine drochbhéasach liom
le m’éadan ar aon nós,” a deir sí.  

“Fir is mó a bhíonn ag obair ar an
láthair ag cluichí rugbaí agus réitím go
maith leo ar fad; ní fhéadfainn cáineadh
a dhéanamh ar dhuine ar bith acu.”

Chaill Andy Gray agus Richard Keys a
gcuid postanna le Sky mar láithreoirí

nuair a tháinig sé chun solais an méid a
bhí siad ag rá faoi Sian Massey, bean a bhí
ag obair mar mhaor taobhlíne don
chluiche idir Manchester City agus
Wolves anuraidh.

Cheap Micah Richards go raibh cúl
aimsithe aige do City ach rinne Sian cin-
neadh go raibh sé as an imirt agus bhí an
ceart aici. Bhí Gray agus Keys ag tabhairt
amach fúithi ag iarraidh a fháil amach an
raibh a fhios aici na rialacha a bhain le
bheith as an imirt? 

Sílim go gcaithfidh mná a chruthú i
gcónaí go bhfuil an t-eolas cuí ó thaobh
an spóirt acu agus bíonn sé níos deacra
dóibh má dhéanann siad botúin. Mar
bhean, tá sé thar a bheith deacair
briseadh tríd chun a bheith i do réiteoir
nó i do mhaor taobhlíne i spórt na bhfear

agus táim a rá leat nach mbeadh bean
ansin mura mbeadh sí go maith ag an
bpost. 

Is cuimhin le m’athair a bheith ag
cluiche sacair in Éirinn tamall ó shin agus
bhí bean ag obair mar mhaor taobhlíne ar
an oíche. Níor chreid sé an méid a chuala
sé ón lucht tacaíochta, fir ina gcaogaidí ag
tabhairt íde béil di agus ag rá gur chóir di
dul abhaile agus ar ais sa chistin chun
‘fry’ a dhéanamh. Léiríonn sé cén sórt
meoin atá fós amuigh ansin.

Ach tá rudaí ag feabhsú. Ar a laghad tá
mná ag fáil na  ndeiseanna agus chonaic
muid le déanaí bean mar réiteoir CLG ar
chluiche ceannais peile na sraithe i ngrád
na sinsir i gCo. an Chabháin. 

Mothaím go bhfuil craoltóireacht na
Gaeilge i bhfad chun cinn ar

chraoltóireacht an Bhéarla agus tá neart
ceannródaithe againn ó Dhóirín Mhic
Mhurchú as an Rinn a bhí i mbun trách-
taireachta ó na seachtóidí ar aghaidh ar
RTÉ Raidió na Gaeltachta, Gearóidín Nic
an Iomaire atá anois ann i bhfeighil na
Rannóige Spóirt agus atá ag plé le cursaí
spóirt le fada an lá. 

Ach tá fir amuigh ansin go fóill nach
bhfuil sásta go bhfuil mná ag obair i gcur-
saí spóirt agus sílim go bhfuil sé in am
dóibh fás suas. Chomh fada agus go
bhfuil duine go maith ag an jab ba chóir
nach gcuirfeadh sé isteach ar éinne an
fear nó bean atá ina bhun. Fan go bhfeic-
fimid cé eile a chuirfeas a chos ina bhéal
faoin ábhar seo amach anseo.

Má tá tuairim agat faoi seo, téigh i
dteangmháil le grainne@gaelsceal.ie

Bean Spóirt - Máire Treasa Ní Dhubhghaill ó TG4

David Campese


